
ШУРĂМПУÇ КИЛМЕСӖР 
КУН ТЫТĂНМАСТЬ

«Шурăмпуç» журнал чăваш 
журналистикин аталанăвӗшӗн, 
чăваш культуришӗн питӗ пысăк 
пӗлтерӗшлӗ пулнă. Шутласа кая
тăн та тӗлӗнетӗн, çав çăмăл мар 
тапхăрта та литература ӗçне ата-
лантарма тăрăшнă. Совет влаçӗ 
йӗркеленнӗренпе çулталăк ытла-
рах вăхăт кăна иртнӗ, лару-тăру 
лăпкă мар. Тепӗр енчен пăхсан, 
вăхăтлă та. Сăмахăн вăйӗ пысăк. 
Çамрăк правительствăн хăйӗн 
идеологине халăхра сармаллах. 
Мӗнле майпа? Хаçат-журнал 
урлă, авторитетлă çыравçăсен, 
журналистсен витӗмлӗ сăмахӗпе. 

Çапла 1919 çулхи январӗн 15-мӗшӗнче «Шурăмпуç» журналăн 1мӗш 
номерӗ пичетленсе тухать. Ăна Нацисен ӗçӗсемпе Халăх Комиссариачӗн 
Чăваш уйрăмӗн органӗ кăларнă. Ятне ăнсăртран çеç паман. «Шурăмпуç 
каç тӗттӗмне сирсе çӗнкун килнине систернӗ пек пирӗн журнал та чăваш 
халăхӗн культура чӗрӗлӗвӗ пуçланнине пӗлтерет. Çавăнпа ăна «Шурăмпуç» 
ят паратпăр та», – тенӗ умсăмахра. 

Ӗмӗрӗ кӗске пулсан та чăваш культуринче тарăн та пӗлтерӗшлӗ йӗр 
хăварнă вăл. Икӗ çул ытларах пичетленнӗ журнал редакторсен енчен пуян 
пулать. Тӗрлӗ вăхăтсенче кăларăма А.П.Лобов, Д.Е.Ефимов, А.В.Васильев, 
А.Л.Лукин, Е.Ф.Фадеев, Н.А.Андреев, В.И.Токсин ертсе пыраççӗ. Пурӗ 18 
номер пичетленет, хăш-пӗр номерсене пӗрлештерсе кăларнипе пурӗ 11 
кӗнекен тухнă. Юлашки 15–18 номерсем Хусанта 1921 çулта кун çути 
курнă. Граждан вăрçи вăхăтӗнче кадрсем енчен те, хутпа чăваш шрифчӗ 
енӗпе те çитменлӗхсем пулнине кура вăл хупăнать. 

«Шурăмпуç» чăваш халăхӗ хушшинче политика ӗçӗсене илсе пырас 
енӗпе пысăк усă кӳнӗ, унсăр пуçне унпа шкулсенче те вӗреннӗ. Революципе, 
литературăпа çыхăннă статьясемсӗр пуçне наука ӗçӗсем те пичетленнӗ. 
Вӗрентӳ пособийӗ пекех пулса тăрать вăл. 

Паллах, тӗп вырăнта литература ӗçӗсем. Ун страницисенче К.В.Ивановăн 

«Нарспийӗ», М.Ф.Федоровăн «Арçурийӗ», Н.В.Шупуççыннин «Хитре 
чӗкеçӗ», çав шутра вырăс классикӗсен хайлавӗсем те пичетленнӗ. 

Каярах йӗркеленнӗ «Сунтал», «Ялав» журналсемшӗн те вăл хăй евӗр 
флагман пулса юлать. 

«Шурăмпуç» журнал пирки вăл йӗркеленнӗренпе 76 çул иртсен – 1995 
çулта, Хусанта пурăнакан чăваш интеллигенцийӗ аса илет. Истори тапхăрӗ 
те пӗрешкелтерех. Ун чухне Совет влаçӗ йӗркеленнӗ пулсан халӗ Совет 
çӗршывӗ арканнă хыççăнхи самана. Çӗнӗ Раççейӗн пӗрремӗш утăмӗсем... 
Обществăри шухăшлавсем тӗрлӗрен, сапаланчăк... Шăп çак тапхăрта Ту-
тарстанра наципе культура автономийӗсем йӗркеленме тытăнаççӗ. 

Хусанта пурăнакансем те пуçтарăнса 1993 çулта хăйсен пӗрлешӗвне 
йӗркелеççӗ. Тепӗр икӗ çултан журнала çӗнӗрен чӗртсе ярас ӗç хута каять. 
Ку ӗçре паллă вырăн «Сувар» хаçатăн ун чухнехи редакторӗ Н.М.Сорокин 
йышăнать. Журнал Тутарстанра пурăнакан чăваш çыравçисемшӗн пи-
четленмелли тӗп площадка пулса тăрать. Шел те, тӗрлӗ сăлтава пула 
регистрациленнӗ журналăн ӗçӗ каллех путланса ларать. Çапах та ӗçӗ 
юлать. 

«Суварăн» çӗнӗ редакторӗсем А.К.Иванов та, К.А.Малышев та «Шурăм
пуçа» 2-3 çула пӗрер номер кăларсах тăраççӗ, журналăн регистраци 
номерӗ çук пулин те. Чăваш культури аталанăвӗшӗн çунакан меценатсем 
пулăшнипе, редакци ӗçченӗсем тăрăшнипе ун ӗмӗрӗ татăлмасть. 

Паян сирӗн аллăрта шучӗпе 9-мӗш номер. Кăçал «Шурăмпуç» 
йӗркеленнӗренпе 105 çул çитрӗ, юбилей сумлă. Литература кăларăмӗ 
тетпӗр ăна халь. Анчах ку пӗлтерӗшлех те мар пулӗ. Чи кирли – 
«Шурăмпуç» тухса тăни. Ку умӗнхи номер «Татмедиа» Пичетпе  массăлла 
коммуникацисен агентстви грант парса пулăшнипе кун çути курчӗ. Халь-
хинче ТР Раисӗ çумӗнчи Тутар чӗлхине тата Тутарстанра пурăнакан ытти 
халăхсен чӗлхисене аталантарассипе комисси тӗрев панипе кăларма 
пултартăмăр. Пысăк тав сăмахӗсем калатпăр Комисси Председательне, ТР 
Патшалăх Канашӗн Председателӗн çумне Марат Ахметова, ТР Патшалăх 
Канашӗн Вӗрентӳпе культура, наука тата наци ыйтăвӗсемпе комитет 
председательне Айрат Зарипова. Вӗсем тӗрев панипе Тутарстанри чăваш 
çыравçисен хайлавӗсем вулакан патне çитеççӗ, литература кăларăмӗпе 
пӗрле ӗмӗрлӗхе историе кӗрсе юлаççӗ.   

Паллах, «Сувар» хаçат редакцийӗнче ӗçлекен журналистсене пысăк 
тав сăмахӗсем каламалла. Хаçат ӗçне туса пынисӗр пуçне журнал валли те 
вăхăт тупаççӗ. Нумайăшӗн ӗçӗсем ку номерте пичетленнӗ. 

Тата каласа хăвармаллах, кăларăма «Шурăмпуç» журнал йӗркелен
нӗренпе 105 çул çитнине кăна мар, «Сувар» 30 çул тултарнине те халалланă. 
Хаçатăн тӗп редакторӗн çумӗн Вера Александрован статйине вуласа хаçат 
историйӗпе паллашатпăр.  Ирина Кузьмина ятарлă çар операцийӗ пирки 
авторла курăмӗ чуна пырса тивет, шухăшлаттарать. Çакăнтах Константин 
Малышевăн  хайлавӗсемпе паллашма пулать. 

Авторсем. Вӗсем пулмасан литература кăларăмӗ мӗнле тăрăшсан та 
тухаймасть. Чи пӗлтерӗшли – тытăм, шухăш. Çӗнӗ кăларăма Тутарстан-
ра пурăнакан чăваш писателӗсемпе поэчӗсен хайлавӗсем кӗнӗ. Темисем 
тӗрлӗрен, тӗп геройсемпе пӗрле Аслă вăрçă вăхăтӗнчи, хыççăнхи çулсене 
утса тухатăн, чун ыратăвне чӗре витӗр кăларатăн. Валери Туктарăн 
«Ялтăрмипе» Лидия Угахинан «Марье» калавӗсем шăпах çав вăхăта 
илсе каяççӗ. Аскольд Де Герсо «Таврăнни» хайлавӗнче çемье проблеми-
сене çӗклет. Çӗнӗ автор Ирина Большакова ачалăха ăсатать. Николай 
Андреевăн «Усăллă тăкак», Ухтияр Илюхинăн «Ма чӗнеп-ши?» камитле 
калавӗсене вуласа кулленхи хӗвӗшӳрен вăхăтлăха та пулин уйрăлса канса 
яратăн. 

Тутар çыравçисене те вырăн панă. Ренат Харисăн «Турă Амăшӗн 
Хусан турăшӗ» поэмине, Разиль Валеевăн, Равиль Файзуллинăн, Зин-
нур Мансуровăн, Айрат Галимзяновăн, Галимзян Гильмановăн сăввине 
кӗртнӗ. 

Уйрăммăн ятарлă çар операцине халалланă пай çинчен каласа хă
вармалла. Маргарита Литтапа Ирина Кузьминан статйисемсӗр пуçне Ни-
колай Нестеровпа Алексей Романов сăввисене кӗртнӗ унта. Вӗсем иккӗшӗ 
те нацистсене хирӗç кӗрешӳре пӗрремӗш ретре. Вăрçă хăрушлăхне куçран 
пăхнă чухне алă калем патне туртăнни хăйех сăмах вăйне кăтартмасть-и? 
Вӗсем поэтсем мар, анчах чӗререн тухнă сăмах чылай хаклăрах. 

Литература улăпӗсен – Николай Зиминпа Анатолий Малышевăн хай
лавӗсем вара кăларăма сум кӳреççӗ. 

Хитре пулса тухрӗ пур енчен те «Шурăмпуç» –  шухăшӗпе те, тытăмӗпе 
те, авторсен тӗрлӗлӗхӗпе те. Шурăмпуç килмесӗр кун тытăнмасть, апла 
малашне те пурăнӗ пирӗн юратнă «Шурăмпуçăмăр». 

Ирина ТРИФОНОВА, 
тӗп редактор.

Тутарстанри чăвашсен хаçачӗн 1-мӗш номерӗ 1993 çулхи август 
уйăхӗнче кун çути курнă. Хаçатăмăр 30 çул тултарчӗ. 
30 çул Хусанта пичетленсе эрнесерен вулакан патне васкать вăл. 
Халӗ,  чылайранпа ӗнтӗ, республикăри чăвашсем патне кăна мар, 
Раççейӗн тӗрлӗ регионӗнче пурăнакан йăхташăмăрсем патне те 
çитет. «Сувара» Чăваш, Пушкăртстан, Марий Эл республикисенче, 
Ульяновск, Самара, Челябинск, Ленинград облаçӗсенче çырăнса илсе 
вулаççӗ.

Минтимер Шаймиев пулăшнипе

Мӗнле çуралнă-ха «Сувар» хаçат? Камсем тăрăшнă 30 çул хушши тăван 
чӗлхепе тухакан хаçатсăр пурăннă чăвашсене çӗнӗрен пичет кăларăмӗллӗ 
тăвас тесе? 1921-1922, 1936 – 1963 çулсенче Хусанта тухса тăнă «Хӗрлӗ 
ялав» (1960 çултан – «Ленин ялавӗ») хупăнсан Тутарстан чăвашӗсем виçӗ 
теçетке çул хăйсен республика шайӗнчи хаçачӗсӗр пурăннă. Ыйтман мар 
йăхташăмăрсем хаçат кăларма, анчах ӗç вырăнтан хускалман. Иртнӗ 
ӗмӗрӗн 90-мӗш çулӗсен пуçламăшӗнче çеç тахçантанпа кӗтнӗ пичет 
кăларăмне кун çути кăтартма май килнӗ.

Аса илер-ха эппин хаçатăн историне. Ăна уçас тесе нумай çын тăрăшнă 
иртнӗ ӗмӗрӗн 90-мӗш çулӗсенче. Вӗсенчен пӗри – Николай Степанович 
Степанцев. Вăл «Суварта» нумай çул ӗçлерӗ, Хусанти П.Хусанкай ячӗллӗ 
Чăваш обществăпа культура центрне йӗркелесен чи малтан председатель 
пулса ертсе пыраканӗ те вăлах. Акă мӗн çырать Н.С.Степанцев çав çулсем 
пирки Сувар» хаçатăн 1998 çулхи августăн 28-мӗшӗнче пичетленнӗ 
«Хаçатăн тумхахлă çулӗ» статйинче: «Сувар» Тутарстанри халăхсен 
пӗрремӗш Президенчӗ Минтимер Шарипович Шаймиев пулăшнипе 
уçăлчӗ. Унччен хаçат уçас никӗсе Аксу, Октябрь, Çарăмсан, Елабуга, Теччӗ, 
Пăва, Çӗпрел тата ытти районсенчи общественность хыврӗ. 1992 çулхи 
февральте Хусанта Чăвашсен обществăпа культура центрӗ йӗркеленчӗ. 
Ăна Чăваш халăх поэчӗн Петӗр Хусанкайăн ятне патăмăр. Мана унăн 
председательне суйларӗç. Çакăн хыççăн пысăк пуçлăхсен пӳлӗмӗсене 
кӗрсе тухма та çăмăлланчӗ.

1992 çулхи майăн 19-мӗшӗнче Г.Камал ячӗллӗ театрта Тутарстанри 
халăхсен пӗрремӗш съезчӗ иртрӗ. Унта чăваш халăхӗн çивӗч ыйтăвӗсемпе 
эпӗ те тухса калаçрăм. Уйрăмах республикăри чăвашсемшӗн тăван чӗлхепе 
республика хаçачӗ кирли пирки чарăнса тăтăм. Республика ертӳçисем 
шухăша ырларӗç те Хусанта чăваш хаçатне уçма ирӗк пачӗç. Унччен эпир 
Хусанти нумай нациллӗ организацин председателӗпе ТР Вице-президенчӗ 

ПАР АЛЛУНА, ТĂВАН ХАÇАТ «СУВАР»!

Василий Лихачев патӗнче пулнăччӗ, каярах ТР Информаципе пичет ми-
нистерствине кӗрсе тухрăмăр. 

1993 çулхи май уйăхӗнче чăваш хаçатне йӗркелесе ярас пирки эпӗ, 
Владимир Данилов тата Николай Сорокин Президент патӗнче йышăнура 
пултăмăр. Çакăнта çирӗплетрӗмӗр те ӗнтӗ «Суварăн» пӗрремӗш редак-
торне – Владимир Ильич Данилова, ТАССР Аслă Совечӗн депутатне, «Из-
вестия Татарстана» хаçат корреспондентне». 

Пӗрремӗш пепке

«Суварта» нумай çул ӗçленӗ Виталий Елтов та (йывăр тăпри çăмăл 
пултăр) хаçат уçăлсан кăна хăй калашле «ăнсăртран кӗмсӗрт» редакцие 
килмен. Хăй çуралса ӳснӗ ял – Аксу районӗнчи Аслă Сӗнчел – çыннисем 
чăвашла хаçат уçма ыйтса çырнă уçă çырупа вăл СССР халăх депутачӗ 
Ф.Г.Григорьев патне 1990-мӗш çулсен пуçламăшӗнчех кайнă. Депутат 
чăвашсен пуçарăвне ырланă, пулăшма килӗшнӗ. Чăн та, нумай алăксем 
уçа-уçа кӗнӗ вăл пысăк пуçлăхсем патне чăвашсене хаçат уçма пулăшас 
тӗллевпе. Нумай та вăхăт иртмен, «Республика Татарстан» хаçатра чăваш 
хаçачӗ уçăласси пирки хыпар пичетленнӗ. Анчах пӗр кӗтмен çӗртен СССР 
саланса кайнă та Фирс Григорьевич Григорьев депутат статусне çухатнă, 
пуçланă ӗçе вӗçне çитерме май килмен. 

Çапах та унăн эстафетине Хусанти хӗрӳ чӗреллӗ чăвашсем тытса илнӗ. 
Виталий Филимонович Елтовăн статйинчи йӗркесемпе паллашар-ха: 
«Тӳрех калатăп: «Сувар» хаçата уçассине Аслă Ăнă чăвашӗсем, Николай 
Степанович Степанцевпа Николай Михайлович Сорокин, тахçанах Хусан-
та тӗпленнӗскерсем, пысăк тӳпе кӗртрӗç. Вӗсем саманана ăнланса илсе 
Хусанта чăвашсен обществăпа культура центрне никӗслесе йăхташсене 
ун тавра чăмăртарӗç. ЧОКЦ тăрăшнипе часах Хусан хумӗсемпе чăвашла 
кăларăм – «Çич çăлкуç» – радио итлекенсем патне çитрӗ. Шăп Николай 
Степанович «Çич çăлкуç» редакторне Петр Михайлович Мирова панă ин-
тервьюран пӗлтӗм Тутарстан Правительстви республикăри чăвашсемшӗн 
хаçат уçма постановлени йышăннине, унăн редакцийӗнче тăван чӗлхене 
лайăх пӗлсе çыракансем кирлине. 

Николай Степанцевпа тӗл пултăм. Вăл тӗп редактор телефонӗсене 
пачӗ. Владимир Ильич Данилов мана Патшалăх Канашӗнче кӗтсе илчӗ. 
Халăх депутачӗ пулнăран унăн ӗç пӳлӗмӗ те пурччӗ. Хампа пӗрле «Хусан» 
альманахра пичетленнӗ «Йӗтес кӗпи» калава, «Республика Татарстан» 
хаçатра пичетленнӗ статьясене илнӗччӗ. Вӗсемпе паллашсан Владимир 
Ильич ыррăн кулса илчӗ. 

– Шутламан та Хусанти чăвашсен хушшинче тăван чӗлхепе тӗплӗ 
çыракан çын пур тесе. Халех заявлени çырăр. Сире ырантанах çур 
ставкăпа совместительство никӗсӗпе ӗçе илӗпӗр, – терӗ вăл мана.

Çапла 1993 çулхи июль уйăхӗнчен эпӗ «Суварта» ӗçлеме пуçларăм. Ав-
густ пуçламăшӗнчен редакцие тăтăшлăхах куçрăм...

Часах Шупашкартан «Суварăн» пӗрремӗш номерне кӳчӗç. Савăнтăмăр 
ăна вуласа. Темиçешер хут тишкерсе тухрăмăр. Çырнă чух асăрхайман 
кăлтăксене тупса кулянтăмăр. Владимир Ильич та тем пекех хӗпӗртерӗ. 
Мӗнле савăнмăн – ку вăл унăн, коллективăн пӗрремӗш пепки! Вăл ура
лантăр тесен уншăн пӗчӗк ачашăн тăрăшнă евӗр вăй хумалла. 

Çав кун коллективăн пухăвӗ те иртрӗ. Владимир Ильич пурин умне те 
тӗллевсем лартрӗ: çул вӗçлениччен тата тепӗр номер кăлармалла, ун вал-
ли, çӗнӗ çултан тăтăш тухакан номерсем валли материалсем хатӗрлемелле. 
Халӗ вара тӗп вырăнта – пичетленнӗ тиража республикăри мӗнпур чăваш 
ялӗсенче салатса йышлăрах çырăнтарассине йӗркелемелле. 

Редакци «Волги» кансах тăмарӗ ун чухне. Водителӗ те пултарулличчӗ. 
Ильдар абый ӗлӗкрех Минтимер Шарипович Шаймиева турттарнă. Çитес 
çӗре хăвăрт çитеретчӗ. Владимир Ильич хăй те руль тытма ăстаччӗ. Темиçе 
хутчен те унпа пӗрле шофёрсăрах командировкăсене тухса çӳренӗ. Унта та 
вăл ӗç кунӗ вӗçленсен «ӗçшӗн тав сире» тетчӗ...» – çырать хăйӗн статйин
че Виталий Елтов (Сувар, 28.08.1998).

Хаçат чăрмавсăр çуралмасть

Пӗрремӗш номере салатнă май иккӗмӗш валли те материалсем пух-
са çитернӗ редакцире ӗçлекенсем. Ăна ӗнтӗ Шупашкарта мар, Хусантах 
кăларасшăн. Анчах... сасартăк октябрь уйăхӗнче тӗп редактор вилсе кайнă. 
Эрнесерен тухма ӗлкӗреймесӗрех хаçат тӗп редакторсăр тăрса юлнă. Уяр 
кун аçа çапнă пек пулнă ку ырă ӗçе пуçăннă Хусан чăвашӗсемшӗн. 

«Тӳсме йывăр. Анчах та вăхăт иртет, Çӗнӗ çулччен икӗ уйăхран та 
кая юлчӗ. 1994 çулхи январьтен пуçласа хаçата кашни эрнере кăларма 
тытăнмалла. Ислам Ахметзянов министр мана редактор пулма сӗнет, 
ИТАР-ТАСС ӗçне пăрахмасăрах ӗçлӗн тет. Мӗнрен тытăнмалла-ши? 
Шухăшласан – пуç çаврăнать. Пӗрремӗш йывăрлăх – пичетлекен 
машинкăсене чăвашлатасси. Специалистсемпе калаçатпăр. «Сахал-
тан та çур çул кирлӗ», – теççӗ. «Чи нумаййи – уйăх çурă», – тетӗп. «Çук, 
пултараймастпăр», – теççӗ. Тепӗр кун татах çакăн пек калаçу. 

– Юрӗ,  хăтланса пăхатпăр, – терӗ тинех ăстаçă. – Кунӗн-çӗрӗн ӗçле
мелле пулать, хакне ӳстерӗр. 

Тинех килӗшрӗмӗр. Каччăсем шантарнине пурнăçласси пирки 
иккӗленме пăрахрăм, хаçатăн çӗнӗ çулăн 1-мӗш номерне хатӗрлессипе 
ӗçлерӗмӗр. Çемьепе пӗрле 1994 çула кӗтсе илме хатӗрленнӗччӗ ӗнтӗ, 
сасартăк типографирен шăнкăравларӗç:

– Саспаллисем çапăçаççӗ!
Эп малтан шӳтлеççӗ пуль тесе, çӗнтерӗве палăртма çапла шӳтлесе 

чӗнеççӗ пуль мана тетӗп. Анчах та кунта çӗнтерӳ шăрши те çук иккен. 
Программистсем йӗменни кăна. Саспаллисем чăнах та «çапăçаççӗ» 
иккен, юнашар йӗркесене текстран тӗрте-тӗрте кăлараççӗ. Ку чăваш 
алфавитӗнчи саспаллисен тăрринче тата аялта çекӗлсем пуррипе 

çыхăннă. Текстра нумай тата вӗсем. Вӗсене пула йӗркесем хулăнланаççӗ, 
йӗркене вырнаçмаççӗ – тепӗр йӗркене тӗртсе кăлараççӗ те текст 
ăнланмалла мар пулса тухать. 

Программист-каччăсем килӗсене шăнкăравласа Çӗнӗ çула кӗтсе илме 
кая юлса килетпӗр тесе пӗлтерчӗç те малалла ӗçлеме пуçларӗç. 5 талăк ыр-
ми-канми тăрăшрӗç, çывăрма килӗсене те каймарӗç. Январӗн 6-мӗшӗнче 
компьютерсем тинех чăвашла тӗрӗс «калаçма» пуçларӗç. Программистсем 
те, эп те савăнтăмăр, ӗç ăнăçлă вӗçленнине паллă тăватпăр. Çав вăхăтра 
районсенче скандал çӗкленнӗ.

– Шантарнă хаçата илмерӗмӗр. Çырăнакансене улталарӗç! – тесе тӗрлӗ 
инстанцисене шăнкăравлаççӗ чăвашсем. 

Редакцире вара хӗрсе ӗç пырать – журналистсем пӗрлештернӗ икӗ 
номере кăларас тесе чупкалаççӗ. Çӗнӗ çулăн иккӗмӗш эрни вӗçӗнче тин 
пирӗн 1-мӗшпе 2-мӗш номерсем йӗкӗрешлӗ тухрӗç. Вулакансенчен 
каçару ыйтса çыртăмăр, урăх кун пек тăсмăпăр тесе сăмах патăмăр. Тинех 
хаçат кашни чăваш ялне çитрӗ. Вулакансем кăмăллă. «Тавтапуç!» – тесе 
çырнă çырусем килеççӗ редакцие. 

Хӗрарăмсенчен ача çуратма çăмăл марри пирки пӗрре мар илтнӗ. Хам 
та вӗсен асапне чун-чӗрепе, кӗлеткепе туйрăм – хаçат çуратни ӗмӗр асра 
юлчӗ. Кун пирки хамăр ентеш, Чăваш халăх поэчӗ Порфирий Афанасьев 
сăвăласа пуринчен илемлӗрех каларӗ:

Пар аллуна, тăван хаçат «Сувар»!
Асаплăн, тертлӗн çуралан пулин те.
Эс вăйлă пуласса шанатăп питӗ –
Ӳс, аталан, хӗм сап, кӗреш, пултар!» –

аса илет хăйӗн «Чӗререн тухакан сăмахсем» статйинче (Сувар, 26.03.2004) 
тата «Свети, мой Млечный путь» кӗнекинче «Сувар» хаçатăн иккӗмӗш 
редакторӗ пулнă Николай Сорокин (йывăр тăпри çăмăл пултăр).

Пӗчӗк коллективпах пысăк ӗç тăватпăр

Çапла йывăрлăхсене çӗнтере-çӗнтере малалла талпăннă Хусан чă
вашӗсем. Малтанах редакцин хăйӗн кулленхи пӳлӗмӗсем те пулман – виçӗ 
çул хушши вырăнтан вырăна куçса çӳренӗ суварçăсем. Каллех Тутарстан 
Президенчӗ Минтимер Шаймиев чăвашсен хутне кӗнӗ – Чистопольская 
урамӗнчи 5-мӗш çуртра пӳлӗмсем уйăрса панă. Унта хаçат ӗçченӗсем 2013 
çулхи кӗркуннеччен ӗçлерӗç. Унтан çулталăк Академическая урамӗнчи 
2-мӗш çуртра, 2014 çулхи октябрь уйăхӗнчен паянхи кунчченех Декаб-
ристсен урамӗнчи 2-мӗш çуртра «ТАТМЕДИА» АОна кӗрекен ытти хаçат-
журналсен редакцийӗсемпе пӗрле тăрăшаççӗ. 

Хаçатăн ăнăçлă аталанăвӗнче тӗп редакторсен тӳпи питӗ пысăк. Вӗсем 
тăрăшса ертсе пынипех «Сувар» паянхи кун та вулакансем патне çитме 

васкать. Кашни редактор тав сăмахне тивӗçлӗ: пӗрремӗш редактор Вла-
димир Ильич Данилов та, ун хыççăн 1998 çулхи март уйăхӗччен коллек-
тива ертсе пынă Николай Михайлович Сорокин та, 2003 çулхи августчен 
тăрăшнă Александр Кириллович Иванов та, 15 çул ертӳçӗ тилхепине тыт-
са пынă Константин Анатольевич Малышев та. 2019 çулхи май уйăхӗнчен 
пуçласа «Сувара» питӗ пултаруллă журналист тата çыравçă Ирина Фе-
доровна Трифонова ертсе пырать. Вăл ӗçе пӗлсе йӗркелесе пынăран 
пӗчӗк коллективпах пысăк ӗç туса пыраççӗ паян суварçăсем. Тираж чакса 
пыни кăна хурлантарать пире. Вăхăтӗнче 6 пин экземпляртан та иртнӗ 
«Суварăн» тиражӗ. Халӗ пурин аллинче те смартфон пулни те пичетленсе 
тухакан хаçатăн пӗлтерӗшне чакарать пулӗ. «Эпир интернетра вулатпăр», 
– теççӗ хăш-пӗрисем. Çапах та типографирен пичетленсе тухнă хыпарăн 
вăйӗ пысăкраххине шанас килет. Ентешӗмӗрсем мӗнле йывăрлăхсене 
çӗнтерсе чăвашла хаçат уçнине хисепе хурса «Сувара» пӗтме парар мар, 
пурте пӗрле тиражне ӳстерме тăрăшар, хаклă вулаканăмăрсем. 

Чăваш пулар, пӗрле утар!

Вера АЛЕКСАНДРОВА,
тӗп редактор çумӗ.

Суварçăсем, 2019 çул.

Редакци коллективӗ, 2022 çул.



11

2014 çул.

2004 çул.



12



13



14



15



16



17



18

Николай Трофимович Зимин 
1939 çулхи çу уйăхӗн 15-мӗшӗнче 
Пăва районӗнчи Элшел ялӗнче 
çуралнă. Ялти шкулта вăтам 
пӗлӳ илсен Теччӗри Çеçпӗл Мишши 
вӗреннӗ педучилищӗне кайса кӗнӗ. 
1960 çулта диплом илсе учитель 
ӗçне кӳлӗннӗ.

1962 – 1965 çулсенче Совет 
Çарӗнче хӗсметре тăнă. Ракетчик. 
Демобилизаци хыççăн Хусанти 
В.И.Ульянов (Ленин) ячӗллӗ 
патшалăх университетӗнчен 
вӗренсе тухнă. Хӗрӗх çул ытла 
тӗрлӗ шкулсенче ачасене вырăс 
чӗлхипе литературине вӗрентнӗ. 

Çав шутран 30 çул директор лавне сӗтӗрнӗ. 
РСФСР тата СССР халăха вӗрентес ӗç отличникӗ. Тутарстан 

Республикин тава тивӗçлӗ вӗрентекенӗ. Специальноçпа – филолог, чунпа – 
поэт. «Пӗтӗм кăмăлтан» кӗнеке авторӗ. Валентин Урташ ячӗллӗ преми 
лауреачӗ. ТР ЧНКА çумӗнчи Чăваш çыравçисен союзӗн пайташӗ.

КӖТНӖ ЫВĂЛ ПЕК КИЛСЕ 
ÇУРАЛТĂН
Пӗрре мар пире Хусан хăтарнă
Кирлӗ чух чăвашсене тӗрев,
Пирӗн халăх уншăн пархатарлă –
Тус-тăванлăх юлнă ӗмӗре.	

Куç умне тухаççӗ асăнсассăн
Чăвашсен ят-сумлă çыннисем:
Ак Никольский, Яковлев, Ашмарин,
Хусанкай та Тайăр, ыттисем.

Хусанта çуралчӗ те сас пачӗ
Иртнӗ ӗмӗр пуçӗнче «Хыпар».
Чăвашсемшӗн шанчăк, чун апачӗ,
Вăл пӗрремӗш çăлтăр – манар мар.

Хут тӗнчи, пӗлетпӗр, хăй пӗр ашăм,
Салатать вăл халăхра хыпар,
Çăварна уçма ан ман, чăвашлăх,
Ирӗк шухăш чăваша ют мар.

Арăш-пирӗш çавăрса тустарчӗç
Чăвашсен пӗрремӗш хаçатне:
Кирлӗ мар чăвашсене хыпарçă,
Кирлӗ мар чӗнни малаш патне.

Пăлтăр-палтăр пурнăç 
                                                çавраçилӗ,
Советсен хатарлă самани
Чăваша чӗлхесӗр (аса илӗр)
Хăваратчӗç – халăх çук тени.

Çӗршывра пулать иккен 
                                             пӗр наци –
Коммунизмăн çӗнӗ çыннисем,
Пулăшать ăна ассимиляци
Пӗтӗ, тет, чăваш та ирӗлсе.

Çӗнӗ вăхăт – пирӗн халăх чӗрӗ,
Чӗрере çунатлă ӗмӗтсем,
Чăвашсен тахатлă ывăл-хӗрӗ
Çӗнӗлле пурнасшăн вăй илсе.

Николай ЗИМИН

Вăхăт, пар пире чăваш хаçачӗ,
Шухăш-туйăма уçма ан чар.
Кӗтнӗ ывăл пек килсе çуралчӗ
Чăвашсен чӗре сури – «Сувар».

Вăтăр çул пире вăл паллаштарчӗ,
Пӗрлештерчӗ те пӗр чăмăра,
Халсăр мар чăваш, хивре те тачă
Халь туятпăр эпир хамăра.

Пуç таять сан умăнта, хаçатăм,
Çыракан та вулакан эртел,
Эпӗ те чӗре ăшшине патăм
Вăтăр çул сана хам ӗмӗрте.

Ӗçлӗ çын ятне çӳле çӗклетӗн,
Паттăрсем тупатăн халăхра.
Бизнесмен-и, фермер-и – пӗр ретӗн
Кар тăрса ӗçлер-ха Çӗршывра.

МАН ПУЯНЛĂХ
Çук ман ылтăн çăраллă çурт-замок,
Мерседес те çук, яхта та ман.
Çутçанталăк хăвачӗ, шансамăр,
Ашкăнма мана хăй пил паман.

Пухаймарăм эп ылтăн та кӗмӗл,
Миллиард?!
Миллион та çук ман.
Тӗрлӗрен тӗрӗ евӗр ман ӗмӗр –
Çавăнпа эп чамасăр пуян.

Пур Çӗршывăм ман – тăнăç тӗрекӗ,
Ун çинче çут хӗвеллӗ тӳпе,
Пурăнатпăр – пирте ун кӗрнекӗ –
Хамăрла, чăвашла, ерипе.

Тух çурхи уй-хире чун туртсассăн –
Саламлаççӗ сана тăрисем.
Кайăк хур картинче те пур сасă –
Илӗртеççӗ вӗçме хӗтӗртсе.

Кам илтсе киленмен-ши çу каçӗ
Шапасен янăравлă хорне?
Ӗшнере шăпчăксем алхасаççӗ –
Ку та маншăн чи хаклă парне.

Кӗр çитсен кӗренленнӗ тавралăх
Тунсăхне парнелет ман чуна,
Чунăма ăшăтса хӗл каçмалăх
Вăйӗ пур ун – упрасчӗ кăна.

Сунара çӳресси хăй наука
Йӗркине-картине пӗличчен,
Пиллӗкри ман юратнă мăнукăм
Мулкача, тет, тытап хӳринчен.

Тӳпере çăлтăрсем йăл кулаççӗ,
Куç хӗсеççӗ кама, те мана?
Çăлтăр пек Çăлтăрписем тухаççӗ
Каçсерен ман çумри çарана.

Мӗн пурри – пил тулли, кăмăл сапăр,
Хапсăнман эп пӳрмен çăкăра,
Пӗр чӗлле пай çине пайламасăр
Пурăнман тус-йышпа ачаран.

Нишлӗ мар эп пур чух хамăр халăх
Мӗн сунсан та каварлă шăпа.
Сывă пулччăр çеç пуç, мăшăр алă –
Пурнăçа вӗрететпӗр йышпа.

Çук ӳпкев, кӳлешӳ никама та,
Эп сутман, сутăнман нихăçан,
Пат татса ӗненӳллӗ калатăп:
Тус-йышпа, тăванпа эп пуян.

Пур пирте аттесен вут-кăварӗ,
Аннесен иксӗлми чун ăшши.
Ман пуянлăх – чӗлхе, йăх тымарӗ,
Ман пуянлăх – çуралнă Çӗршыв.

ЭСӖ ПИРӖН ПӖРТЕН-ПӖР…
Таня хӗрӗме

Çитрӗ кӗр, ӗç майран – тӗпӗр-тепӗр,
Кайăк хур карăнать кăнтăра.
Эпир пур çӗнӗ кайăк кӗтетпӗр,
Пил ыйтса кӗлтăватпăр Турра.

Эсӗ пирӗн пӗртен-пӗр тӗпренчӗк,
Турă панă чи хаклă хăват.
Çав çулхи кӗркунне чечекленчӗ
Эс çуралнă ятпа пирӗн сад.

Чечекре вăл çулла та, хӗлле те –
Сан ăшра çур хӗвелӗ пуртан,
Ӗненетӗп, шанатăп, пӗлетӗп –
Çын çинче эс çынран уйрăлман.

Мӗн вăл тивӗç, ӗçри чыс-тирпейлӗх?
Пурте пур вӗсем санăн – ӗнен,
Çавăнпа эс ӗçре те телейлӗ,
Эс килте те телейлӗ анне.

Пӗччен мар эс, пурришӗн пул сапăр,
Çумăнта ачусем те кӗрӳ.
Пухăнсан калаçатпăр, кулатпăр,
Ӗç тума та ансат та хӗрӳ.

Эс ӳссе, çитӗнсе çемьелентӗн –
Çаплипех чечекре пирӗн сад.
Хамăра систермесӗр тӗренчӗ
Сан çине пирӗн ватлăх хăйса.

Пурсăра та пӗрле ыталатăп,
Ытама шăнăçман чӗппӗмсем.
Эпир халь аннӳпе – икӗ ватă,
Хамăра йăпататпăр кӗтсе.

Шав кӗтетпӗр – ирпе те, каçпа та, 
Килейместӗр пулсан та куллен.
Кил тӗпелӗ те сирӗнсӗр катăк,
Çут хӗвел те сӳнет пек хуллен.

ӲКСЕ АН ЮЛ, ЧĂВАШЛĂХ, 
ÇУЛ ХӖРНЕ
Сӗвӗрӗлет чăваш чӗлхин хăвачӗ –
Те пур, те çук чăваш халь çӗр çинче.
Çавна сиссе-ши ӗсӗклет шăркалчă
Типсе çухалнă кӳлӗ хӗрринче.

Сӳнмен-ха Çеçпӗл пехилленӗ шанчăк,
Ăшра çунать вăл чӗртнӗ вут-кăвар,

Ху чӗлхӳпе калаç эс, кам пулсан та,
Хăвна, чăваш, чӗлхесӗр ан хăвар.

Ăçта эсир чăваш пулса çуралнă,
Чăваш тӗнчин «аташнă» ачисем?
Сире чӗнет пӗтме пуçланă халăх
Чăваш пулма чăваш йышне кӗрсе.

Сирте чупать пулсан чăвашăн юнӗ,
Çӳле хăпарнă тӗрлӗрен тӳре, 
Пуçна ан каçăрт, кам сана çын тунă?
Ху халăхна курмасăр ан çӳре.

Пăлхавлă вăхăт –  çирӗм пӗрмӗш 
                                                           ӗмӗр –
Ăса-пăса пăсать халь интернет.
Асапланать, чӗвен тăрать  
                                            тӗнчемӗр –
Ӳксе ан юл, чăвашлăх, çул хӗрне.

* * *
Эс пуррипе хӗвел те çутă,
Тӳпе те тăрă, сеп-сенкер,
Çурхи чечен чечек пек ху та
Килсе кӗретӗн тӗлӗке.

Çул улшăнать, чакать хаваслăх,
Кашнин хăйне кура шăпи,
Пурнатăп эп çаплах хам ăслă,
Хам май чупать кун урапи.

Пур ӗмӗт ман, тен, пур вăл сан та, 
Çул юххине чарма: тăхта!
Чӗре вутла хыпса çунсан та
Тавăраймасть яш вăхăта.

Ăçта васкаççӗ кун та, çӗр те?
Ӗлкӗрейместпӗр пурăнма,
Ман тӗлӗке хăйсах эс кӗр те,
Анчах ан тӗкӗн туйăма.

Анатолий Меркурьевич 
Малышевăн çуралнă çӗршывӗ – 
Тăхăрьял. Вăл çакăнти Пӳркел 
ялӗнче 1940 çулта тӗнчене килнӗ. 
«Вăрçă ачи» çамрăклах сăвă тӗнчипе 
туслашнă. Пуçласа паллашнă чӗрӗ 
сăвăçă –  Валентин Урташ. Хăйӗн 
хăтланăвӗпе, сăввисемпе çамрăкăн 
тӗнчекурăмне тӗпрен улăштарса 
янă вăл. Çав çулсенче çуралаççӗ 
те ӗнтӗ Анатолин пӗрремӗш 
сăввисем. Анчах пичетшӗн мар, 
юлташӗсемшӗн, тусӗсемшӗн. 

Пурнăç Анатолий Малышева 
çӗршыв тăрăх ăçта кăна – Якутие, 
Сахалина, Итурупа, Кунашир 
утравӗсем çине, виçӗ çула салтака, 
Алтай, Саратов, Пенза тăрăхӗ
сене – илсе çитерсен те тӗнчене сăвăсем урлă курнă Малышев. 1964 
çулта Атăл тăрăхӗнче чăвашла тухса тăракан хаçат-журналсенче 
пичетленме тытăнать. 

Пăва тăрăхӗнче чăвашлăх «пуç çӗкленинче» унăн тӳпи те пур. 1992  
çулта Тăхăрьял чăвашӗсен ятӗнчен Чăваш наци конгресӗн I  пухăвне 
хутшăннă. Пуçаруллă ӗçленӗшӗн ЧНК президиумӗн (2013), ТР ЧНКА 
(2012), Чăваш халăх ăслăлăхпа ӳнер академийӗн Хисеп хучӗсемпе (2015) 
наградăланă. 2010 çултанпа Чăваш халăх ăсчахӗ.

А.Малышевӑн (Маланмер эль Пӳркел хушма ятпа та çырать) çак  
кӗнекисем тухнă: «Тăхăрьялăм-анне» (Хусан, 2003), «Вăрçă çăпанӗсем» 
(Шупашкар, 2010) «Страницы жизни села Бюрганы» (Шупашкар, 2011), 
«Сторонка родная» (Мускав, 2012, М.Ложников куçарнă), «Пуç сырман 
шухăшсем» (Шупашкар, 2020). Вӗсемсӗр пуçне унăн этнографилле ӗçӗсем 
«Буинские просторы» (Хусан, 2010), «Чуваши Татарстана» (Шупашкар, 
2005) кӗнекесене кӗнӗ.

Анатолий Малышев – ТР ЧНКА çумӗнчи Чăваш çыравçисен союзӗн 
пайташӗ. Валентин Урташ ячӗллӗ литература премийӗн лауреачӗ.  1998 
çултанпа И.Н.Юркин этнографăн тата çыравçăн Пӳркелӗнчи музейне 
ертсе пырать.

Анатолий МАЛЫШЕВ

Пуласси вăл хăçан та тӗтреллӗ,
Иртсе кайнă кунсем çех уяр.                                                                                                                      
Курăнаççӗ хитре те йӗркеллӗ…
Ăслайса кăларнисӗр те мар. 

Пурнăçра те кая юлнă эпӗ
Е çуралнă ытла иртерех? 
Чăвашла пурнăç, ӗмӗт-сипетӗм
Сарă Кун Çӗршывне сӗтӗрет.

Пурте сапăр, тату, килӗшӳллӗ,
Ӗç те юрă, паян та ыран.
Кӗлӗ вӗçӗ хӗвел пекех çӳллӗ,
Пихампар çӗр çине аннăран.

Эй, çав ӗмӗрти йăхăн этемӗ!
Мӗн ăспа тата хăш вăхăтра,
Ăс-пуçне арпаштарнă этем пек
Пӳлӗхçе ăшаларăн вутра?

Çавăн хыççăн чăвашлăхăн ӗçӗ,
Ылмаштарнă кун-çул йӗркине.
Выçлăхсем, синкерсем  вӗçе-вӗçӗн
Çумăр пек çунă пирӗн çине.

Чăркăш марччӗ авал пирӗн халăх
Ăрури, çын çинчи пурнăçра.
Ăмсану, пӗр-пӗрне курайманлăх
Чир пек ерчӗç пире Тухăçран.

Вăрçăсем, пăтăрмахӗ-пăлхавӗ
Паян кун та тухмаççӗ асран.
Вут çинчи Пихампарăн ылханӗ
Пӗр сӗвем те юлмарӗ хыçран.

Çав ӗçе каçармасть вăхăт, ӗмӗр.
Ман чăвашлăх çинчи çылăха
Сирме çук ӳкӗнсе, унăн сӗмӗ
Ерипен тӗп тăвать халăха.

Икӗ-виçӗ хутчен тӗн ылмашрӗ
Пӗр хӗçпе, пӗр вутпа, пӗр шывпа.
Тарăн аннă чӳклевлӗх тымарӗ
Юнлă çӗр ăшне. Пурпӗр хăрман.

Кӗнеке пуххине «ӗне çирӗ», 
Кив чулсем те арканчӗç чăлпар.
Ют хире çаврăнмасть атте çӗрӗ,
Халь чăваш-и эпир? Е вăл мар.

Тухйине тăхăнмасть чăваш хӗрӗ,
Юррисем, сассисем пирӗн мар.
Сурпансем пуçӗнчи кивӗ тӗрӗ –
Авалхи чăвашсен куар-код йӗрӗ…
Вулама нумай ăс кирлӗ мар.

Тинӗсри утравсем пек сахаллăн,
Чунсенчи юлашки хал çинче,
Пурăнать ӗмӗрхи чӳкçӗ халăх
Хуларан аякри ялсенче.

Çавăнта халь чăвашлăхăн чунӗ:
Çӗнӗ çул, Сурхури, Çăварни…
Савăнаççӗ этемӗ, чӗрчунӗ –
Ваттисем  вӗрентсе хăварни.

Çурмалла пайланать сар улма та,
Пӗр чӗлхелӗх вăрçа та сирет.
Çич ютпа ыр вăртах пек пулма та
Несӗлсем пил хăварнă пире.

Хунсемпе хурăнташлăччӗ эпӗр,
Тутарсем те пире çур тăван.
Вырăссен пупӗсем кӗпӗр-кӗпӗр
Хуса кӗртнӗренпе Атăла,
Сăхсăхса, хӗреспе тӗркӗшетпӗр –
Сăн-питне улăштарчӗ чăваш.

Пурте мар. Йышлă мар ун хисепӗ,
Хӗвелпе юманах пуç таять.
Çав çынсен пӗр тӗпренчӗкӗ эпӗ
Юлнине пӗр çӗре пуçтарап.

Çавăнпа шухăш-ӗмӗтӗм йăвă,
Чун чирне пуç çӗклет темелле.
Хамшăн хам эп апас та мăчавăр,
Юлташсемшӗн эптер, мамале.

Пурăнатпăр пӗрмай, кӗлӗ çитнӗн,
Пурнăçра çуккине пур туса.

ЧĂН ЧĂВАШ МОНОЛОГӖ

Çурхи тан пек вуншар ӗмӗр витӗр
Чăвашсен иртнӗ кунӗ тухать.

Хӗвелтен хал илсе мел çитсессӗн
Пат! та пат! шыв тухать пăр çине.
Тен, сисетӗн, туятăн пуль эсӗ,
Çав халра пирӗн сăн пуррине.

Çӗпӗрте Чӳклеме ирттереççӗ,
Нурлатра пуç çӗклерӗ Уяв.
Сиктӗрме… ЧНКА ӗçӗ теççӗ…
Куçкӗрет урăхла тӗс куран.

Кăннара та Учӳк хăтлă иртрӗ,
Кушкăри Ырсене асăнса.
Те ун чунӗ, те хăй Иван Юркин
Курăнмасăр сăнать савăнса.

Пурăнасчӗ ман хуйхă пӗлмесӗр.
Сывă пулччăр чӳксем, кӗлӗсем.
Чăвашсен асӗнчи шӗпӗнсемсӗр
Ахах пек ваттисен пилӗсем.

Ак тата эп мӗскер асăрхарăм.
(Аякран пит аван курăнать)
Ӗмӗрсен йӗркине парăнмасăр 
Çур Раççей чăвашла пурăнать.

Шанчăка пач çухатнăччӗ эпӗ,
Чăнлăхсем хамăртан тарнăран.
Пуçиле çухалаççӗ пуль теттӗм,
Çук иккен! Çӗршыва сарăлать.

Ячӗ çех хăйсемле – толерантность.
Чăвашсен йăх паллин вăррине
Ялава çавăрса чиксе лартрӗç
Мускаври Шурă Çурт тăррине.

Çук, хăрман-ха чăвашăн юманӗ,
Çӗр çине сапалать йӗкелне.
Çыннисем çех ӗрчев йӗрне маннă,
Те çанталăк памасть мехелне?

Çӗнӗ ӗмӗр. ЮНЕСКО ултавӗ
Кунӗн-çӗрӗн улать анчăкла.
Чӗлхене çулăхать унăн шавӗ
Пӗтерсе юлашки шанчăка.

Сӗмленсе, çулсăр-мӗнсӗр утатăп
Усалпа ырăсен хушшипе.
Çав-çавах пурăнма тăрăшатăп
Асатте-асанне хушнă пек.

* * *
Асатте ӗçлеме ӳркенмерӗ,
Ăсталатчӗ сӗтел те пукан.
Унăн пысăк карал галерейи
Тӗрлӗ тӗслӗ, ытла та пуян.

Çавсене аллипе перӗнмерӗ.
Тӗрлӗ халлă ӗç хатӗрӗнчен,
Ал сави пиллесе парнелерӗ.
Çав мула эп усрап халиччен.

«…Тӗрӗслевӗ самай çут тӗнчен.
Эс çыравçă. Ларса ӗçлекен.
Кам пуканӗ сан кут айӗнче?
Тен, пур саншăн пăта вӗçлекен?

Çавăнпа та ан ман сых çинчен.
Сак тени вăл ай-хай япала…
Хыç тӗлне хăрпăк-шăрпăк ан кӗтӗр,
Лариччен савупа савала..!»

Тав сана, асаттеçӗм, парнӳшӗн,
Пурнăçра кирлӗ пулчӗ мана.
Авалхи чăнлăха хӳтӗлевçӗн
Савапа çӗнмелле тăшмана.

Тăшмансен саккисем илӗртӳллӗ,
Якатмасăр пӗрне те ларман.
Çак йăла кашни кун, ӳлӗм-ӳлӗм
Куçса пытăр ламран та лама.

* * *
Асанне тутисем йӗрӗлчеччӗ.
Шӳт ăсти пытармастчӗ пиртен.
(Еккипе ача пек сӳпӗлтиччӗ)
«…Аслаçу каччă чух анкăль пекчӗ, 
Чуптуса йăлăхтарчӗ питрен.

Туйăмсен тăвăлне чăтаймарăм
(Хӗр çынна ун пекки аван мар).

Хам çине çылăх илтӗм, каларăм: 
«Тутаран чуптусан аванрах».

Тип çырма пек вӗри сӗтӗн йӗрӗ
Май памастчӗ мана савăнма.
Çимӗк каç пӗр сăмахсăр итлерӗ…
Шухăшларӗ вара авланма.

Аслаçу чуптуса тикӗслерӗ
Тутари вӗри сӗтӗн йӗрне.
Йӗрӗлче тутапа ӗмӗрлерӗм
Ӗмӗре, ăнланса пӗр-пӗрне». 

Асанне тутисем йӗрӗм-йӗрӗм –
Тахçанхи вӗри сӗт ӗçӗ ку.
Ватăлсан та çавна ас илетчӗ,
Турăха та вӗрсе астиветчӗ,
Тăхăр хут, çичӗ хут, виçӗ хут.

Пирӗн ӗмӗр компьютер меслетлӗ,
Пурнăçа çавăрать юмаха.
Няння пек тăхăр хут тӗрӗслетчӗ
Çăвартан тухакан сăмаха.

* * *
Иртнӗ ӗмӗрсен кӗмӗл тусанӗ,
Ылтăн сулă, ахах вăчăра.
Тухьясем, хушпусем, тум, сурпанӗ
Сыхланатчӗçӗ хуп арчара.

Çиелте çăпата! Пушăт çимӗç.
Парадокс! Пирӗн чăн çакăнта.
Курăнать анса сарнă çич ӗмӗр
Унăн символӗ çав çăпата.

Йышăнап пушăтне, кӗмӗлне те
Пурте хамăрăн. Пӳрнӗ шăпа.
Хыçăмри несӗле те пиллетӗп
Çавсене ăнланса йышăнма.

Чăвашла пурăнмашкăн аннеçӗм  
Ачаран хăнăхтарнă мана:
«…Усалсем чулпа печӗç пулсан эс.
Çăкăрпа пер усал тăшмана.

Эп шанатăп Сар Кунӗ те çитӗ
Юлташланăр, анчах та сыхлан,
Систермесӗр, пуçна та ан çитӗр
Тăванла çăкăрна кăшлакан!»

Тăшмансем те пулаççӗ тӗрли.
Хăшӗ выçă е тутлăх курман.
Кашни сăввăм – пӗр çăкăр чӗлли,
Запасра хăпарту-ха пур ман. 

* * *
Маншăн тӗслӗхчӗ кӳршӗ тăхлачă,
Ватă карчăк уксах Укçанкка.
Кашни çул çаруранах танккатчӗ
Пӳлере, ырсене пуç çапма.

Çитмӗл çухрăм. Мăн Атăл кӗперсӗр,
Тус-юлташсăр çав çул çăмăл мар.
Таврăнсан çичӗ талăк канатчӗ,
Вӗрентсе, ăс парса калаçатчӗ:
«Çулташу хăвăнтан та ирттертӗр
Çынлăхпа, чысӗпе, кăмăлпа…»

* * *
Икӗ пин çирӗм виççӗмӗш çулăн
Ячӗ тухрӗ. Культура…Йăла…
Пӗр çултах тума çук пысăк утăм,
Вăхăт шăвӗ, туман ӗç юлать.

Тутарстан акара. Мӗнле 
                                         тухăç пухӗ?
Самана çӗнӗ юхăм шырать.
Йăласенӗн çӗр çулӗ, культура эпохи
Пире кирлӗ пулӗç ыран.

Поэма сыпăкӗсем

 * * *
Хӗвел хӗртет, сапаласа пӗр шавсăр,
Хăй шевлине ӗшеннӗ çӗр çине. 
Çул тусанне вӗрсе пусараймасăр,
Çил, лăпланса, чăмать Пăла шывне.

Тăри юрлать çич тӳпере ытарлăн,
Тăнлать хитре сасса тырпул пусси.

Чупать ăрша ун çийӗн васкаварлăн, 
Тата ăçта капла илем пур-ши?

Çак вырăна таçтан пырса  
                                               капланнă,
Чи уçă сывлăш тыткăна илет...
Ача чухне ват мучисем каланă
Пулса иртни тăрук аса килет.

Вăл тапхăртан çӗр çул ытла та  катнă,
Çавах каласа парăп маниччен.
Чылай çултан, пӗрне-пӗри юратнă
Ик чун савнин тӗлпулăвӗ çинчен.

 * * *
Малтан каланă ӗнтӗ, ӗмӗр иртнӗ,
Çав çуллахи ытарайми кунран.
Утать хирпе вăтăралла тин çитнӗ
Çын, сулланса хал кайнăран.

Ун асӗнче тăрать манми ӳкерчӗк,
Хитре пике, юратнă чун савни. 
Çавах Эртюкăн шухăш 
                                            иккӗленчӗк:
Миçе çул иртнӗ: шырăн – тупăн-и?

Чӗкеç шатриллӗ питӗнче илемлӗн,
Юхать йăл кулă шур шăлсем хыçне. 
Куç харшисем, чăнах, тӗкме ку 
                                                         тейӗн,
Хупса усраççӗ чакăр куçсене.

Тути-çăварӗ пӗчӗк те тирпейлӗ,
Питçăмарти – хӗп-хӗрлӗ панулми.
Унпа çумма ларсан –  çухалӗ эрлӗк,
Чуна тулать хаваслăх иксӗлми.

Ăсмашкăн шыв валак патне   
                                               кайсассăн,
Такам киленӗ унăн уттипе.
Маттур яшсем, курсан, сывлаççӗ
                                                          ассăн,
Хăпмаççӗ улахра каçпулттипе.

Пӳ-сийӗпе вăл хурăнтан ирттерӗ,
Хуп-хулăн çивӗт пилӗкрен иртет.
Саппун хӗррисенче чечен  пуштӗрӗ...
Чăнкăртатса сасне парать тевет.

Алка çинче тенкӗлӗхсем сулмаклă,
Ама тăрать шап-шакăр кӗмӗлтен.
Тулли ури кӗрен сăран пушмаклă,
Ăна çӗлетнӗ чи паха тиртен.

Çапла кӗрсе ӗмӗрлӗхех вырнаçнă,
Кӗлпи сăнарӗ каччă чӗрине.

Тăватă хут анчах унпа калаçнă,
Çав самантсем тухаççӗ куç умне:     
 

 * * *
Юхма пасарӗ çав кунне кӗрлетчӗ,
Уйăракан вӗлле сӗрленӗ пек.
Эртюк ун чух кукашшӗпе пӗрлеччӗ, 
Ватти çӳрен лаша шыратчӗ тек.

Пуян пасар, сутаç унта тем те пӗр,
Йӗп-çӗçӗрен ӗне-лаша таран.
Хупах иртен шавларӗ тӗпӗр-тепӗр,
Кунтан тухаç ял çыннисем аран.

Таварсене ăнăçлă сутнă хыççăн,
Ачисене илсессӗн кучченеç.
Çӗр ӗçченсем пыраççӗ умлăн-хыçлăн
Хупах патне. Ӗçмешкӗн чей, кӗреç.

...Пӗри ӗне тума пăру туяннă,
Ку сутса янă сарă туллине...
Тата ăçта-ха хупахри пек канăн,
Хăçан тата-ха тухăн çын çине?

Кукашшӗ ăйăр ун чухне туянчӗ,
Ут шăвармашкăн хушрӗ мăнукне.
Хăй хупаха «лаша çума» ăсанчӗ,
Управшăн ăна пачӗ енчӗкне.

Ара, хупах вăрăсемпе тулли-çке,
Кăларӗç-илӗç хăй çумне хурсан.
Ку енчӗкре хресченӗн пӗтӗм ӗçӗ,
Çука еретӗн енчӗк çухалсан.

Иртенпелех кӗрлет, шавлать пасарӗ,
Пуçтарнă вăл тем тӗрлӗ халăхсем.
Кунта пур çармăсӗ, мăкши, тутарӗ,
Чӗмпӗртенех ав килнӗ вырăссем.

Тăрать кулкаласа чикан-усламçă,
Лашисене сутасшăн шав мухтать.
Симпыл сӗнет витрепелех утарçă,
«Ирçе çăпатине» ирçе сутать.

 * * *
Пасар кӗрлет, шăв-шав, хаваслă юрă,
Пӗр саманта та лăпланмасть кунта.

Вăйăри пек сар хӗрӗсем, ав, шурӗç,
Пӗр пек вӗсем – атлас та, пурçăн та...

Яш каччăсен шлепки  куштанчăк, 
                                                         чалăш,
Лавкка пирусӗ хыпнă çăварне.
Хӗр суйлама ятарласа чылайăш,
Çӗр çухрăмран килеççӗ пасарне.

Эртюк йăл кулчӗ – вăл та аякран-тăр,
Кукашшӗ – кӳршӗри кӗпӗрнерен.
Ялне çитме пулмасть-ха вăтăр   
                                                       çухрăм,
Çавах та туйăнать пек – инçетрен.

Ара, ют кӗпӗрне ют кӗпӗрнех-çке,
Пач урăх пуçлăх, урăхла йӗрке.
Кунти хӗрсем маттуртарах та теççӗ,
Çапла, ютри çеçке ялан хитре.

Шăп çав шутпах кукашшӗ пӗрле илчӗ, 
Часрах авлантарасшăн мăнукне.
Пасар тавра виç-тватă хут та иртрӗ,
Мухтарӗ шав Юхма хӗрӗсене.

Усси çукрах, Эртюкăн куçӗ хупă, 
Курмасть вăл пӗр хӗрне те пурпӗрех.
Палюк пӗлмест – мăнукӗ шухăш
                                                       тытнă,
Ун авланма, шутлать вăл, иртерех.

 * * *
Çак шухăшпа канăçланса пыруçăн  
Юхма хӗрне çитерчӗ лашине.
Шыв хӗрринче илемлӗх –  
                                               сывлăш уçă,
Ырса çитсе тур учӗ кӗçенет.

Аяларах тата лаша кӗçенчӗ,
Сар хӗрӗ шăварать шур лашине.
Мӗн пулчӗ-ши? Сасартăках 
                                                  именчӗ,
Хӗп-хӗрлӗ сăн сапайрӗ каччине.

Эртюк васкарӗ, аллисем 
                                        чӗтреççӗ,
Ура йӗнер пускăчине шырать.
Ун умӗнче çăтмахăн пирӗштийӗ –
Асамлă гури –  хăй тăра парать.

Ик мăшăр куç йăлтăртатса çунаççӗ,
Ун-кун чупаççӗ темӗне сиссе.
Вӗсем темскер ыйтаççӗ, тархаслаççӗ,
Илтмеççӗ нимӗн каччă хăлхисем.

 * * *
Çапла Кӗлпипеле Эртюк паллашрӗ,
Пӗр пек ик чун тӗл пулчӗç   пӗр-пӗрне.
Куçсемпеле тем-тем çинчен  калаçрӗç,
Чӗнмерӗç пӗр сăмах тӗрӗссипе.

Пасар шавлать, шывра утсем  тăраççӗ,
Туртаççӗ, пӗрлешесшӗн, чӗлпӗрне.
Пӗр-пӗринчен ăмăртмалла тараççӗ,
Ик мăшăр куç, шуйханнă ик чӗре.

Чылай тăрсан Эртюк сăмах  хускатрӗ,
Сасси аран тухайрӗ чӗтресе:
– Каçар, пике, сăну чуна вăратрӗ,
Тен, паллашар, чӗнес-ши кам тесе?

Эп хам – Эртюк. Кавал Палюк                     
                                                     тесессӗн,
Пӗлменнисем сахал кукаçине.
Кайри Пăла хӗрне пырса çитсессӗн,
Такам кăтартса парӗ ун тӗлне.

Ăçтан ху эсӗ? Кам тесе ят хунă?
Яту, туятăп, ху пекех хитре, –
Чӗнмерӗ хӗр, çут кӳлӗ евӗр кулă, 
Çиçейрӗ илӗртӳллӗн сăн-питре.

Вăрт çаврăнса пасаралла уттарчӗ,
Васкатрӗ хăйӗн хыççăн кӗсрине.
Урисене мӗн-ма аран шутарчӗ?
Вут-çулăм хыпрӗ ахăр чӗрине.

«Пӗтмен-ха шанчăкăм», –  тесе 
                                                 шутларӗ, 
Çакна курсассăн каччă ăшӗнче.
Шыв хӗррипе унта-кунта хутларӗ,
Ут утланса юрттарчӗ хыçӗнчен.

Палланă кӗсререн куçне илмесӗр, 
Çитсе вăл тухрӗ халăх хушшине.
Хӗр çакăнта-мӗн, нимӗн те чӗнмесӗр, 
Кулса пăхать вăл юланут çине.

Речӗпеле лавсем кунта лараççӗ,
Кӗтеççӗ хуçисем таврăнасса.
Хӗрсем пӗрле пуçтарăнса шавлаççӗ,
Хыпар-халап параççӗ каласа.

Йӗкӗчӗсем пӗр ушкăн чăмăртаннă,
Ыйтса пӗлесшӗн хӗрӗсем çинчен.
Ара, мӗн авалтан-тăр паллаштарнă,
Пасар пӗр-пӗринпе çамрăксене.

 * * *
Çитсессӗн çамрăк чуншăн  ăш 
                                            хыптармăш,
Чи чаплă вăхăт – тус шырас самант.
Чӗнсен те, чӗнмесен те ашшӗ-амăш,
Ывăл-хӗрсем пӗр пасартан юлман.

Паллах, ку пулнă лайăх аслисемшӗн – 
Лав сыхлакан пулать-çке пасарта.
Хаксем пӗлни пӗр лайăх  ваттисемшӗн,
Хӗр-каччă канăç тупӗ вырăнтах.

Хуран-чӳлмек ретне вӗсем каймаççӗ,
Ӗне-лаша яшсемшӗн кирлӗ мар.
Ваттисем пек тырпул хакне  ыйтмаççӗ –
Пӗрне-пӗри курмашкăн вăхăт пар.

Чун туртнине куллен кунта шыраççӗ,
Чи çывăх тус тупакансем нумай.
Кӗр мăнтăрне хӗр килӗшме яраççӗ,
Савнисене пӗлсе çитсен самай.

 * * *
Шăп çавăн пек яланхилле ӳкерчӗк,
Эртюкăн куç умне тăрать тухса.
Ав, пӗр пики шур тутăрне ӳкерчӗ,
Каччи илсе парать, пуçне ухса.

Тепри хăй каччине чăнах савать-тӗр,
Çупăрласан та вырăнтан сикмест.
Сар çӳçлӗ каччă авланма та хатӗр: 
–  Кӗç хăтана яратăп, – илӗртет.

Ку йӗкӗт хӗрсене юрасшăн ахăр:
Канфет-пӗремӗк вӗсене сӗнет.
Паллашнă хӗр ăна-кăна курмасăр,
Эртюк çине пăхса темскер кӗтет.

Мала иртсе кайма хăтланнă майăн,
Эртюк хускатрӗ кăшт урхамахне.
Хӗр çумнелле çывхарчӗ,  çăмăлттаййăн,
Çӗклерӗ пуçӗнчи шур шлепкине:

 – Салам сана, чун савнă сар пикеçӗм, 
Хăçан-ха пӗлӗп-ши хитре ятна?
Васкатăп питӗ, тахçанах кӗтеççӗ,
Ятна кала та, шутсăр ан ятла.

Ут умӗнчен хӗр пăрăнчӗ вăр-варрăн,
Авкаланса хускалчӗ кӳлепи: 
–  Ан йӗрлесем ялан, чăнах, ят  ярăн,
Пачах та хитре мар ман ят – Кӗлпи.

Кунтисем мар, Пăла хӗрне вырнаçнă
Çуралнă ялăм. Шакăр йывăçсем.
Çурт тăррине лаштра йăмра кармашнă,
Юнашарах ретпе улмуççисем.

Вӗсем Пăла хӗрринеллех анаççӗ,
Унтах хăмла валли çӗршер шалча.
Кăвакалсем шыв çийӗн ярăнаççӗ,
Арман пӗвийӗн хӗрринче мунча.

Сад пахчинче пыл хурчӗсем  сӗрлеççӗ,
Каска вӗлле улт теçетке ытла –
Ман аттене Мелей тесе чӗнеççӗ,
Ытла пуян тесе эс ан шутла, – 
 
Хӗр питӗнче чее хӗлхем ялтрарӗ,
Тем шухăш пырса кӗчӗ-тӗр пуçне.
– Чăнах саван-тăк, –   шухăшлăн каларӗ, – каларӗ, – 
Хăвах шыраса тупăн хăш ялне.

Е савмасассăн кирлӗ мар та ялӗ,Е савмасассăн кирлӗ мар та ялӗ,
Атте ятне пӗлни те кăлăхах.Атте ятне пӗлни те кăлăхах.
Атя, васка ху ӗçӳпе эс халӗ,Атя, васка ху ӗçӳпе эс халӗ,
Уйрăлăпăр санпа яланлăхах.Уйрăлăпăр санпа яланлăхах.

Пăрăнчӗ утрӗ хӗр, манми янрарӗ,Пăрăнчӗ утрӗ хӗр, манми янрарӗ,
Эртюкăн хăлхинче хитре сасси.Эртюкăн хăлхинче хитре сасси.
Хăй чӗрине шăп çурмалла пайларӗ,Хăй чӗрине шăп çурмалла пайларӗ,
Çухалчӗ уншăн лăпкă пурнасси.Çухалчӗ уншăн лăпкă пурнасси.

                              * * *                              * * *
Çухалчӗ канăç, чăтăмсăррăн кӗтрӗ,Çухалчӗ канăç, чăтăмсăррăн кӗтрӗ,
Эртюк чунтан çитес пасар кунне.Эртюк чунтан çитес пасар кунне.
Çук, кăлăхах-мӗн, хӗр хыпарсăр çӗтрӗ,Çук, кăлăхах-мӗн, хӗр хыпарсăр çӗтрӗ,
Тупăнчӗ тин, иртсессӗн кӗркунне.Тупăнчӗ тин, иртсессӗн кӗркунне.

Хӗл ларнăччӗ ун чух, Кӗлпи тăратчӗ,Хӗл ларнăччӗ ун чух, Кӗлпи тăратчӗ,
Юхма кӗперӗн карлăкне тытса,Юхма кӗперӗн карлăкне тытса,
Тавраналла тем хурлăхлăн сăнатчӗ,Тавраналла тем хурлăхлăн сăнатчӗ,
Курмастчӗ нимӗн, шухăша путса.Курмастчӗ нимӗн, шухăша путса.

Ыталасан каччи, хӗр сасă пачӗ: Ыталасан каччи, хӗр сасă пачӗ: 
– Салам! Хавас! Сунманччӗ курасса, – Салам! Хавас! Сунманччӗ курасса, 
Çапах та тӗл пулмашкăн Турă пачӗ,Çапах та тӗл пулмашкăн Турă пачӗ,
Ахальтен мар-тăр килтӗм халь тарса.Ахальтен мар-тăр килтӗм халь тарса.

Мана атте вăйпа качча парасшăн,Мана атте вăйпа качча парасшăн,
Паснапуçри Пасай Арханейне.Паснапуçри Пасай Арханейне.
Ăна савмастăп-çке. Тахçан тарасшăн,Ăна савмастăп-çке. Тахçан тарасшăн,
Хупса атте усрарӗ кӗлетне.Хупса атте усрарӗ кӗлетне.

Сана саватăп эп, илсен –  пыратăп,Сана саватăп эп, илсен –  пыратăп,
Тӗнче хӗрне пулсан та нимӗн мар.Тӗнче хӗрне пулсан та нимӗн мар.
Анчах кунта тăма чăнах хăратăп,Анчах кунта тăма чăнах хăратăп,
Илсем мана пӗрле, часрах тарар.  Илсем мана пӗрле, часрах тарар.  

–  Кӗлпи, савниçӗм, сан çавна –  Кӗлпи, савниçӗм, сан çавна 
                                                           пӗлесчӗ,                                                           пӗлесчӗ,
Çав пасартан пӗрне те сиктермен.Çав пасартан пӗрне те сиктермен.
Чăнах, часрах тăван яла çитесчӗ,Чăнах, часрах тăван яла çитесчӗ,
Хавас çеç пулӗ кукаçи, пӗлсем.Хавас çеç пулӗ кукаçи, пӗлсем.

Тăхта кăштах, пӗр самантрах  çитетӗп,Тăхта кăштах, пӗр самантрах  çитетӗп,
Эп каялла, урхамаха илсе.Эп каялла, урхамаха илсе.
Сана куç хупиччен яла çитерӗп,Сана куç хупиччен яла çитерӗп,
Пăхсамччӗ, ав, лаша тăрать кӗтсе.Пăхсамччӗ, ав, лаша тăрать кӗтсе.

Эртюк часрах пасаралла васкарӗ,
Унта сыхлатчӗ тусӗ лашине.
Анчах та каччă чунӗ тем вăркарӗ,
Шанма-тăр йывăр пулчӗ телейне.

Юлташӗ чăн-чăн çывăх çын Эртюкăн,
Кукашшӗ патӗнче вăл пурăнать.
Хăр тăлăхскер, Тукаш мăрса
                                                         таврашӗ,
Палюк усранă пӗчӗкрен ăна.

 * * *
Тăваттă çеç Аттай ун чух тултарнă,
Пӗччен Палюк илсессӗн усрава.
Пӗчченлӗхрен вăл ват çынна хăтарнă,
Йăпатмăш пулнă уншăн ватлăхра.

Эртюк килсен Аттай унпа туслашнă,
Пӗрле çӳренӗ пӗртăван пекех.
Час-час пӗрле ик каччă каварлашнă,
Калаçнă иртнисем çинчен текех.

Пасарсенче вӗсем пӗрле шыранă,
Эртюкăн пач çухалнă савнине.
Паян та ак, пӗрле тухма тапраннă,
Аттай, юлса, сыхланă утсене.

 * * *
Эртюк кайсан, Кӗлпи хаваслăн кулчӗ:
– Тинех хăтăлтăм, – терӗ, – инкекрен.
Сасартăк çывăхрах çуна вăл курчӗ,
Ăна ярса та илчӗç пилӗкрен.

Тăлăппала хупларӗç, илчӗç печӗç,
Хӗре пукане пек çуна тӗпне.
Тилхепине пӗр туртсанах итлерӗç
Виç тӗп лаша. Вӗçтерчӗç мал енне.

Хӗр сассине кӗтмен çӗртен илтсессӗн,
Эртюк васкавлăн пăхрӗ çаврăнса...
Хăй хуçине йӗнер çинче сиссессӗн,
Ун урхамахӗ сикрӗ çеç тапса.

 * * *
Хӗр вăрласси мӗн авалтан   пырать-тӗр
Чăвашсенче. Пӗлеймӗн тымарне.
Кӗлпи тесессӗн тем тума та хатӗр,
Лаша вăрри таврашӗ – Арханей.

Хӗр хăй те мар, ун мулӗ çеç хускатнă,
Пасай ачин хапсăнчăк чӗрине.
Ашшӗпеле сăмах калаçнă-татнă:
«Вӗçертес мар Мелейӗн пурлăхне».

Ара, мӗн чуль пуянлăх: çурчӗ, сачӗ...
Арманӗ хăй кăна мӗне тăрать.
Ачи тек çук, ку укçа-тенкӗ склачӗ,
Веçех Кӗлпи çине кайран куçать.

Çак пурлăха пӗччен мӗнле-ха тытăн?
Ӗçлеç канмасăр, çакă мул парать.
Çук тарçăсем, алли Мелейӗн «ылтăн»,
Ӗçченлӗх вӗресе кăна тăрать.

Ӗçчен Мелей те, арăмӗ, Кӗлпи те,
Аслашшӗнчен мул юлнă чылаях.
Пӗр пус çумне пус, миллион та çитӗ,
Салатăнсан самант каять сая.

 * * *
Шăп çавăнпа пӗр тăхтамасăр кайнă,
Пасай хӗр килӗшме Мелей патне.
Пусăрăнса, мӗскӗнленсе пуç тайнă,
Пӗр пулштухне те чикнӗ сых ятне.

Хăта пулас çынсем часах çырлахнă, 
Тӗв тунă ирттерме хӗлле туйне.
Анчах ӗçе сăлтавӗ чăрмантарнă –
Арханее яман хӗр яхăнне.

Кучченеçе кӗтесселле вăл пенӗ: 
– Атте, мана ку каччă кирлӗ мар,
Шыва сиксе вилетӗп эпӗ, –  тенӗ, –
Тархасшăн ирӗксӗр качча ан пар.

Мелей çилленнӗ, вăрçнă, ӳкӗтленӗ,
Çавах пулман тӗшши ӳкӗтӗнче.
Хӗр кăмăлне вăйпа тупма пикеннӗ,
Ăна хупса усранă килӗнче.

Çапла ик уйăх иртнӗ, юр та ларнă.
Шухăшӗнчен хӗр нимӗн пăрăнман. 
Тăшманӗсем вара татах тӗв тунă,
Шутланă вăрламашкăн пасартан.

 * * *
Тӗп виç лаша юр сирпӗтсе чупаççӗ,
Çуна вӗçет çӗмрен пек шăхăрса.
Вăрлакансем пӗр шиксӗр савăнаççӗ,
Сисмеççӗ тавăру кӗç пуласса.

Вăл çывăхрах – паспа шап-шурă
                                                          пулнă,
Ик кимӗ пек юхаç юланутсем.
Тарăхупа, хаярлăхпа та тулнă,
Таркăнсене йӗрлеççӗ çут куçсем.

Çуна ӳркевлӗн айккине ӳпленчӗ,
Тăкăнчӗç юр çине ларакансем.
Шăв-шав та çуй пӗлӗтелле çӗкленчӗ,
Шап-шур хирте çыхланчӗç мӗлкесем.

«Чикеп, усал!..»  «Ах Тур, куçа  
                                               шăтарчӗ!...» 
«Вӗçерт мана, ку эпӗ-ха, пастай»...
Улт тăшманпа пӗччен вăрçа пуçарчӗ,
Кӗреш пек çирӗп пăхаттир Атай.

Хӗр вăррисем те пурте вăйлă, çӳллӗ,
Çапăçăва пӗрре çеç хутшăнман.
Ку хурахсем, лаша вăррийӗн çулӗ,
Пӗр тăтăш канăçпа савăнтарман.

Нумай пымарӗ çапăçу. Шăпланчӗ 
Пӗри ӳксе варланнă юр çине.
Тепри ун хыççăн çӗрелле ăсанчӗ,
Чăтайманран Атайăн чăмăрне.

Ак ӳкрӗ виççӗмӗш, тата тепри ахлатрӗ,
Атай ури тапса сирпӗтнипе,
Сасартăк çӗçӗ сывлăшра ялтрарӗ,
Чыхăнчӗ паттăр каччă юнӗпе.

Эртюк çитсе çапăçăва кӗрсессӗн,
Юлташ выртатчӗ унăн сывлайми.
Арханейре пăшал. Кӗçех перессӗн
Тытса ăна, пăхать вăл курайми.

Юлташ-хурахӗ çӗççине çӗкленӗ,
Çут тимӗр тăрăх юн çӗре тумлать.
Çак юн шăпах, Атайӗн, тусӗн юнӗ
Тавăрупа часрах тухма хушать.

Эртюк васкавлăн кӗсйине ухтарчӗ,
Ун çумӗнче те пур юлташ – наган.
Ăна туртса вăл самантрах кăларчӗ,
Çук, çӗклеймерӗ, тухрӗ вут куçран.

Пăшал сасси аслати пек кӗрлерӗ,
Юн çăлкуç пек тумларӗ питӗнчен.
Эртюк çапах та тăруках ӳкмерӗ:
Кӗç хирӗç шартлаттарчӗ улт хутчен.

Савни патне шуса çитме пултарчӗ,
Пăхмасăр вилнӗ тăшмансем çине.
Хӗре шăналăк айӗнчен кăларчӗ,
Хуралчӗ куç, çухатрӗ тин тăнне.

 * * *
Тăна Эртюк касаматра çеç кӗчӗ,
Сывалчӗ тӗрмери больницăра.
Атай вилнишӗн темиçе хут йӗчӗ
Вăл тӗрмере, кайран каторгăра.

Кӗлпишӗн питӗ хытă тунсăхларӗ,
Вилмеллисен камеринче чухне.
Савни сăнарӗ асӗнчен тухмарӗ,
Кайран, улăштарсан приговорне.

Этаппала, сăнчăрпала пыруçăн,
Кӗлпи ялан тухатчӗ куç умне.
Иртсен çулталăк, икӗ çул та уççăн,
Çумри пекех куратчӗ савнине.

Кӗлпи сăнарӗ хăтăлма хистерӗ,
Май тупса пачӗ Çӗпӗртен тарма.
Чăн юрату çӗрти чуна вӗçтерӗ,
Çынна, çук, пултараймӗ путарма.

 * * *
Хӗвел хӗртет, вăл сапалать  пӗр
                                                       шелсӗр,
Хăй шевлине ӗшеннӗ çӗр çине. 
Эртюк утать, каламăпăр:   «тӗллевсӗр»,
Тӗллевӗ пур, васкать савни патне.

 * * *
Таса тӳпе. Тăри таçта сас пачӗ,
Хăй курăнмасть, юхать сасси çӳлтен.
Пуçне усса Эртюк салхуллăн анчӗ,
Çӳл çырантан хуллен Пăла хӗрне.

Вӗçленчӗ çулӗ. Çук иккен савнийӗ,

Пулман нихçан та вăл Пăла çинче.
Ăна йăлт тухрӗ каччă, шывăн çийӗ,
Çук, кăтартмарӗ тусӗн сăнарне.

Юхăмпала вăл Сӗвене те çитрӗ,
Тӗпчерӗ таврари вырăнсене.
Сар хӗрӗн йӗрӗ чăннипех те çӗтрӗ,
Эртюк халь таврăнать тăван ялне.

Кукашшӗ ялӗ айлăмра вырнаçнă,
Шыв уйăрнă яла çӗн Пăваран.
Пăва вара чăн сарлака, мăнаçлă,
Сад пахчисем пăхаççӗ катаран.

Умра Пăла, ун леш енче Курнавăш,
Ик çухрăмра тетте пек курăнать.
Кунтах вара, шап-шурă, калăн, акăш,
Кӗвентепе пике шыва анать.

Чӗкеç шатриллӗ питӗнче илемлӗн,
Юхать йăл кулă шур шăлсем хыçне.
Утать вăл ярăнса, хитрен те  меллӗн...
Кӗлпи тем? Каччă сăтăрать куçне.

Тути-çăварӗ пӗчӗк те тирпейлӗ,
Питçăмарти – хӗп-хӗрлӗ панулми.
Эртюк пек кам тата паян телейлӗ?
Камра çиçет хаваслăх иксӗлми?

Савни кунтах-мӗн, ак вăл тӗлӗнтермӗш,
Улталамасть куç, чăн, Кӗлпи умрах,
Пач ют çӗрте ăна шыранă имӗш,
Ак мӗншӗн тупайман çапла вăрах.  

Сăлтав ансат. Пăла пӗрре çеç   мар-çке,
Пур икӗ шыв – Асли те   Кӗçӗнни.
Асли çинче вăл савнине  шыранă,
Кӗлпи çуралнă Кӗçӗнни çинче.

Андриян ГРИГОРЬЕВ

ЧИРӖСЕМ ТЕ НУМАЙ, 
ЧИРЛИСЕМ ТЕ НУМАЙ
Чирӗсем те нумай, 
                             чирлисем те нумай;
Ахлатни, макăрни пăлхатать 
                                                чунăма.
Чирсемпе, инкекпе  кӗрешсессӗн                    
                                               пӗрмай,
Сайрарах тытăнан савăнма та 
                                                       кулма.

Чирсемпе кӗрешсе ытларах 
                                           пăлхансан,
Сахалрах тытăнан çывăрма каçхине;
Вăрăм çӗр хушшинче 
                             пӗрре мар вăранса,
Шикленсе асăрхатăн чӗре 
                                               тапнине…

Чирӗсен, чирлисен халӗ шучӗ ӳсет,
Лăпкă мар, çăмал мар самани 
                                               пулнăран;
Чăтăмпа вăй-хăват çитменни 
                                            сисӗнет, –
Вӗсене пуççапса ыйтмалла 
Турăран!

ӲСТЕРЕСЧӖ ЧУНРА ЫРРИНЕ
Пур ырри те, усалли те
Кашни çыннăн ăшӗнче;
Пур тасалăх, пур пăтранчăк
Чӗринче те чунӗнче.

Лайăххи те, начарри те
Пурăнаççӗ пӗр çынрах.
Шуррине те, хурине те
Тупма пулӗ пӗр чунрах.

Ырăрах та пулкалатпăр,
Пулкалатпăр усалрах;
Мӗн кӳртетпӗр, ӳстеретпӗр,
Пирте çавă ытларах…

Усалпа варланас марччӗ –
Пурăнас тасалăхра;
Ыррине кăна кӳртесчӗ,
Ӳстересчӗ чунăмра!

КӖРХИ ВĂРМАНТА
Вырсарникун паян – канар.
Çӳлтен хӗвел пăхать – уяр.
Кӗрхи вăрман инçех те мар;
Кăмпа пухма унта каяр.

Кăмпи те пур, çынни те пур
Кӗрхи илемлӗ вăрманта.
Кăмпи пайтах – шыра та кур –
Тинкерсе пăх унта-кунта.

Шалтан шала, шыранă май,
Кӗрсе пыратпăр вăрмана.
Унта, шалта, кăмпи нумай –
Ӳркенмесен пуçтар кăна…

Епле асамлă кун паян – 
Кăмпи нумай, хитре вăрман!
Шыра та пух, анчах ан ман –
Шикленмелле аташасран.

ЮРАТСА ЧӖРЕ ТАПСАН
Юр та, пăр та ирӗлет
Сар хӗвелӗн ăшшипе.
Кӳренӳ чунра пӗтет
Эсӗ ăшшăн пăхнипе.

Юр та, пăр та ирӗлсен,
Чечексем хуплаç çӗре;
Кӳренӳ чунра пӗтсен,
Юратса тапать чӗре!

Чечексем ӳссе тухсан,
Илемленӗ çут тӗнче!

Юратса чӗре тапсан,
Эп телейлӗ çӗр çинче!

НАРĂС УЙĂХӖ АК ÇИТРӖ
Нарăс уйăхӗ ак çитрӗ
Çил-тăманлă, нумай юрлă,
Çулсене юрпа вăл витрӗ,
Утма йывăр кӗртсем урлă.
 
Кунӗпе тăман тустарчӗ –
Урама тухас килмерӗ.
Каç енне пăртак лăпланчӗ:
«Пултаран тухмашкăн», – терӗ.
 
Каç пулсан тухма хăтлантăм,
Алăка уçма пикентӗм.
Тӗртрӗм, тӗртрӗм, уçаймарăм:
«Килӗмрех ларас-ха», – терӗм.

ХАКЛИ ÇУК-ТĂР, ЧĂН ТА, 
СЫВЛĂХРАН
Чирлесессӗн эмелсем шыратпăр,
Сывă чух вӗсем кирлех те мар.
Чирлӗ чух пӗлетпӗр те туятпăр –
Сывлăхсăр епле кичем, начар.
 
Сывă чух ăçта кăна каймастпăр,
Мӗн кăна ыйтмастпăр Турăран…
Чирлесен çеç лайăх ăнланатпăр –
Хакли çук-тăр, чăн та, сывлăхран.

ÇĂМĂЛ МАР ÇӖНТЕРМЕ
Усалпа çийӗнчех хытăрах  пулмасан –
Чармасан, ватмасан, тымарне 
                                             çăлмасан,
Çӗнӗрен вăй илсе вăл ӳсет çӗр çинче,
Пултарать хăпарса сарăлмашкăн 
                                                          инçе.

Сарăлса кайнине çăмăл мар çӗнтерме,
Çăмăл мар çӗнтерме, аркатма, 
                                                пӗтерме…
Усалпа – тăшманпа çапăçаç 
                                                паттăрсем, 
Тăшмана пурпӗрех аркатаççӗ вӗсем!

ÇӖНТЕРӲ УЯВӖ 
ÇӖРШЫВПА ПЫРАТЬ
Çӗнтерӳ уявӗ çӗршывпа пырать.
Пирӗн халăха вăл пӗрлешӳ парать.
Кунӗпе янраççӗ пирӗн юрăсем,
Каç пулсан кӗрлеççӗ чаплă  салютсем!
 
Паттăрлăхӗ пулнă вăрçăра пӗрмай,
Çӗнтерӳшӗн вилнӗ салтаксем  нумай.
Çавăнпа чарайнă вăйлă тăшмана,
Çӗнтерме пултарнă аркатса ăна.
 
Паттăрсен хăвачӗ пӗтмӗ ӗмӗрне.
Пуç тайса чыслатпăр халӗ вӗсене!
Çӗнтерӳ уявӗ пытăр çӗршывра,
Паттăрсен хăвачӗ пултăр халăхра!

Ирина Федоровна Трифонова 
1977 çулхи ака уйăхӗн 3-мӗшӗнче 

туризм академине, Туполев ячӗллӗ 
Хусанти патшалăх техника 
университетӗнчи «Стиль» Раççей-
Итали шкулне пӗтернӗ. 

1997 çултанпа «Сувар» хаçат 
редакцийӗнче ӗçлет. 2019 çулхи 
май уйăхӗнченпе Ирина Федоровна 
«ТАТМЕДИА» акционерлă обществăн 
«Сувар» хаçат редакцийӗ» филиалӗн 
ертӳçи – тӗп редакторӗ. 

«Асра юлнă кунсем», «Шурă туй 
кӗпи», «Тăлăх» кӗнекесен авторӗ. 
«Литературăллă Чăваш Ен: 
çулталăк кӗнеки – 2003» конкурсăн 
«Ача-пăча валли çырнă чи вуланакан кӗнеке» номинацийӗн çӗнтерӳçи. 
«Экзерсис» конкурс призерӗ. ЧР Профессиллӗ писательсен союзӗн 
пайташӗ. 2021 çултанпа Тутарстан Республикинчи ЧНКА çумӗнчи Чăваш 
çыравçисен союзне ертсе пырать. 

Ирина ТРИФОНОВА

Пӗр кана купăс сасси лăпланчӗ пек, çук иккен, Петя тете каллех ури-
семпе хыттăн тăпăртатса, пуçне уха-уха купăсне тепӗр хут тăсса ячӗ. 
Унăн тулли те çаврака пичӗ тăрăх, тăнлавӗсем тӗлӗнчен шултра тар 
пӗрчисем юхса анса кӗске мăйне йӗпетсе кӗпе çухави ăшӗнче çухалаççӗ. 
Тăваткал кӗлеткеллӗ, кӗске те кăтра çӳçлӗ мăнтăр хӗрарăм пӗрмай ун пуçне 
шурă алшăллипе шăла-шăла илет. Такмак каласа ташланипе урай хăмисем 
чӗтренсе тăраççӗ. Çынпа пӗрле кравачӗ те, комочӗ те сикет, хутран-ситрен 
кăмака та чӗтренсе илет. Чаршав хыçӗнче выртакан хӗрачана ӗçсе-çисе 
савăнакан халăх ӗнтӗ ӗмӗрлӗхех кунта юлассăн туйăнать. Хăшӗ сӗтел 
хушшинчен тухмасăр пӗр вӗçӗмсӗр çăварне мӗн-тӗр чикет те чикет, теп
ри ларнă çӗртех çывăрса кайнă. Арçынсем пӗр кӗтессе пуçтарăнса картла 

КӖПЕ
Калав

выляççӗ. Пӗри, пит çивӗч чӗлхеллӗскер пулас, мӗн-тӗр каласа парать те 
ыттисем лахлатса кулма тытăнаççӗ. Хӗрарăмсем вара купăсçа çавăрса 
илнӗ. Ташласа ывăнчӗç куран, юрăсем тăсса ячӗç. Таньăн амăшӗ кăна пӗр 
вӗçӗмсӗр тӗпелтен малти пӳрте чупрӗ. Апат юлашкиллӗ савăтсене йăтса 
тухать те каялла каллех мӗн те пулин хурса илсе кӗрет. 

Таньăн килти шăплăха каялла тавăрас килчӗ çак самантра. Хăçан 
кайӗç-ши кусем тесе пăхса выртрӗ вăл савăнакан халăх çине. Çӗнӗ çул 
каçне уявлама килнӗскерсем çурçӗр иртмесӗр те каймаççӗ пулӗ-ха. Ак 
хайхи сехет йӗпписем çурçӗр тӗлне çитсен çапма пуçларӗç. 

– Çӗнӗ çулпа! Çӗнӗ çулпа, тăвансем! – пӗр-пӗрне ыталаса кăшкăрма 
пуçларӗç хăнасем. 

– Çӗнӗ çул! Çӗнӗ çул! Камăн-тăр çуралнă кун! – ку Таньăн куккăшӗ 
пулчӗ.

– Анна, чăнах, сан аслин çуралнă кун марччӗ-и-ха? 
– Чӗн-ха, чӗн ăна! Ăçта-ха хăй? – темиçе çын пӗр харăссăн 

кăшкăрашнипе Таня çумӗнче тутлăн çывăракан аппăшӗ вăранчӗ. 
– Марина, хӗрӗм, тух-ха йăпăртлăха, сана чӗнеççӗ, – чаршава сирсе 

чӗнчӗ амăшӗ хӗрне. Ыйхăллă-хутăшлă пулнипе Марина хăйӗнчен мӗн 
кӗтнине ăнланмасăр пӗр кана куçне мăчлаттарса тăчӗ.

– Акă вăл, пирӗн маттурскер! – куккăшӗ Маринăна йăтса илсе тенкел 
çине çӗклесе тăратрӗ. Кӗпӗрленсе тăнă халăх хыттăн алă çупса саламлама 
пуçларӗ. 

Ăнланчӗ Марина хăйӗнчен мӗн кӗтнине. Класӗнче чи лайăх 
вӗренекенскер питӗ нумай сăвă пӗлет вăл. Пӗрин хыççăн теприне пӗр 
такăнмасăр шатăртаттарчӗ те шатăртаттарчӗ сăвăсене. 

– Ай маттуркка, ай пултарать, – кашни кӗтесрен мухтани илтӗнет.
Унтан Маринăна хăшӗ печени пачки, хăшӗ конфет курупки, тепри пу-

кане тыттарать. Самантрах хӗрачана парне айне турӗç. 
– Ман хресной хӗр вӗт вăл, апла паян кӗпе тăхăнтартмасăр пулмасть. 

Эп хатӗрленсе килнӗ, ан шутлăр маннă тесе,  – кӗпӗрленсе тăнă çынсене 
тӗрткелесе Марина умне Ваççа пиччӗшӗ пырса тăчӗ. – Хреснашшӗ 
парнеленӗ кӗпе вăл асамлă. Ача чирлесен-мӗн тусан хӗреснашшӗне е 
хреснамăшне кӗпе тăхăнтартма кăна каламалла – ача çийӗнчех чӗрӗлет. 
Чăвашсен авалтан пыракан йăли ку. Хальхи çамрăксем ăна пурне те пӗлсе 
пӗтереймеççӗ. Çавăнпа итлӗр мана, – хутаçран хутпа чӗркенӗ тӗркеме 
кăларнă май калаçрӗ Ваççа пичче. 

Хутне салтса пӗтерсен çынсен умне тӗлӗнмелле илемлӗ хӗрлӗ кӗпе 
тухса тăчӗ. Пурçăнскер Ваççа аллинче йăр та яр шăвать. Электричество 
çутинче ахах-мерченӗн çутатать. Кун пек кӗпе Таня халиччен курман. 
Аппăшне мухтаса парне айне тунă чухне Таньăн пырне ахаль те хытă 
чăмакка питӗрсе лартнăччӗ, çăтас тесен те çăтма çук. Халӗ пушшех сыв-
лама памасăр ыраттарма пуçларӗ. Çук, хăйне кӗпе паманшăн мар. Çак 
темиçе теçетке çынран пӗри те пулсан ун çинчен аса илсенччӗ. Никам 
та ăна шырамарӗ, амăшӗнчен ыйтса пӗлмерӗ. Ăçта вăл? Пур-и, çук-и – 
пурпӗрех. Хăйне никама кирлӗ мар пек туйрӗ хӗрача. 

– Марина, ну-кă тăхăнса кăтарт! Юрайрăм-ши, килӗшӗ-и? – çаплах 

пакăлтатрӗ аппăшӗн хреснашшӗ. Марина йăпăр-япăр тенкел çинчен сик
се анса кӗпепе пӗрле чаршав хыçӗнче çухалчӗ. Çакна курса тăнă Таня 
вырăн çине лап ӳкрӗ те çывăрам пекки турӗ. Марина нумай кӗттермерӗ, 
кӗпене тăхăнса çын умне тухрӗ. 

Пӳлӗм варрине тухса вăр та вăр çаврăнма пуçларӗ. Сарлака кӗпе арки 
парашют пек çӗкленсе хӗрачан çинçе кӗлетки тавра çаврăнчӗ. Çак хушăра 
çынсем сывлама та чарăнчӗç тейӗн. Гипноз тыткăнне лекнӗн çăвар карса 
пăхса тăчӗç çаврăнакан хӗрлӗ кӗпеллӗ ачана. Хӗрачан кăлкан пек шурă 
çивӗчӗ те саланса кайса хумлăн-хумлăн çурăмӗ çине ӳкрӗ. 

– Чисти принцесса! Ăçтан кăна пулма пӗлнӗ-тӗр? – купăсçă тарне 
шăлакан хӗрарăм чăтайманнипе алă çупса ячӗ.

– Марина, хреснаçуна мӗн темелле? – асилтерчӗ хӗрӗ çумне пырса 
тăнă амăшӗ. 

– Сăпаççипă, – вырăс сăмахне чăвашлатса каларӗ хӗрача. 
– Сывлăха, сывлăха, хӗрӗм, – хӗпӗртесе хушрӗ халăха тӗлӗнтернӗ 

Ваççа.
Ара, тăхăр вуннăмӗш çулсенче кун пек кӗпе тупни хăйне пӗр тӗлӗн

термӗш. Лавкка сентрисем пуш-пушă, укçа пулсан та ним те илме çук. 
Хула халăхӗ пач выçă ларать теççӗ. Юрать ялта пахча çимӗç туса илетӗн, 
выльăх-чӗрлӗхне усратăн. Аш-пăшӗ те, сӗт юр-варӗ те пур. Лавкка-
ран туянмасăрах пурăнма пулать. Ытлашши пуян пулмасан та выçлăх 
хăратмасть. Мускавра пач выçăпа аптранине калаçаççӗ. Ваççа вара ют 
çӗршывра туса кăларнă кӗпе тупса килнӗ. Кун хыççăн тăванӗсен умӗнче 
вăл тата пӗр шит ӳсрӗ пулинех. 

Таня кăна хăйне пуринчен телейсӗр туйрӗ. Çилленни, кӳренни, хитре 
кӗпене ăмсанни – йăлт пӗр çыхха пуçтарăнса хӗрачан пуçне ыраттарчӗ, 
лăпчăтса хучӗ. Темшӗн хăйне хăй те кураймарӗ çак самантра. Çынсемшӗн, 
уйрăмах тăванӗсемшӗн йӗрӗнчӗк пулнă пек туйрӗ. Никам та вăл пуррине 
аса илмерӗ, ăна шырамарӗ. Пӗр сас кăлармасăр ӗсӗклерӗ хӗрача, мин-
тер пичӗ те лачкам йӗпенчӗ. Йӗре-йӗре тӗлӗрсе кайма пуçланăччӗ ӗнтӗ, 
чашăк-тирӗк шăкăртатнă сасăпа вăранса кайрӗ. Амăшӗ сӗтел çинчен 
пуçтарать иккен. Тинех хăнасем кайса пӗтнӗ. Пӳртре шăп. Кӗрлесе тăракан 
шăв-шавран йӗр те юлман. Пӳрт стенисем те тасалса канса кайнăн 
туйăнчӗç хӗрачана. Марина та çумра мăшлатса лăпкăн çывăрать. Кӗпине 
тирпейлӗн тенкел пуçне çакса хунă. Тем пулчӗ çак самантра Таньăна, 
кӗпене карт туртса тенкел çинчен сӳсе илчӗ. Унтан кравать айне кӗрсе 
ларса пӗтӗм вăйран енчен-енне турткаларӗ. Тӳрех парăнмарӗ пурçăн 
пусма. Таня кӗпене арки вӗçӗнчен тата хытăрах туртрӗ, тинех пурçăн 
çиппине ситрелентерсе чăрр! туса çурăлса кайрӗ. Куççульпе чыхăна-
чыхăна çурчӗ те çурчӗ кӗпене хӗрача. Тӗрӗссипе,  хăй мӗн туса хунине 
те ăнланмарӗ. Часах чӗтрекен аллинчен таткаланса пӗтнӗ пусма татăкӗ 
шуса тухса урайне лаплатрӗ. Шурă пăнчăллă хӗрлӗ пусма татăкӗ... Çак 
самантра тин Таня  тӳрлетейми йăнăш туса хунине ăнланса илчӗ. Пӗчӗк 
аллисемпе пурçăн таткаланчăка пуçтарса илсе шăлчӗ, якатрӗ, анчах 
çурăлса пӗтнӗ аркă енчен енне пӗтӗрӗнсе тек пуçтарăнасшăн пулмарӗ. 
Хурланса йӗрсе ячӗ Таня. Мӗн тейӗ халь ăна аппăшӗ? Куншăн вăл ăна 

нихăçан та каçарас çук. Пытарса хурас, никам та ан тупайтăр. Хӗрача вас-
каса татăк-кӗсӗке пуçтарчӗ те матрас айне чиксе хучӗ. Кайран нумайччен 
çывăрса каяймасăр нушаланса выртрӗ. Ир енне тин тӗлӗрсе кайрӗ. 

– Анне, ăçта ман кӗпе? Ăна çакăнтах çакса хунăччӗ. Ăçта, ăçта вăл? – 
Марина хытă кăшкăрашнипе вăранса кайрӗ Таня. 

– Лайăхрах шыра, пурçăнскер урайне ӳкме те пултарнă.
– Çук ниçта та, кравать айне те кӗрсе пăхрăм, – халӗ ӗнтӗ Марина йӗме 

пуçларӗ. – Тӗлӗкре кăна курман-çке эп ăна, хреснатте алăранах тыттарчӗ 
вӗт...

– Эс пытарса хунă, – тăк тӗртрӗ вăл çывăрса выртакан йăмăкне 
аякӗнчен. 

Ним калама аптраса Таня пуçӗпе кăна енчен-енне сулласа илчӗ. «Тыт-
ман», – тесшӗнччӗ те, сасси çӗтрӗ. 

– Куçăнтан пăхсах пӗлетӗп, эс тытнă кӗпене. Пар халех, – тилмӗрчӗ 
Марина. 

Намăс пулса кайрӗ Таньăна, хăйне тӗнчере те чи ирсӗр ӗç тунă пек 
туйрӗ. Мӗн пулать те мӗн килет, ан тив вăрçчăр ăна, тен, хӗнеме те 
пултарӗç, анчах çак вăрттăнлăхпа малашне пӗр кун та пурăнаймӗ. Нуша-
ланса пурăниччен луччӗ халь чăтса ирттерес тесе матрас айӗнчен пурçăн 
çӗтӗке туртса кăларчӗ. Марина аллипе куçне шăлса типӗтсе йăл кулса ячӗ. 
Кăпăр-капăр кӗпине ярса илсе тӳрлетес шутпа силлесе илчӗ. Вӗл! турӗç 
енчен-енне аркă касăкӗсем. 

  Маринăн ахаль те пысăк куçӗсем чарăлнипе ала пек пулса кайрӗç. 
Лăстăр-лăстăр тутарчӗ вăл пурçăн кӗпене, шанас килмерӗ ӗнерхи 
хитрелӗхрен татăк-кӗсӗк кăна юлнине. Пăрçаран та пысăкрах куççуль 
тумламӗсем пичӗ тăрăх шăпăртатса юхса анса урайӗнче сарăлса выртнă 
шурă пăнчăллă хӗрлӗ пурçăн кӳлӗре путрӗç. 

* * *
Унтанпа нумай вăхăт иртрӗ. Маринăпа Таня ӳссе çитӗнсе пӗрин хыççăн 

тепри тăван килӗнчен тухса кайрӗç. Вӗренсе тухса çемьеллӗ те пулчӗç. 
Çавах Таня ача чухне аппăшне кӳрентернине манмарӗ. Ун çинчен пӗр 
вӗçӗмсӗр шутласа çӳремерӗ, çук. Çавах чӗре тӗпӗнчи айăп канăç памасть, 
комплекса çаврăнчӗ темелле-ши ăна? Çитӗнӳсем пур пулсан та туллин 
савăнаймасть вӗсемпе, тивӗçсӗр пек туять. Айăп туйăмӗ шап-шурă хут 
листинчи хура пăнчă пек канăçсăрлантарать. 

Пӗррехинче хула урамӗпе утса пынă чух куç тӗлне пусма тавраш су-
такан лавкка пулчӗ. Витринăна тӗрлӗ тӗслӗ, тӗрлӗ фактурăллă пусмасем-
пе капăрлатнă манекенсем илем кӳреççӗ. Марина алăка уçса шала кӗчӗ. 
Пурçăн та сатин, атлас та креп, чӗнтӗрлесе тунисем йӗри-тавра. Хӗрарăм 
тирпейлӗн лартса тухнă сентресем хушшипе майӗпен утрӗ. Кăмăла кай-
нисене тыта-тыта пăхрӗ. Шурă вак пăнчăллă хӗрлӗ пурçăн умне çитсе 
тăрсан тăп чарăнчӗ. Асра çурса пӗтернӗ кӗпе сывлăшра чӳхенсе урайне 
хум пулса ӳкни, Маринăн хӗрелсе кайнă куçӗсем чӗррӗн тухса тăчӗç. 

– Мана ак çак пусмана виçсе параймастăр-ши? – терӗ вăл сутуçа пусма 
татăкне кăтартса. 

– Паллах, сире мӗн чухлӗ кирлӗ?
– Ман пек хӗрарăма пӗр кӗпе тухмалăх, – аллипе пурçăна ачашласа 

йăл кулчӗ телейлӗ хӗрарăм. 

Константин Анатольевич 
Малышев 1977 çулхи çу уйăхӗн 
18-мӗшӗнче Пăва районӗнчи Пӳркел 
ялӗнче çуралнă. Шкул хыççăн Пăвара 
çар водительне вӗреннӗ. Хусанти 
патшалăх педагогика институчӗн 
вырăс филологи факультечӗн чăваш 
уйрăмне пӗтернӗ. Тутарстанри 
чăвашсен «Сувар» республика 
хаçатӗнче корреспондент, тӗп 
редактор (2003 – 2019), сайт 
редакторӗ пулса ӗçленӗ. 

ТР ЧНКА председателӗн 
пӗрремӗш çумӗ, Раççейри Чăвашсен 
федераллă наципе культура 
автономийӗн председателӗн çумӗ, 
Хусанти П.Хусанкай ячӗллӗ ЧНКЦ 
председателӗ, ТР ЧНКА çумӗнчи Чăваш çыравçисен союзӗн пайташӗ. 

Пӗлтӗр, 2023 çулта, Константин Малышевăн «Ачалăхăм» ятлă 
пӗрремӗш кӗнеки кун çути курчӗ. 

Константин МАЛЫШЕВ

Шкулта вӗреннӗ вăхăтра киле кайнă чух шав лавккана кӗреттӗмӗр – 
мӗн çӗннине илсе килнине тӗрӗслемелле пирӗн. Кӗркунне унта виноград 
е улма илсе килетчӗç. Хакӗ пуспа кăна, ещӗкӗпех туянатчӗç. Пӗррехинче 
пăхатăп – чи çӳллӗ сентре çинче купăс ларать. «Чайка» тесе çырса хунă. 
Ман вăл вăхăтра питӗ кармун (хуткупăса пирӗн ялта çапла калаççӗ) кала-
ма вӗренес килетчӗ. Сулахай Сашшук ӗнтетчӗ кăна ташă кӗввине, Радипе 
Михха Куля тетесенчен вӗреннӗ. Пирӗн купăс çук, ăçтан вӗренес? Аннене 
пырса йăлăнтăм, çирӗм тăватă тенкӗ хаклă тет. «Виççӗмӗш класра кăна-
ха, ӳссен илсе парăпăр», – тесе йăпатать.

Илмерӗç. Купăс лавкка сентри çинче хăй хуçине кӗтет-ха, никам та 
туянман ăна. Кашни кӗмессерен ун çине пăха-пăха ассăн сывлатăп. Пирӗн 
пек пысăк çемьере хуткупăс туянассисӗр пуçне урăх тăкаксем те пулнă-
тăр ӗнтӗ, анчах ача ăсӗ çакна ăнланас темен çав. 

Пӗррехинче кӗрхи каникул вăхăтӗнче Яппун Андрейӗ патне кайса килес 
терӗм. Урамра урăм-сурăм пылчăк, çынсем решеткесем хӗррипе кăна утса 
çӳреççӗ. Вăл вырăнсем те сукмакланман-ха, çумăрпа лӳшкенсех тăраççӗ. 

Эпӗ атăпа. Утатăп Сухал Евтук аппасен пахчи çумӗпе решеткесенчен 

УКÇА
Калав



42

тытăнса. Ура айне пăхрăм та – пылчăк çинче 25 тенкӗлӗх хут укçа вырта 
парать! Вăл вараланса та ӗлкӗреймен-ха. Апла-тăк ăна нумай пулмасть 
кăна çухатнă. Урамра никам та çук. Вăл тӗлтен ман умран иртсе кайнă 
çынсене те астумастăп. Илтӗм. Сирень чечекӗ тӗслӗ çирӗм пилӗк тенкӗ 
пысăк укçа шутланатчӗ. Пире лавккана çăкăр е ыттине илме ун пеккисене 
парса ямастчӗç. Вăт ăнчӗ тетӗп. Савăннă хам. Ӗмӗтре «Чайкăн» хурапа шурă 
тӳмисем ташă кӗвви кăлара пуçларӗç. Çапах укçа хуçи ăна шыраса таврăнмӗ-
ши тесе кӗтсе тăрас терӗм. Вăл енче нумай пенси карчăкӗ пурăнатчӗ, урăх 
камăн тухса ӳктӗр? Юри пăрахса хăвармаççӗ ӗнтӗ ун пысăкăш укçана...

Килекен çук. Çаврăнтăм та килелле уттартăм. Лавккана пӗччен купăс 
илме кайнин усси çук, çавăн пек хаклă япалана Зина аппа сутуçă хама 

кăна парса ямасса та пулта-
рать. Тата пылчăкра эп ăна 
пӗччен йăтса çитереес те çук. 

Пӳрте кӗтӗм. Октябрёнокăн 
улталама юрамасть, тӗрӗс вос-
питани илнӗскер асаннене 
веçех каласа патăм. 

– Халь купăс илсе параççӗ-и 
мана? – тесе ыйтатăп. Яланах 
ман майлă пулакан асанне 
сăнран улшăнчӗ. 

– Мӗн тума илтӗн? Ăна вӗт 
тухатласа пăрахма пултарнă, – 
тет хайхи. 

Вăл ун пек тӗшмӗшсене 
ӗненетчӗ. Унтан тата:

– Кам-тăр çухатнă ӗнтӗ, 
шырать-тӗр, – терӗ Сухалсен 
енне пăха-пăха. 

Манăн ӗмӗт татăлса пы-
нине сисрӗм. Çирӗм пилӗк 
тенкӗлӗхе аннене пама тиврӗ. 

– Хуçи тупăнмасан хăвна 
юлать, – тесе вăл укçа çухатнă çынна шырама Çӗткӗлсен тӗлӗнчен 
пуçласа ретрен килсем тăрăх кайрӗ. Анне киле хаçатпа чӗркенӗ канфет-
пӗремӗкпе килсе кӗни укçан хуçи тупăннине пӗлтерчӗ. Анчах та çак пы-
лак мана темшӗн савăнтармарӗ. 

Атте ӗçрен таврăнсан кăна эрленме пăрахрăм. Вăл мана хăй пӗчӗк чух 
лавккана çăкăр илме парса янă кучченеç укçине çухатни çинчен каласа 
пачӗ. Питӗ хуйхăрнă çакăншăн. Лавкка патӗнче темӗнччен кӗтсе те тăнă, 
анчах укçине тупса паракан тупăнман. 

Ун чухне вăрçă хыççăнхи выçă вăхăтсем иртмен пулнă-ха. Вăл мана тупнă 
укçана аннене панăшăн мухтарӗ. «Çынна ырă тăвăр, ырă туни усал тунинчен 
икӗ хут ытларах çаврăнса килет, мӗншӗн тесен ăна йывăр – вăл сире валли 
икӗ хут нумайрах пархатар йăтса килет», – тесе вӗрентетчӗç аслисем. 

Юрату туйăмӗ манра ача садӗнчех палăра пуçларӗ. Садике çӳрекенсем 
тăхтавсенче коридора тухса хӗрачасене хăвалама тытăнаттăмăр. 
Хăваласа тытсан питӗнчен чуптумалла. Чуптусан – вăл сан хӗр шут-
ланать, чуптăваймасан – çук. Кинори Аватар асамлă лашине утланнă 
пекех. Хӗрачасем тыттармастчӗç, пăрăнатчӗç. Хăваласа çитсе ăлăкпа 
хӗстереттӗмӗр те пурпӗр чуптăваттăмăр. Пӗшкӗннӗ хӗрачана тута хăçан 
çамкичен, хăçан çӳçӗнчен лекетчӗ. Çапах çакнашкал чуптуни амурлă 
вăйăра çӗнтерни шутланатчӗ. Хăйне евӗр çитӗнӳ. 

Пӗрремӗш класа кайнă çӗре манăн хӗр пурччӗ ӗнтӗ. Тӗрӗсрех кала-
сан, пире садикренех каччипе хӗрӗ тесе тăрăхлатчӗç. Çуллахи вăхăтра 
Лена аппасемпе кӳршӗри Калюк аппасем килле вылятчӗç. Эпӗ, Сергей, 
тăкăрлăкри Натали – вăйăри ачисем.

Аппасем пӗр кун килле выляççӗ. Пушă консерв савăчӗсене хăйăр 
тултараççӗ те «пăтă» пăлхатаççӗ, йăмра çулçи «укçа» шутланать. Пукани-
сем вырăнне «чӗрӗ экспонатсем» – кӗçӗннисем. 

Тепӗр кун туйла выляççӗ. Ача-пăча фантазийӗ мӗн таран çитнӗ-тӗр 
ӗнтӗ. Наталипе манран каччăпа хӗрне тăваççӗ. Ларатпăр килтен илсе 

ЮРАТНĂ ХӖР
Калав

тухнă пӗчӗк минтерсем çинче пӗр-пӗрин çине вăтанчăклăн пăхса. Хӗрӗн 
пӗркенчӗк пекки пур. Аппасем чуптутарса ахаль те хӗрлӗ питсене тата та 
хӗретсе яраççӗ.

Иксӗмӗр те çӳллӗ пулнăран воспитательсем пире юнашар тăратса 
юрлаттаратчӗç. Хывăнса тăхăнмалли шкапсен алăкӗсем те юнашарччӗ. 
Манăн ракета ӳкерсе хунă, унăн – юла. Çакă мана самай вăтантаратчӗ 
пулсан та ним те тăваймастăн. Ун пек ятсем ачалăхра хăпăтайми çыпăçса 
лараççӗ. Çапах та савни пурри хама ыттисенчен кăшт аслăрах туйтаратчӗ-
тӗр. 

Пурăнма та эпир юнашар пурăнаттăмăр. Пирӗн ушкăна мӗнпур ача 
килнӗ кунсенче мана çывăрмалли сехетсене час-часах анне кабинетӗнчи 
яслине вырттаратчӗç. Аслăрах ушкăнсенче кăнтăрлахи апат хыççăн 
çывăрмастăн ӗнтӗ, пăшăлтатса выртатăн, интереслӗ вӗт. Кунта эсӗ заве-
дующи кабинетӗнче пӗчченех, кичем. Юратуран ирӗксӗр уйăраççӗ.

Наташăпа çыхăннă пӗр интереслӗ япала асра. Пирӗн çемьере тăватă 
ывăл, вӗсен виçӗ хӗр. Кӗçӗнни Оксана çуралсан Наташăна йăмăкне 
коляскăпа уçăлтарма кăлараççӗ. Вăл нумай шухăшласа тăмасть, йăмăкне 
пирӗн пата арçын ачапа улăштарма илсе килет. Умра асанне ларнă пулнă, 
Сергея парса яман. 

Пӗрремӗш класра та Наташăпа пӗр парта хушшинче лартăмăр. 
Пӗтӗмпех аванччӗ, иксӗмӗр те лайăх паллăсемпе çеç вӗренеттӗмӗр, 
çуралнă кунсене те пӗрле тăваттăмăр. Юратни пирӗн çав таранччен 
пулнă-тăр ӗнтӗ, алăран алă тытăнса çӳренинчен иртмен. Пире вăл та 
çитнӗ. Хăçан вӗсен асламăшӗ варенипе чей ӗçтерет, хăçан пирӗнни сӗтпе 
турăх пăтратса парать. 

Анчах Наташăсен çемйи Шупашкара куçса кайсан пирӗн çыхăну 
татăлчӗ. Пӗр-икӗ çыру яркаларăмăр пек. Анчах мӗн çинчен калаçмалла 
хуларисемпе? Эпир унта мороженăй çиме кайсан кăна пулнă, вăл пурнăçа 
ăнланмастпăр. 

Çуллахи каникула асламăшӗ патне килсен вӗсем ӗнтӗ вырăсла перке-
лешме пуçларӗç. Çавă та сивӗтрӗ-тӗр тус-тантăшран...

Чим-ха, чим! Калава кунпа вӗçлеместпӗр, манăн ыйту пур: мӗншӗн 
эпир ача садӗнчи е пӗрремӗш класри савнисене манмастпăр-ха? 
Вăл пулăмсем тахçанах иртнӗ вӗт, темӗскер палăртмалли те çук çав 
хутшăнусенче. Тен, ун вăрттăнлăхӗ – чунра пӗрремӗш туйăмсем çуратакан 
самантсем урăх нихăçан та тӗл пулас çуккине асра тытни? Çав туйăмсене 
эпир, черчен чечек çеçкисене çил вӗрсе салатасран хӳтӗленӗ пек, чӗре 
тӗпӗнчи чи инçетри «çӳлӗк» çинче ачашшăн упратпăр.

Антонида Александровна 
Саушкина 1957 çулта Лениногорск 
районӗнчи Çӗнӗ Шешкел ялӗнче 
çуралнă. Шкул хыççăн Хусанти 
педагогика институтне пӗтернӗ,    
42 çул хушши тăван ялӗнчи шкулта 
вырăс чӗлхипе литературине 
вӗрентнӗ, директорăн воспитани 
парас енӗпе çумӗ пулса ӗçленӗ. РФ 
çутӗç отличникӗ. Халӗ канура. 

Икӗ чӗлхепе – чăвашла тата 
вырăсла – çырать. «Путь к себе» 
сăвăсен пуххин авторӗ. Вырăсла 
сăввисем Мускаври «Сельская новь» 
журналта, ытти хаçат-журналта 
пичетленнӗ. Чăвашла сăввисем 
«Ялав», «Тăван Атăл», «Шурăмпуç» журналсенче, «Самар ен», «Сувар» 
хаçатсенче пичетленнӗ. 

Антонида Саушкина – ТР ЧНКА çумӗнчи Чăваш çыравçисен союзӗн 
пайташӗ, вырăсла çыракансен «Российский союз писателей» пӗрлешӗвӗнче 
тăрать. Тăватă сăввине юрра хывнă. 

Антонида САУШКИНА

ТĂВАН ЧӖЛХЕ
Чăваш чӗлхи, тăван чӗлхе
Хакне епле-ши пӗлтерем?
Чунри чи çепӗç хӗлӗхе
Ун ячӗпе эп сӗртӗнем.

Инçе каям, таçтах çитем –
Пӗр-пӗр яла е хулана – 
Тăван сăмах – ачаш чӗлхем
Çемçе çил пек лăпкать чуна.

Хальччен пӗртте курман çынпа – 
Вăл чăвашла пуплет пулсан – 
Тӗл пулнă евӗр тăванпа 
Чун-чӗререн эс калаçан.

Тăван сăмах илтӗннипе 
Хаваслă кăмăл таврăнать,
Анне чӗлхи пулăшнипе
Çын инçетпе çывăхланать.

Чăваш чӗлхи – тăван чӗлхем!
Ăна епле-ши ман хаклас?
Чӗре çине сапан хӗлхем
Тесе-ши ун пирки калас?

Пилленӗ сисӗмлӗх хăлат, 
Сар кайăк – сас янравлăхне.
Ăс-хакăлна ан хавшаклат
Манса йăх панă чӗлхене.

Ют сăмахпа ан чухăнлат
Тăван чӗлхе пахалăхне.
Унра – илем, унра – хăват,
Пӗрле упрар малашлăхне!

ТĂВАН ЯЛĂМ
Инçете эп каяймарăм
Хам çуралнă кил-çуртран.
Каяймарăм мар – каймарăм
Ют çӗре чун туртманран.

Чӗререн кăлараймарăм
Хамăн ансăр сукмака.
Ют çулпа улăштармарăм
Вăл пулсан та сарлака.

Йăлтăр-ялтăр мар ман ялăм:
Илӗртмест вăл таçтанах.
Пурпӗрех мӗнпур вăй-халăм
Уншăн пултăр яланах!

ĂСАТУ
Эп ăсатрăм куççуле тăкмасăр
Салтака пӗртен-пӗр ывăла.
Уйрăлаççӗ, терӗç, макăрмасăр.
Ырă паллă, терӗç, çак йăла.

Юлашки хут аллуна сулларăн
Алăк хыçăнтан хупăниччен.
Эс телейлӗ: куççуле курмарăн,
Çирӗп тăтăм эсӗ кайиччен.

Эсӗ кайрăн – уçăлчӗ пуль çулӗ –
(Мӗн тăвайăн амăш чӗрине?)
Юхрӗ, юхрӗ чарăнми куççулӗ, 
Вăл йӗпетрӗ алă тутрине.

«Çитӗ, çитӗ, – хам хама питлетӗп, –
Йăлана пăсни вăл лайăх мар».
Ывăла чипер çул-йӗр пиллетӗп,
Майӗпен йăшать ăшри кăвар.

Пурпӗрех пӗлетӗп эп: пӗр çулӗ
Пӗр хут çеç-и макăртӗ мана?
Пултăр – юхтăр савăнăç куççулӗ,
Хуйхă çеç ан хуçтăрччӗ чуна…

Эп ăсатрăм куççуле тăкмасăр
Салтака пӗртен-пӗр ывăла.
Уйрăлаççӗ, терӗç, макăрмасăр…
Ырă паллă пултăр çак йăла.

КУС ЭС, КУСТĂРМА!
Кус эс, кустăрма,
Ырă кун паян.
Йыхăрчӗ курма

Аякри тăван.
Пырӗ ак тăван
Кантăкӗ умне,
Куç илми, чунтан
Пăхӗ çул çине.

Кус эс, кустăрма,
Тикӗс те сатур.
Тăвана курма
Манăн кăмăл пур.
Хатӗрлӗ тăван
Ӗçкӗ-çикине,
Кăларӗ шăрттан,
Лартӗ хуплуне.

Кус эс, кустăрма,
Хăвала çиле!
Тăвана курма
Манăн çитмелле.
Кăпăкӗ сăран
Тăрӗ чашкăрса,
Хапхине тăван
Хурӗ ак уçса.

Кус эс, кустăрма,
Ман çула кӗскет,
Тăвана курма
Чун-чӗре хистет.
Çӗнӗ юрăсем 
Кӗвӗлӗ тăван,
Ăшă сăмахсем
Пулӗç чи малтан.

Кус эс, кустăрма,
Ан шелле вăйна,
Тăвана курма
Çитерсем мана.
Тӗл пулас тӗле
Çитӗп нимсӗр мар:
Хире-хирӗçле
Çăкăрпа тăвар.

Кус эс, кустăрма,
Çӗмрен пек вӗçтер,
Тăвана курма

Хăвăртрах çитер.
Çак хутшăнури 
Туслăх туйăмне,
Атьăр, тăвар-и
Пӗр-пӗрне парне?

Кус эс, кустăрма,
Савăнăç паян:
Йыхăрчӗ курма
Аякри тăван!

ÇУРХИ ЮРĂ
Тӳпе, тӗс илнӗ майăн,
Шыв тӗкӗрне пăхать.
Çӳлте çурхи сăрнайăн –
Тăрин сасси юхать.
Ун евӗр вӗçеесчӗ
Çунатлă пулайса,
Сана савни теесчӗ,
Эс савнине туйса.

Каçхи ӗмӗтӗмре те
Чӗнетӗн эс мана, 
Ирхи тӗлӗкӗмре те
Илетӗн ытамна,
Пӗр сан çинчен çыратăп
Хӗвел шевлипеле,
Пӗр сан çинчен юрлатăп
Çурхи çилпе пӗрле.

Эс инçетре пулсан та
Асрах-çке йăл куллу.
Пин ӗмӗр тăсăлсан та
Çак вӗçсӗр уйрăлу,
Пӗрех сана каçарăп
Манса ыратăва,
Янрав юрра куçарăп 
Сӳнми юратăва.

ВУЛАКАНПА КАЛАÇНИ
Эс калатăн: «Сăвă çырасси – 
Вăл хитре сăмах çеç шырасси.
Килӗшуллӗ рифма тӗл пулсан
Çӗнӗ сăвă кун курать те сан!»

Эс калатăн: «Сăвă çырасси –
Вăл тулли валак çеç тупасси!»
Хуравлатăп: «Уçăлӗ çăлкуç – 
Çӗрӗпе те хупмасассăн куç.

Çавăн чух эп – тӗнчере пӗччен,
Çавăн чух ман аллăмра – мерчен.
Тăрăшатăп çанă тавăрса,
Чӗрене вут витӗр кăларса.

Çавăн чух куççуль ахахланса
Хут çине ӳкет – сăмах пулса.
Çăмăл мар-çке сăвă çырасси –
Пулайсан вăл чăн та чун сасси!»

ШУХĂШСЕМ
Мӗн çинчен эп шухăшлатăп
Хӗвелпе пӗрле тăрсан?
Мӗн пирки пуçа вататăп
Ик алла пӗр ӗç тытсан?

Питӗ аслă-çке тӗнчийӗ!
Çак мăнаçлăх çумӗнче
Мӗн эп – пӗр тусан пӗрчийӗ,
Эп – хирти пӗччен чечек?

Эп хальччен ăс-хакăл пухнă
Кулленхи ӗçре пиçсе, 
Хамăн алă витӗр тухнă
Кукăль-çăкăра çисе.

Ывăл-хӗр пăхса ӳстернӗ,
Сӳнтермен юратăва, 
Тăванпа тӳссе ирттернӗ
Пур инкек-ыратăва…

Мӗн эп – пӗр ыраш калчийӗ,
Эп – ирпе ӳкен тумлам?
Питӗ аслă-çке тӗнчийӗ!
Хуравне камран ыйтам?

Пулӗ халăх пӗр канашлă:
Çак чечен пӗрчӗсенче
Çуралса тупать малашлăх
Вӗçсӗр, вилӗмсӗр тӗнче!

Мăнаçланатпăр сирӗнпе,
паянхи кун паттăрӗсем!

 Ирина Николаевна 
Кузьмина Çӗпрел районӗнчи 
Матак ялӗнче 1974 çулхи пуш 
уйăхӗн 15-мӗшӗнче çуралнă. 
Шкул хыççăн 
И.Н. Ульянов ячӗллӗ Чăваш 
патшалăх университетӗнче 
тата Хусанти социаллă 
гуманитари вӗрентӳ 
центрӗнче аслă пӗлӳ илнӗ. 
Чăваш чӗлхипе литература 
вӗрентекенӗ, журналист, 
логопед-дефектолог.

1997 – 2002 çулсенче 
Çӗпрел районӗнчи «Тăван ен», 
2002 – 2004 çулсенче «Хыпар» 
Издательство çурчӗн «Чăваш 
хӗрарăмӗ» хаçатсенче тăрăшнă. 2004 çултанпа «Сувар» хаçатра, 2020 
çултанпа Хусанти «Елена Нуруллина» логопеди центрӗнче ӗçлет.

ЧР Президенчӗн стипендиачӗ (2003), журналистсен ӗçӗсен «Щит и 
перо – 2010», «Фемида года – 2019» республика конкурсӗсенче палăрнă. 

Ирина КУЗЬМИНА

Кашни вăрçăн хăйӗн сăнӗ, ятарлă çар операцийӗн те пур. Маншăн вăл – 
Михаил Афанасьев сăнӗллӗ: шухăшпа, ӳт-пӳпе çитӗнсе çитнӗ, тӗреклӗ, ырă 
кăмăллă салтак, спортсмен, чăн-чăн хӳтӗлевçӗ.

2014 çул. Украинăра Майдан кӗрлет. Политикăран аякри çынсем эпир 
те телевизор экранӗ çумнех çыпăçса ларса е пушă вăхăт тупăнсанах те-
лефон тытса кӳршӗллӗ çӗршывра мӗн пулса иртнине тимлӗн сăнатпăр. 
Ача чухне хăюсенчен пуç кăшăлӗсем туса украинла ташласси модăра 
пулнипе-ши, çак халăха белоруссенчен те çывăхрах кураттăмăр эпир. 

ВӖСЕН АЛЛИНЧЕ ÇӖРШЫВ 
МАЛАШЛĂХӖ, ШĂПИ

Ятарлă çар операцийӗнчи ентеш-салтаксемпе вӗсен 
ашшӗ-амăшӗсене халаллатăп.

Автор.

Олимпиада пек пысăк ăмăртусенче украин спортсменӗсем мала тухсан 
мӗнле савăнаттăмăр тата, ара, хамăрăннисем вӗт, медаль юта каймасть. 
Çавăнпа Украинăн çӗнӗ влаçӗ 2014 çулхи апрель уйăхӗнче Донбасри хăй 
халăхӗ çинех танксем яни, майăн 1-мӗшӗнче Одессăри Профсоюзсен 
çуртӗнче çынсене чӗрӗлле çунтарни пуçа шăнăçман япаласем пулчӗç, 
çакна тӳрех шанас та килмерӗ. Унтан кайрӗ вара Раççей çине лачака са-
пасси: тӳремсенче пин-пин çамрăк пире вилӗм сунса сикесси, факелсем 
çутса урамсем тăрăх утасси... Тăванла халăхшăн Раççей хăçан тăшмана 
çаврăннине сиссе те юлаймарăмăр. 

Мӗн кӗтет-ши сире, ачамсем?

Майдан алхаснă вăхăтра пӗррехинче пӗр телекăларăмра 20-мӗш 
çулсенче вăрçă пулассине Ванга каласа хăварнине асăнчӗç. Чӗрем тӳрех 
сисчевлӗн яш! чиксе кайрӗ.

– Эпӗ унччен пурăнаймăп ӗнтӗ, ачамсем, сире мӗн кӗтет-ши? – ассăн 
сывларӗ манпа пӗрле телевизор пăхса ларакан 90 çула çывхаракан ват ан-
нем.

Тăван çӗршывăн Аслă вăрçи вăхăтӗнче тăван ялне, Теччӗ районӗнчи 
Чакăлтăма, Украинăран çынсене эвакуациленине анне час-часах каласа 
паратчӗ. Мăнтарăнсене ял-йыш пӗр сăмахсăрах çемьесене йышăннă, хăй
сем те выçăпа касăхсан та çăкăра пӗрле пайланă. «Пур – пӗрле, çук – çур
малла» йăлапа пурăннă вӗт ӗлӗкрен чăваш. Анне Оля ятлă украин хӗрачипе 
питӗ туслашнине, кайран пӗр-пӗринчен йӗре-йӗре уйрăлнине тунсăхлăн 
аса илетчӗ. Шел, нихăçан та çыхăнăва татмастпăр тесе сăмах панă хӗр-
туссене тепре тӗл пулма Турă пӳрмерӗ. 

– Эх, Оля, мӗнле-ха капла, нивушлӗ сан ачусем ман ачасене перӗç-
ши? – терӗ хурлăхлăн аннем хăй ăшӗнче ачалăхри хӗр-тусӗпе калаçса.

Икӗ халăх хушшинче ыран-паян вăрçă тухасси ун чухнех сывлăшра 
явăнатчӗ ӗнтӗ. Юн шăршине сиснӗ украин неонацисчӗсем Минск килӗшӗвне 
пурнăçлама шутламарӗç те. 8 çула тăсăлчӗ вӗсен террорӗ Донбасра. 

2021 çулхи хура кӗркунне пӗррехинче ирпе ирех ӗçе кайнă чух Хусан 
хулинчен тухнă çӗрте çар колонни чарăннине асăрхарăм. Çакăн чухлӗ çар 
техникине Çӗнтерӳ парачӗсемпе çар училищисен территорийӗсӗр пуçне 
урăх ниçта та курманран чӗрем ырă мара сиссе сӳ туса кайрӗ. «Ăçта каяççӗ 
кун чухлӗн?» – пăраларӗ пуçа шухăш. Çав каçах ентешсен социаллă сеть-
сенчен пӗрин ушкăнӗнче 60 ытла техникăран тăракан çар колонни Çӗпрел 
районӗнчи Аслă Аксу çулӗпе кăнтăралла кайнине çырчӗç. Мӗнле кăна 
верси пулмарӗ-тӗр комментарисенче. Пӗри кăна: «Украинăна каяççӗ...» 
– çырчӗ шӳтлӗн. Тӳрре килчӗ. Хăйсем ăçта тата мӗн тума кайнине сал-
таксем хăйсем сисрӗç-ши? Пирӗн район урлă кăнтăралла каймалли çул 
пуррине пӗрремӗш хут пӗлтӗм ун чух.

2022 çул. Ăçта мӗнле пуль те, эпир, хусансем, ăна яланхинчен ну-
майрах фейерверк-салют ярса кӗтсе илтӗмӗр. Çӗнӗ çул каç тавралăх 
кисренсе тăчӗ. «Ырра кăна пултăрччӗ», – хам сисмесӗрех сасăпа 

пăшăлтатрăм черетлӗ салютăн вут-чечекӗ каçхи тӳпере çурăлнине 
хваттер чӳречинчен сăнанă май. Темшӗн ку илем мана савăнтарас 
вырăнне тата ытларах сисчӗвлентерчӗ. Ахальтен мар иккен.

Чунăм йышăнасшăн пулмарӗ 
 
Февралӗн 24-мӗшӗ, кӗçнерникун... Украинăра ятарлă çар операцийӗ 

пуçланни çинчен ӗçе çитсен илтрӗм. Шанма халăм çитменнипе-ши те 
хаçат номерӗпе держурнăй пулнипе, кунӗпе те питех тимлӗхе илмерӗм-
ха тӗнчипе кӗрлекен хыпара. Каçхине киле таврăнсан Дон-çи-Ростоври 
йăмăка Светланăна шăнкăравларăм.

– Пенӗ-сирпӗннӗ сасăсем леш енчен хытă илтӗнет теççӗ ӗçрисен чикӗ 
хӗрринче пурăнакан тăванӗсем. Тӗрӗс хыпар, – терӗ хайхи. 

Çавах чунăм йышăнасшăн пулмарӗ çакна. Канмалли кунсенче 
кунӗпе телевизорпа кашни хыпар кăларăмне, аналитика программи-
не пӗрин хыççăн теприне сывламасăр пăхрăм. Мӗн пулса иртни калама 
çук хытă пăлхантарса ячӗ. Манăн та пӗртăван пилӗк тете, вӗсен тата ап-
пан ывăлӗсемпе кӗрӳшӗсем, иккӗмӗш сыпăкри пиччен çарта контракт-
па тăракан ывăлӗ пур вӗт тата хам та аслă шкулта çулталăклăх медицина 
курсне пӗтернӗ çын. Пуç кӗç-вӗç сирпӗнес пек шавлать. Çапла виçӗ каç 
куçа чӗптӗм те хупаймарăм: «Америка астаракан япала нумая пырӗ-ха 
ку, хамăр атьсене шел, миçе анне ывăлне пытарӗ-ши тата?» – вӗçӗмсӗр 
явăнать пуçра шухăш. Çав кунсенче эпӗ те вут пек çунтăм пулсан, мӗнле 
чăтрӗ-ши салтак амăшӗн чӗри?! 

Вăхăтӗнче ман çемье Украинăна куçса кайма пултарнине аса илетӗп 
те хăрушă пулса каять. Кукамай Елена Григорьевна 1939 çулта тӗрӗс 
йышăну туман-тăк, мӗн курма тиветчӗ-ши вӗсен? Кукаçи Архип Дмит-
риевич Семенов ун чух Украинăри Горловка шахтине ӗçе вырнаçнă ик-
кен. Авланнăскер, пӗринчен тепри ачисем пӗчӗккипе инçе çӗре малтан 
хăй кăна кайса пăхма шутланă. Тепӗр темиçе уйăхран чăнах та çемйине 
илсе каяс тӗллевпе таврăннă вăл. Анчах кукамай те чунӗ сиснипе, те 
тăванӗсенчен уйрăлас теменнипе: «Каяссу килсен – кай, ачасене сӗтӗрсе 
тӗнче тăрăх çӳреймӗп-ха», – тенӗ пулать çирӗппӗн. Çемйи çӗнӗ çӗре 
пурăнма куçма килӗшменрен кукаçи те урăх каяс темен ахăр. Çапла 
хăтăлса юлнă ман çемье Тăван çӗршывăн Аслă вăрçин нуши-тертӗнчен. 
Йывăрлăхне курмаллипех курнă-ха, кукаçи 1942 çулхи февраль уйăхӗнчех, 
чăннипе темиçе уйăх маларах та, Мускава хӳтӗлесе хыпарсăр çухалнă 
пирӗн, кукамай пилӗк ачипе тăлăха юлнă, çавах та вăрçă вутне курман.

Ятарлă çар операцийӗ пуçланнă самантранах çухатусем пысăк пуласси 
паллăччӗ, пурпӗр ыррине шанас килет вӗт-ха. Усал хыпар утпа çӳрет тенӗн, 
нумай кӗттермерӗ хăйне, Кайпăç, Апас, Пăва районӗсене хурлăхлă хыпар 
çите пуçларӗ, унтан Çӗпрелне... Чăваш Çӗпрел каччине, контрактпа çарта 
тăракан, Сирире те пулма ӗлкӗрнӗ çап-çамрăк Игорь Арьяхова чи мал-
тан килсе пытарчӗç... Салтак тупăкне хăв куçпа курман-тăк, усал хыпара 
пурпӗр шанас килмест-çке.

Кӗçех кун пек май та пулчӗ. Хула хӗрринче пурăнаканскер лăк тулли 
автобусра ӗçе каятăп. Çул çинче яланхи пекех пробка. Пӗр ача вӗçӗмсӗр 
йӗрмӗшет, ыйхи тăранманччӗ-тӗр пӗчӗкскерӗн. Сасартăк пирӗн автобуспа 
икӗ катафалк танлашрӗ, водительпе юнашар çар çыннисем лараççӗ – Ху-
сана груз 200 кӳреççӗ... Машинăсем пӗрре пиртен иртсе каяççӗ, тепрехин 
эпир вӗсенчен... Çапла сехете яхăн. Автобус салонӗнче çул тăрăх йӗрмӗшсе 
пыракан ача та калама çук пысăк хуйхă юнашарах пынине ăнланчӗ-ши – 
тăрук йӗме чарăнчӗ. Ура пусма та вырăн çук автобусра шăп, мотор шак-
кани çеç илтӗнет... Шăп çак вăхăтра ятарлă çар операцийӗн трагедийӗн 
хăрушлăхне салонри кашни çын ăнлантăмăр пуль.

Ашшӗн усал тӗлӗкӗ, шел пулин те, чăна килнӗ...

Кӗçех чӗрене тата хытăрах ыраттараканни пулчӗ. 2022 çул, апрель 
уйăхӗ. Пăва районӗнче иртекен «Тăхăрьял шăпчăкӗ» юрă конкурсне кайса 
репортаж тума задани пачӗ мана редакци. СВОра пуç хунă Элшел каччи-

не, Ульяновскри 31-мӗш штурмпа 
десант бригадин гварди ефрейтор-
не, разведчик-пулеметчика Михаил 
Афанасьева çав кун пытарассине 
çул çинче кăна каларӗç. 

Çак качча пӗрре те курман эпӗ, 
палламан та. Ашшӗ-амăшӗ те пӗл
нӗ çынсем мар. Çапах Афанасьев-
сен çемйине йăтăнса аннă пысăк 
хуйхă çӗçӗ евӗр ман чӗрене те çурса 
ыраттарчӗ. Чăваш каччи, йăхташ-
çке, çитменнине кӳршӗ (хам эпӗ 
Çӗпрел районӗнчен). Çап-çамрăкла 
пуç хунă салтака юлашки çула ăсатма 
тем пек каяс шутлăччӗ – пулаймарӗ. 
Питӗ хурланса, пуç хунă салтак 
умӗнче пысăк айăпа туйса Хусана 
таврăнтăм ун чух. Тунтикунах ред-

коллегире Мишăн вилтăпри çине ятар-
ласах кайма, ашшӗ-амăшӗпе тӗл пулма 
тӗллев лартрăмăр. 

Телее, салтакăн ашшӗ Григорий Михайлович Афанасьев пирӗнпе 
калаçма килӗшрӗ. Ăна та, мана та çăмăл пулмарӗ. Çавах та Григорий Ми-
хайлович ывăлӗн сăнарне пӗрре те кăтралатмасăр уçрӗ. Ывăлӗ çар пурнăçне 
ăнсăртран та, эмоципе те суйламан иккен. Эрехпе, пируспа нихçан та 
иртӗхмен спортсмен чун туртнипе 2014 çулта çарта юлнă. Мишăн алли те 
ылтăн. Иккӗмӗш контракчӗ вӗçленсен яла таврăнса тимӗрçӗ ӗçне йӗркелеме 
ӗмӗтленнӗ вăл. Çавна кура Григорий Михайлович мӗнпур ӗмӗте ялтан тух-
са кайнă кӗçӗн ачисемпе мар, унпа çыхăнтарнине пытармарӗ. Ялти тӗп 
çуртра Мишăн ачисем чупасса куç пек кӗтнӗ Афанасьевсем...

– Март уйăхӗн 5-6-мӗшӗсенче тӗлӗк куртăм: урампа утса пыратăп пек, 

Михаил Афанасьев.

хапха умӗнче шăтăк, шăтăкра хура шыв. Сасартăк алăри телефон шурӗ те 
çак шыва ӳкрӗ. Телефона илме тесе чикмекпе антăм, унта 3-4 телефон та 
пур, манăнни – çук. Çавăн чухнех ырă мара сисрӗм, арăма каламарăм...» – 
куççульне çăта-çăта каласа пачӗ ывăлне çухатасса систернӗ тӗлӗкӗ пирки 
ашшӗ. – Чунӗ тухнă чух юнашар пулнисемпе хăçан та пулсан тӗл пуласса 
шанатăп-ха, – хушса хучӗ юлашкинчен. Темӗнччен калаçса лартăмăр Гри-
горий Михайловичпа, кайран Мишăн вилтăпри çине кайса чечек хутăмăр.

 Хам ӗмӗрти чи йывăр интервью пулчӗ вăл маншăн. Мӗншӗн тесен 
Афанасьевсен хуйхине хам чӗре витӗр кăлартăм. Командировкăран 
таврăнсан материала ирхине 5 сехетре çырма пуçларăм та каçхине 8 се-
хетре тин пӗтерейрӗм. Пӗр йӗрке çыратăп та – йӗретӗп, теприне çыратăп 
та каллех куççуль тăкăнать. Кун пек статьяра вулакана авторăн эмоцийӗ 
мар, тӗп сăнар мӗнле çын пулни интереслентермелле. Аран-аран хама 
алла илсе эмоцисене пусарайрăм. Çапла пысăк нушапа çуралчӗ Миша 
Афанасьев çинчен «Атьсем, каçарăр, пулăшаймастăп» статья. Сăмах май, 
Григорий Михайловичăн ӗмӗтне те пурнăçлама пултартăмăр. Статья 
хаçатра пичетленнӗ хыççăн Мишăн юлташӗсем вӗсемпе çыхăнăва тухрӗç. 
Апла-тăк, ахаль мар. Кашни вăрçăн хăйӗн сăнӗ, ятарлă çар операцийӗн те 
пур. Маншăн вăл – Михаил Афанасьев сăнӗллӗ: шухăшпа, ӳт-пӳпе çитӗнсе 
çитнӗ, тӗреклӗ, ырă кăмăллă салтак, спортсмен, чăн-чăн хӳтӗлевçӗ. 

Арăслан пек хăюллă ывăлсемшӗн тав

Ятарлă çар операцийӗ 2022 çулхи февралӗн 24-мӗшӗнчен пуçланса па-
янхи кунччен тӗп хыпар. Унта мӗн пулнине кашни кун тимлӗн сăнатпăр. 
Мӗншӗн тесен хирӗçтăру вутне контрактпа çарта тăракансем кăна мар, 
тулли мар мобилизаципе, хăйсен ирӗкӗпе кайнисем те кӗчӗç. Калăн, 
Тăван çӗршывăн Аслă вăрçи тепӗр хут тапранчӗ. Асаттесен йăлине тыт-
са кашни кун паттăрлăх кăтартаççӗ пирӗн салтаксем паян, нумай чухне 
хăйсен пурнăçне хӗрхенмесӗр. Çӗпрел районӗнчи Чăваш Çӗпрел мăнукӗ 
Андрей Колпаков полковник, разведчик-командир та акă аманса госпи-
тале лекнӗскер, пӗр-икӗ кун та пулсан сипленме килӗшнӗ пулсан, сывă 
юлатчӗ-тӗр, вăл вара суранне çыхтарнă та каллех çапăçăва кӗнӗ, хăйне 
шаннă салтаксене йывăр çапăçура хăйсене кăна хăварман...

Танк ротин командирӗ Геннадий Командов аслă лейтенант (Теччӗ 
районӗ, Аслă Ăнă), Андрей Кульметьев (Нурлат районӗ, Пӗчӗк Хăмăшлă), 
Александр Данилов медбрат (ЧР Шăмăршă районӗ, Асанкасси ялӗ)... Шел, 
СВОн хурлăхлă списокӗнче ентеш-чăвашсем сахал мар. Арăслан пек хăюллă 
çакăн пек ывăлсем çуратса ӳстернӗшӗн кашни атте-аннене çӗре çити пуç 
тайса тав тăватăп. Хуть мӗнле сăмах илтсен те, шанăр – салтаксене сума 
сăвакан, вӗсемшӗн чунтан пăшăрханакансем эпир Раççейре нумайрах, çӗр 
чăтайми хуйха пӗрле пайлатпăр. 

 Çухату хам çемьерен те пăрăнса иртмерӗ. 2023 çулхи январӗн 
10-мӗшӗнче иккӗмӗш сыпăкри тетене – Тури Услон районӗнче пурăннă, 
СВОна хăй ирӗкӗпе кайнă Альберт Мухаметханова юлашки çула ăсатрăмăр. 

«Эпӗ унта кирлӗрех», – терӗ вăл пире мӗншӗн ятарлă çар операцине 
хăй ирӗкӗпе кайма шутланине ăнлантарса. Фронтăн чи йывăр та хӗрӳ 
вырăнӗнче пулнă вăл, Артемовск хулине штурмланă. 2022 çулхи ноябрь 
уйăхӗнчен çыхăнăва урăх тухмарӗ... Ырă хыпара тем пек кӗтсен те – кӗтсе 
илеймерӗмӗр. Тăванăмăр ноябрӗн 27-мӗшӗнчи хӗрӳ çапăçура паттăррăн 
пуç хунине 40 кунӗ иртсен тин пӗлтерчӗç... Аннен пӗртăван йăмăкӗн ывăлне 
хайхи украинка Ольăн ачи (е пирӗнни ун ачине) персе вӗлермен тесе паян 
никам та шантарса калаймасть. Аслă вăрçăн нушине пӗрле тӳснӗ, кайран 
çӗршыва пӗрле ура çине тăратнă икӗ халăх тăшмана çаврăнма мӗнле ирӗк 
патăмăр эпир? Акă вăл тăванла халăхсен хăрушă трагедийӗ!

Хамăрăннисене пăрахмастпăр!

Ятарлă çар операцийӗ Тăван çӗршывăн Аслă вăрçи хыççăнхи чи вăйлă 
хирӗçтăру, ăна Афган, Чечня вăрçисемпе танлаштарма çук, пире хирӗç 
54 çӗршыв тăрать. Англосакссем хӗтӗртнипе çӗнӗрен хунанă фашистсе-
не каллех Раççей салтакӗн çӗр çинчен тасатмалла. Аслă вăрçă вăхăтӗнчи 
пекех тăшманпа кӗрешме халăха кар тăратрӗ вăл. Салтака пӗр вăрçăра 
та пулăшусăр хăварман пирӗн халăх. Халӗ те çӗнтерӗве çывхартма май 
çитнӗ таран йăлт тума тăрăшать, окоп çуртинчен пуçласа автомобиль та-
ранах тивӗçтерет. Пурнăçшăн хăрушлăх пуррине пăхмасăр фронта гу-
манитари пулăшăвне леçекен волонтер-ентешсем (Анатолий Скворцов 

А.Н.Скворцов (сулахайран виççӗмӗшӗ) Аксу тата Нурлат 
волонтерӗсемпе пӗрле.

(Аксу районӗ), Владимир Ярухин (Ульяновск хули), Виктор Петухов 
(Çӗпрел районӗ), район администрацийӗн пуçлăхӗсем тата ыттисем) 
пурри савăнтарать. Калама çук пысăк ӗç тăваççӗ вӗсем, салтаксене мӗн 
кирлипе тивӗçтернисӗр пуçне халăх тӗревне çитерсе малалла çапăçма 
хавхалантараççӗ. Салтаксене ку тӗрев сывлăш пекех кирлӗ халӗ. Ял-ху-
ласенчи гуманитари пулăшăвӗ пухакан, маскировка сеткисем çыхакан, 
окоп çуртисем пек чи кирлӗ япаласем ăсталакан ыр кăмăллăх фончӗсен 
ӗçченӗсене те çӗре çити пуç таятпăр. Çав шутра шкул ачисене те, вӗсем 
çырнă çырусем пирӗн салтаксене сивӗ окопсенче ăшăтаççӗ. 

Паянхи кун паттăрӗсем

СВО темипе ӗçлеме тивнӗрен, нумай çынпа тӗл пулма тивет, çав 
шутра салтаксемпе хăйсемпе те. Мӗнлерех-ха вăл паянхи кун паттăрӗ? 
Хальччен куçа-куçăн курса калаçнă, паллашнă ентеш-салтаксем тăрăх 
хаклас пулсан – ытлашши нумай сăмах вакламан, хăюллă, Тăван çӗршыв 
умӗнчи тивӗç мӗн иккенне лайăх ăнланакан çын. 

Ульяновскри 31-мӗш десантпа штурм бригадин десантникӗ Сергей 
Вунберов, тӗслӗхрен, СВОра пӗрремӗш кунранпа. Çапăçусенче палăрса 
темиçе наградăна тивӗçнӗ. Десантниксен династине тăсать вăл. Ятарлă 
çар операцийӗн мӗнпур йывăрлăхӗпе нуши-тертне тӳссен те, хăйӗн 
виçӗ ывăлне десантниксен хунавне малалла тăстарас ӗмӗтлӗ. «Десант-
ник вăл – ӳт-пӳ енчен тӗреклине, вăйлă характерлине, çирӗп кăмăллине 

Сергей Вунберов çемйипе.

тата чăн-чăн арçынна кирлӗ ытти нумай ен пуррине пӗлтерет», – терӗ кун 
пирки ытлашши сăмах вакламасăр. 

Хусанти Росгвардин ятарлă тӗллевлӗ «Барс – 26» отрячӗн миномет 
батарейин артиллерисчӗсем, Çӗпрел районӗнчи Чăваш Çӗпрелпе Алеш-
кин Саплăк каччисем Константин Годуновпа Максим Журавлев кӗске 
отпуска таврăнсан та шухăшпа атьсемпе пӗрле пулнине пытармарӗç. 
Пăва районӗнчи Хирти Кушкă каччин Николай Нестеровăн вара СВО-
ран çăмăллăнах пăрăнса юлма майӗ пурччӗ-тӗр, пӗр вăхăт Лондон-
ра пурăннăскер, унтах юлма е тепре кайма пултарнă вăл, анчах Тăван 
çӗршыва йывăрлăхра хăварман. Мобилизаципе ятарлă çар операцине 
кайма повестка килсенех çар ретне тепре тăнă. 

Аксу районӗнчи Кивӗ Тимушкел ялӗн 24-ри каччипе, хальхи вăхăтра 
фронтра кӗрешекен Ярослав Филиппенкăпа паллашма май пулнăшăн 
питӗ савăнатăп. Вăл мана паянхи çамрăксене шанма вӗрентрӗ.

– СВО пуçлансанах хам та унта лекессине шалти туйăмпа сисрӗм. 
Тăвансем: «Сана илсе каймаççӗ ӗнтӗ, ан пăшăрхан», – тесе лăплантарма 
тăрăшсан та, атте-аннене тӳрех: «Апла-капла пулас-тăк, тарса 
çӳреместӗп – каятăп», – терӗм. Çавăнпа повестка маншăн кӗтменлӗх 
пулмарӗ, шухăш-кăмăлпа хатӗрччӗ ӗнтӗ эпӗ, тен, ачаранах та-и? – 
çапла кӗске, çав вăхăтрах тулли пулчӗ хуравӗ çамрăк ентешӗн. Хам 
умра Тăван çӗршывăн чăн-чăн хӳтӗлевçи тăнине туйрăм ун чух. Яро-
слав Филиппенкăпа отпускӗ вӗçленес умӗн темиçе кун маларах кăна 
калаçрăм. Ăшӗ тем пек çунсан та çакна пӗр чӗптӗм те кăтартмарӗ вăл, 
никама, нимӗне ӳпкелемерӗ те. Нумай ыйтăва шӳте çавăрма тăрăшсан та 

Ярослав Филиппенко.Теччӗн кӗмӗл волонтерӗсем.

тӗп шухăшӗ: «Эпир пур чух лăпкăн çывăрăр», – тени пулчӗ. Салтак та пул-
сах çуралмалла иккен. Шăп çакăн пеккисен аллинче халӗ çӗршывăмăрăн 
шăпи, малашлăхӗ.

 «Сувар» хаçатра пичетленнӗ кашни салтак редакцишӗн тăванран 
та çывăхрах халӗ. Салтаксемпе хăйсемпе тӳрремӗнех çыхăну тытатпăр. 
Çыхăнăва час тухаймасан пăшăрханатпăр, хыпар килсен ача пекех хытă 
савăнатпăр. Çавăнпа иккӗленместӗп, çук, шанатăп – кун пек ачасем пур 
чух çӗнтерӳ пирӗн пулать. Ку ӗмӗртен капла, халӗ те çаплах пулать!

Андрей Колпаков.

Андрей Колпаковăн наградисем.

Геннадий Командов.Александр Данилов.

Маргарита Валерьяновна Литта 
1980 çулта Самар облаçӗнчи Шунтал 
районне кӗрекен Тăварăм ялӗнче 
çуралнă. Вырăнти шкулта вăтам 
пӗлӳ илнӗ хыççăн Баландаево ялӗнчи 
Культура çуртӗнче илемлӗх ертӳçи 
пулса пилӗк çула яхăн ӗçленӗ. Самарти 
культура училищине, Самарти 
патшалăх искусствăпа культура 
академине пӗтернӗ. Шкулта вӗреннӗ 
чухнех Шунтал районӗнче тухса 
тăракан хаçатра пичетленнӗ, унăн 
штатра тăман корреспонденчӗ пулнă. 
Каярах ăна çав хаçатăн редакцине 
ӗçлеме чӗннӗ. Çемье çавăрнă хыççăн 
2003 çулта Нурлат хулине пурăнма 
куçнă. Нумай çул районта тухса тăракан «Туслăх» хаçат редакцийӗнче 
тăрăшнă. 

2016 çулта Маргарита Литта Петӗр Хусанкай ячӗллӗ литература 
премине тивӗçнӗ. «Пластилиновый дождь» кӗнеке авторӗ. Çавăн пекех 
унăн хайлавӗсем Нурлат районӗнчи çыравçăсен пӗрлехи «Асамат кӗперӗ», 
«Созвездие Нурлат» сборникӗсенче пичетленнӗ. 

Маргарита ЛИТТА

Украинӑра ятарлă çар операцийӗ пуçланнă хыççăн пӗрремӗш хурлăхлă 
хыпар пирӗн пысӑках мар хулана апрель уйӑхӗн пуçламӑшӗнче çитрӗ. Çар 
тивӗçне пурнӑçланӑ май ентешӗмӗр Андрей Кульметьев ефрейтор хӑйне 
хӗрхенмесӗр юлташӗсен пурнӑçне çӑлса хӑварнӑ. Унпа сывпуллашнă çӗре 
Астăвăмпа Мухтав мемориалӗн комплексӗ умне хула çыннисем çеç мар, 
районта пурăнакансем те пуçтарăнчӗç. Хуйхă ют пулмасть! Çак сăмахсене 
çирӗплетнӗ пек хӗрарӑмсем çеç мар, арçынсем те куççульне чарма 
пултараймарӗç...

Ятсӑр – пӗр уйӑх

Андрей 24 çулта çеçчӗ. Вӑл 2022 çулхи март уйӑхӗнче пуç хунă, тепӗр 
уйӑхран – апрелӗн 25-мӗшӗнче вара 25 çул тултармаллаччӗ...

– Вăл пирӗн иккӗмӗшӗ, кӗçӗн ывӑл. Андрей çуралнӑ чухне эпӗ Çӗпӗрте 
нефть отраслӗнче ӗçлеттӗмччӗ. Ывăл эпӗ таврӑниччен пӗр уйӑх ятсӑр 

АНДРЕЙ КУЛЬМЕТЬЕВ – ТĂВАН ÇӖРШЫВĂН 
ЧĂН-ЧĂН ПАТРИОЧӖ

пурӑнчӗ. Çемье эпӗ таврăнасса 
Пӗчӗк Хăмăшлăра – манăн аттепе 
аннен килӗнче – кӗтрӗ, çавӑнпа 
документсенче Андрей çак ялта 
çуралнă тесе çырнӑ, –  каласа 
парать Андрейӗн ашшӗ Федор 
Кульметьев. – Аттепе анне пире 
ачасене воспитани парассинче 
пысăк пулăшу пачӗç. Мӗншӗн те-
сен пирӗн мӑшӑрпа иксӗмӗрӗн 
те ӗçсем сменăпа ӗçлемелличчӗ, 
Марина Арсентьевна «васкавлӑ 
пулӑшу» фельдшерӗччӗ. Вӑл ти
вӗçлӗ канӑва тухичченех хӑйӗн 
юратнӑ ӗçне пурнăçларӗ. Манӑн 
ӗç те çӑмӑл марччӗ, çавӑнпа ат-
тепе анне чӑнах та ывӑлсене вос-
питани парассинче пысӑк вырӑн 
йышӑнчӗç.

– Андрей питӗ лайӑх шăл
лăмччӗ, тӑрӑшуллӑ ывӑлччӗ, 
ялта асаннепе асатте патӗнче 
хӑнара пулма юрататчӗ, вӗсене 
пулӑшатчӗ. Ӗçчен, нимӗнле ӗçрен 
те хӑраман... Пуласлӑхне яла-
нах çар ӗçӗпе çыхӑнтарасшӑнччӗ. 
Пире атте те мӗн пӗчӗкренех 
çарта служба иртмелле тесе 
вӗрентрӗ. Пӗррехинче эпир атте-
пе килте шкулти кивӗ тетрадьсене 
пăхса лартӑмӑр. «Кусем кирлӗ мар 
ӗнтӗ, атя çунтарса ярар», – терӗм. 
«Çук, – терӗ атте. – Акӑ Андрей 
паллӑ çын пулса тӑрӗ те эпир 
унпа мухтанса вӗсене ыттисене те 
кӑтартӑпӑр...» Çапла пулчӗ те, – 
паллаштарчӗ хӑйӗн асаилӗвӗсемпе Андрейӗн пиччӗшӗ Иван.

«Манӑн кил – сирӗн килӗр»

Федор Иванович каланӑ тӑрӑх, Андрей ачаранах пӗтӗм ӗçе хӑй 
тума юратнӑ. Нумайрах пӗлме тăрăшнă, яваплӑ, тӳрӗ кăмăллă пулнă. 
Чӑн-чӑн туслӑхăн хакне пӗлнӗ. Тантӑшӗсемпе хăвăрт пӗр чӗлхе тупнă, 
нумайӑшӗнпе çывӑх туслашнă. Анчах чи шанчăклă та çывӑх тусӗ Роман 
Евлейкин пулнӑ. Вӗсем 5-мӗш класран пуçласа яланах пӗрле. Раççейри 

Андрей Кульметьев.

коопераци университетне «Таможня ӗçӗ» специальноçе вӗренме те пӗрле 
кӗнӗ, çар çыннисем пулма та пӗрлех йышăннă.

– Вӑл питӗ шанчăклă тусчӗ. Пулӑшу кирлӗ пулсан кирек хӑш вӑхӑтра 
та пулӑшма хатӗррине эпӗ пӗлеттӗмччӗ. Андрей хӑйне çирӗп тытакан, 
тӳрӗ, ырă кӑмӑллӑ çынччӗ. Унăн тусӗсем те питӗ нумайччӗ, пире час-ча-
сах çапла калатчӗ: «Манӑн кил – сирӗн килӗр». Халь те, хӑй вилнӗ хыççӑн 
та, вӑл пире каллех пӗрле, хӑйӗн килӗнче пуçтарать. Эпир çар çынни пул-
ма, контракт службине суйлама пӗрле ӗмӗтленнӗ, çакă питӗ сăваплă тивӗç 
тесе шутланă. Служба вӑхӑтӗнче эпир ӳт-пӗве пиçӗхтерес енӗпе кăна 
мар, теорипе психологи хатӗрленӗвне те иртрӗмӗр. Ятарлă пӗлтерӗшлӗ 
çарти служба, унта вара пурне те илмеççӗ, пирӗншӗн карьера ӳсӗмне 
тăвас енӗпе черетлӗ пусăм пулчӗ. Андрей снайпер ӗçӗ енӗпе манӑн аслӑ 
напарникчӗ. Эпӗ ӑна юлашки хут курнине питӗ лайӑх астӑватӑп. Ятарлă 
задача пурнӑçланӑ чухне мана йывăр амантрӗç. Андрей чупса пычӗ 
те: «Роман, ан та шухӑшла!.. – тесе кӑшкӑрчӗ... Унтан вара аманнисене 
эвакуациленӗ вăхăтра хăрушсăрлăхпа тивӗçтерме малалла чупрӗ… Ун 
пек çынсене урăх эпӗ нихăçан та тӗл пулаймăп, – каласа парать Роман 
Евлейкин. – Çакна уйрӑмах палӑртас килет: манӑн тус мӗн шутланине 
вӗçне çитерме пӗлетчӗ. Служба вӑхӑтӗнче пирӗн кашни кун 3-6-10 кило-
метр чупма тиветчӗ, кунне пӗр хутчен кăна та мар. Çын дистанцие ир-
тес тесе мӗнпур вăйран тăрăшать, кайран ывăнать те канма чарăнать е 
чупнă чухнех кана-кана илет. Андрей вара нихçан та чарӑнса тӑмастчӗ, 
малалла чупатчӗ, çӗр çинелле пăхса пыратчӗ, тарӗ юхатчӗ, анчах çумра 
чупакансем, вӗсен кăтартăвӗсем çине пăхмастчӗ. Çакӑн пек хӑвӑртлӑхпа 
вӑл пысӑк дистанцисене иртме пултаратчӗ, чӗнмесӗр, кăмăл-туйăмне 
кăтартмасăр. Вӑраххӑн, анчах тӗрӗс. Аманнисене йăтса тухассипе заня-
тисенче яланах чи пысăк кӗлеткеллисене хăй çине илетчӗ: «Вӑйлӑрах çеç 
пулӑп», – тетчӗ. Анчах пуринчен ытларах бокса юрататчӗ. Андрей шухăш-
кăмăла йăлтах хӑйӗнче тытакан çынччӗ, бокс вара сăмахпа каламаннине 
йăлтах хăйӗн ăшӗнчен кăларма пулăшатчӗ. Вӑл вӑйлӑччӗ, тата та вӑйлӑрах 
пулма тӑрӑшатчӗ. Эпир хамӑр служба иртнӗ вырăнпа, хамӑрăн туссемпе 
мухтанаттăмăрччӗ, яланах мухтанăпăр та!

Андрей вилни çинчен хыпара Роман йывăррăн йышăннă, халӗ те 
çакăнпа килӗшме пултараймасть. Час-часах иртнине аса илет, хӑй мӗн 
курни-илтнине тусне каласа парать, унпа канашлать, вӑл халӗ те юнашар 
тесе шутлать. Вăл пурне те курнăн, илтнӗн туйăнать тет. Тусӗсене, пӗр клас
ра, курсра вӗреннисене, çарти тусӗсене, Андрее пӗлнисене пурне те халь 
Роман пӗрле пуçтарать. Вӑл пулӑшнипе Андрейӗн çемйи те ывăлӗ служба 
иртнӗ çар чаçӗпе çыхӑну тытать. Вӗсем хӑйсен тусӗн вилтӑпри çинче те 
пӗрре кăна мар пулнă, шкулти музее килнӗ, унта паттăра халалланă экс-
позици хатӗрленӗ, гимназие кӗнӗ çӗрте мемориал хӑми çакӑнса тӑрать.

Иртнӗ çулла Андрей Кульметьевăн çемйине Росгвардин Федерацин 
Атăлçи округӗнчи 26-мӗш ятарлă пӗлтерӗшлӗ отрячӗн 5598-мӗш çар 
чаçӗн кунне паллă тунă çӗре йыхрав илнӗ. Унта чаплă лару-тăрура Федор 
Ивановича ывӑлӗн хӗрлӗ беретне панă. Каярахпа Андрейӗн ашшӗ каллех 

чаçрен чӗннипе «Хусан Кремлӗн Кубокӗ» профессионалсен боксӗн каç
не хутшӑннă. Унта ăна Росгвардин ятарлă пӗлтерӗшлӗ 26-мӗш «Барс»  
отрячӗн ялавне панă.

– Эпир – ывӑлӗсем вӑрçӑ операцийӗнчен таврӑнман çемьесем, çакӑн 
пек тӗлпулусене ӗмӗрех асра тытăпăр. Йăлтах чуна пырса тиврӗ, – тет Фе-
дор Кульметьев, çаплах çемйине тимлӗх уйăрнăшăн пурне те чунтан тав 
тӑвать. Вӑл Кама леш енӗн тата Нурлат хулин регионти музейне ывӑлӗ 
çинчен асран кайми экспозици хатӗрлеме пулӑшать, унта унăн япали-
сене, сăнӳкерчӗкӗсене, докуменчӗсене панӑ. Андрей вӗреннӗ гимназире 
час-часах патриотизм мероприятийӗсене хутшӑнать. Шӑп çакӑнта ӳснӗ 
вăл, Тӑван çӗршывăн чӑн-чӑн патриочӗ пулса тăнă.

Кайри парта хушшинчи пӗрремӗш пулăшакан

Андрей Кульметьев вӗреннӗ класс пирки ӑшӑ асаилӳсем чылай. Учи-
тельсем те унпа тивӗçлипех мухтанаççӗ.

– Андрей çарпа патриотизм мероприятийӗсене яланах хутшӑнатчӗ. 
Стройпа юрă юрласа иртмелли мероприятие, ДОСААФ енӗпе конкурс-
сене хатӗрленнӗ чухне те пӗрремӗш пулăшаканччӗ. Кадет отрячӗн 
командирӗ пулнӑ май вӑл гимназин хӑнисене кӗтсе илетчӗ: гене-
ралсене, патриотизм воспитанийӗ парас енӗпе конкурс комиссийӗн 

Паттăрлăх орденне тивӗçнӗ ентешӗмӗре Нурлат 
тăрăхӗнче ӗмӗр-ӗмӗр асра тытӗç.

пайташӗсене, спортсменсене, çав шутра паллӑ боксера Николай Валуева 
тата ыттисене те. Çӗнтерӳ парачӗсене уйрӑмах хавхаланса хутшӑнатчӗ, 
палӑк умӗнче мӑнаçлӑн тӑратчӗ, çапӑçу хирӗсенче вилнӗ совет салтакӗсене 
хисеп тăватчӗ. Вӑл ыттисемшӗн тӗслӗх вырăнӗнчеччӗ, ӑна хисеплетчӗç, 
юрататчӗç, гимназин тата Тӑван çӗршывӑн чӑн-чӑн патриочӗ, – куççульне 
пытарма пултараймарӗ директорӑн воспитани  енӗпе ӗçлекен çумӗ Тать-
яна Евлейкина.

Андрей çинчен Лейсан Галиева та уйрăмах ăшшӑн каласа парать.
– Андрей гимназире вӗреннӗ чухне эпӗ педагог-йӗркелӳçӗ пулса 

ӗçлеттӗмччӗ. Шкулти активистчӗ, мероприятисен пуçаруçиччӗ, çаплах 
вӗсене питӗ лайăх ертсе пыратчӗ. Вăл хутшӑннӑ мероприятисенчен кӗçӗн 
классенче вӗренекенсем валли йӗркеленӗ Çӗнӗ çул уявӗ уйрӑмах асра 
юлчӗ. Хӗл Мучин тумне тӑхӑннӑ Андрей хăйӗн рольне çав тери лайăх 
вылярӗ, ачасемпе ташлама тытӑнчӗ те... сасартăк сухалӗ тухса ӳкнине те 
сисмерӗ вӑл. «Кун пек савӑнӑçлӑ Хӗл Мучие эпир халиччен курманччӗ-
ха», – ахăлтатсах кулчӗç ачасем...

Шӑпи çапла пулнă-ши? 

Паттӑрлӑхпа хастарлӑх тӗслӗхӗ яланах Андрейӗн куçӗ умӗнче пулнӑ. 
Унӑн мăн аслашшӗпе мăн кукашшӗ иккӗшӗ те Тӑван çӗршывӑн Аслӑ вӑрçи 
вăхăтӗнче çапăçу хирӗнчен таврăнман. Андрейӗн те шăпи çавӑн пекех 
пулчӗ. Пӗрремӗш çапăçăва Сирире хутшăннă, анчах ун çинчен ашшӗпе 
амӑшне нихăçан та каласа паман. Вӗсене яланах çапла каланă: «Гумани-
тари конвойӗпе пӗрле çеç кайрăм».

– «Служба малалла пырать, йăлтах лайăх», – ывăл телефонпа çапла çеç 
калатчӗ, – малалла каласа парать Федор Иванович. – Декабрь уйӑхӗнче 
черетлӗ вӗренӗве каятӑп тесе пӗлтерчӗ. Патшалăх ертӳçи Владимир Путин 
Донбасра ятарлӑ çар операцийӗ пуçланни çинчен пӗлтерсен йăлтах паллӑ 
пулчӗ. Президент каланӑ тӑрӑх, ятарлă çар операцийӗн тӗллевӗ – çынсене 
хӳтӗлесси. Украина территорине тухса каяс умӗн Андрей пиччӗшӗ пат-
не телефонпа шăнкăравласа систерме ӗлкӗрнӗ. Çавӑнтанпа эпир пурте 
пӑшӑрханса пурӑнтӑмӑр. Мартӑн 10-мӗшӗсенче пирӗн пата Донбасран 
госпитальте сывалакан пӗр боец шӑнкӑравларӗ, Андрей амӑшне унăн 
йăлтах йӗркеллӗ тесе калама ыйтнă. Темиçе кунран вара...

– Вăл ушкăна килнӗ чухне питӗ çамрăкчӗ, опытсăр, анчах вӗренес кăмăлӗ 
питӗ пысăкчӗ. Опычӗ çуккишӗн Андрей пӗрре те пăшăрханмастчӗ, çакă ăна 
вăй-хăват çеç хушатчӗ. Çине тăнипе, тусӗсем пулăшнипе вăл питӗ лайăх 
кăтартусем тума пуçларӗ, снайпер пулса тăчӗ, çакă вара подразделенири чи 
лайăх стрелок пулнине пӗлтерет. Вăл чăн-чăн çар çынниччӗ. Хальхи вăхăтра 
ырă кăмăллă, питӗ тӗрӗс воспитани илнӗ çынна тӗл пулма йывăр. Яланах хăй 
тӗллӗн аталаннисӗр пуçне вăл пӗрле служба иртекенсене пулăшма ӗлкӗретчӗ. 
Темиçе уйăхранах Банкир – коллективра ăна çапла чӗнетчӗç – подразде-
ленире чăн-чăн ăста кăна мар, кашниншӗн шанчăклă тус, тăван пек пулса 
тăчӗ! Андрей питӗ хăюллăччӗ, хăрушă лару-тăрура та хăйне лăпкăн тытма 

пӗлетчӗ. Андрейпе пӗрле служба иртме пултарнипе мухтанатпăр! Ушкăн 
ăна яланах асра тытать. Андрее пӗлнисем ăна нихăçан та манмӗç, – 
паллаштарчӗ хăйӗн асаилӗвӗсемпе 4-мӗш ушкăнăн командирӗ, ăна 
Тренер тесе чӗнеççӗ. 

Çак ушкăн йышӗнче Андрей Кульметьев 2022 çулхи март вӗçӗнче 
Украинăра националистсем яла туртса илесрен хӳтӗлессипе пӗлтерӗшлӗ 
тӗллеве пурнăçланă. Вăл десантниксемпе пӗрле пӗрремӗш ретре пынă. 
Кивӗ Буда патӗнче ушкăнăн уйрăм йышӗ засадăна лекнӗ, тăшмансемпе, 
сăмах май, вӗсем самай ытларах пулнă, çапăçу пуçланнă. Минометсенчен 
пеме тытăннă. Андрей хăйӗн пурнăçне хӗрхенмесӗр тусӗсене паттăррăн 
хӳтӗленӗ. Чăваш Ен каччипе Александр Никоновпа ун çумӗнче снаряд 
çурăлнă… 

Федор Кульметьев ывăлӗн çарти тусӗсем пулăшнипе мӗн пулса иртни-
не тӗпчесе пӗлме пултарнă. Вăл боецсене никама та пăрахса хăварманшăн 
тав тăвать: аманнисене те, вилнисене те çапăçу хирӗнчен илсе тухма 
пултарнă. Взвод командирӗн çумӗ Алексей аслă прапорщик (хушма ячӗ 
Кракер) Андрее 3 километр хăй çинче йăтса тухнă. 

– Эпир ывăла киле илсе килме, тивӗçлӗн пытарма пултарнăшăн пур-
не те тав тăватпăр, – куççуль витӗр пӗлтерет паттăрăн амăшӗ. Раççей 
Федерацийӗн Президенчӗн Владимир Путинăн хушăвӗпе Андрей Куль-
метьева вилнӗ хыççăн Паттăрлăх орденӗпе чысланă, ăна унăн ашшӗпе 
амăшне панă. 

Тӗнче хӳтӗлевçи. 

Ырă кăмăллă, пурне те пулăшма хатӗр, чăн-чăн тус, юратнă ывăл, 
тăрăшуллă шăллăм, хастар та хăюллă салтак – ентешӗсем, тусӗсем, 
тăванӗсем Андрей Кульметьева шăп çакăн пек асра тытаççӗ. Шел пулин 
те, ӗмӗрӗ кӗске пулчӗ. Вăл хăйӗн валли ансат мар çул-йӗр суйланă – тӗнче 
хӳтӗлевçи. 

– Чун хурланни çинчен пӗлтермесӗр тата тав сăмахӗсем каламасăр 
пултараймастăп. Мӗн пулса иртнине ӗненес килмест. Эпир Андрейпе ин-
ститутра пӗр ушкăнра вӗрентӗмӗр. Вăл питӗ ырă кăмăллă çынччӗ. Яланах 
пулăшатчӗ. Килне, Нурлата, пуçтарăнсан манран та килне каймастăн-и 
тесе ыйтатчӗ, çула май лартса каятăп тетчӗ (эпӗ Алексеевски районӗнчен), 
питӗ тимлӗччӗ. Пурнăçа юрататчӗ, хаваслăччӗ... Çак списока тахçанччен 
те тăсма пулать. Сире çакăн пек вăйлă яшшăн тавах. Эсир чăн-чăн арçын 
çитӗнтернӗ. Вăй-хăват тата чăтăмлăх сире, – çапла çырса янă Андрейпе 
пӗр курсра вӗреннӗ Инна Нуртдинова. 

Чылайăшӗ çакăн пек сăмахсенех калаççӗ тата тав тăваççӗ Анд-
рей Кульметьевăн ашшӗпе амăшне – Федор Ивановичпа Марина Ар
сентьевнăна. Андрей ӗмӗрлӗхе пурин асӗнче те юлӗ. Федор Иванович та 
яланах çапла калать: «Эпӗ ывăлпа мухтанатăп! Вăл Тăван çӗршыва хӳ
тӗленӗ! Çӗнтерӳшӗн пуç хунă!»

Ренат Магсумович Харис 
(Харисов) 1941 çулхи çу уйăхӗн 
6-мӗшӗнче Ульяновск облаçӗнчи 
Чăнлă районне кӗрекен Елховое 
Озеро ялӗнче çуралнă. Тутарстан 
халăх поэчӗ, драматург, литература 
критикӗ, публицист, куçаруçă, 
патшалăх тата общество деятелӗ. 
Раççей Федерацийӗн Патшалăх, 
Тутарстанăн Г.Тукай ячӗллӗ 
Патшалăх, Муса Джалиль, Расул 
Гамзатов (Дагестан), Фатих Карим 
(Пушкăртстан), Çеçпӗл Мишши 
(Чăваш Ен) премийӗсен лауреачӗ. 

Тутар, вырăс, белорус, пушкăрт, 
чăваш, акăлчан чӗлхисемпе кăларнă 
60 ытла кӗнеке авторӗ. Л.Любовскин «Сказание о Юсуфе» балечӗн, 
Р.Ахиярован «Любовь поэта», «Сююмбике» оперисен, «Золотая Орда» 
балечӗн, Э.Низамовăн «Золотая Казань» мюзиклӗн, «Черная палата» 
оперин, «Зеркало» монооперин, М.Яруллинăн «Человек» ораторийӗн 
лебреттисене çыраканӗ. Унăн уйрăм хайлавӗсем Раççей, СНГ тата чикӗ 
леш енчи ытти çӗршывсенчи халăхсен чӗлхисемпе пичетленнӗ.

ТР Раисӗ çумӗнчи Геральдика канашӗн, «Тутар энциклопедийӗн» Тӗп 
редколлегийӗн, РФ Писательсемпе издательсен ассоциацийӗн Президиумӗн, 
«Наш современник», «Дружба народов» журналсен, «Татарский мир» 
хаçатăн редколлегийӗсен пайташӗ. Хусанта пурăнать.

Ренат ХАРИС

«...Сыватрăн-и куçна? Халь еплерех 
                                                           куран?
Е тӗтрепе хупланнă шурăмпуç?» –  
Пăшăрханса калаçрӗ Мускавран 
Телефонпа манпа Микулай тус. 

Унччен час-час килетчӗ ман пата, 
Е ӗçпеле, е хăнана – ятне, 
Утаттăмăр хуллен ват Хусанта, 
Мечӗтсемпе чиркӳ тăрри патне.

ХУСАН ТУР АМĂШӖ
Поэма

Йӗрсем çухалмӗç вырăс çӗрӗнче.
Раççей сăнарӗ-çке эпир – тӗкӗр çинче. 
Пайланă вырăспа çăкăр-тăвар:
Çавна ӗнентерме йăла, словарь.

Габдулла Тукай. 

Пулсаччӗ Марджа́ни1  мечӗтӗнче, 
Раи́ф2  мăнастирне çитсе кайран... 
(Нумай ăсчах Хусан хӳтлӗхӗнче, 
Пурăннă çулăм кăларса чулран).

Уçсаччӗ вăл мана хăй ӗмӗтне –  
«Хусан Тур Амăшне курас килет».  
(Ун чух ман тусăм кайнăччӗ хӗне, 
Çав турăш, имӗш,пулăшма пӗлет). 

Тур Амăшӗн вăйне вăл ун чухне,  
Калатчӗ чӗререн ӗненнине,    
Пăхмасăр çулсене, çухрăмсене, 
Çынна вăл сыватма пултарнине.   

Чăнах кирлех-им халӗ Ватикан, 
Рим Папинчен вăй-хал ыйтатпăр-и?
Пулайӗ-ши пайта çав утăмран,
Кайсан та тинӗс леш енне çити.

Ун умӗнче чун айăпне туять,    
Пӗр усă та памарӗ шырани.  
Таса турăшсенче çук вăй-хăват,  
Чӗресенче кăвайт çутаканни.  
  
Халь ак телефонпа канаш пилпе,
Леш турăш Хусана иккен килсе: 
«Çав Турă Амăш сăнӗн çутипе,
Суккăр та куракан пулать», – тесе.

«Тур Амăш чиркӗвне кайса килсем, 
Ху шăпупа хăвах хуçа, тăван, 
Çав турăш хăватне тӗрӗслесем, 
Куçсем чирлемӗç урăх сан нихçан».  

Эп хирӗçлерӗм: «Мăсăльман, – тесе, – 
Шăп çавăнпа пулăшмӗ турăшу.    
Ун вăй-хăвачӗ крешӗнсем валли, 
Кашнийӗн пирӗн урăх тӗн палли». 

– Йăнăш ку, тусăм, – терӗ Микулай. – 
А «Бог един» вӗт теççӗ тӗнчере.     

Кӗлтăвасси пулсан та хăйне май,
Тур Амăшӗ пӗр пек пăхать пире.

Пуçа илмерӗм тусăн канашне,  
Куçа тумлатрăм тухтăр эмелне,     
Тӗнче çуталчӗ çăлтăр пек çиçсе,  
Тавралăх путрӗ ырату сӗмне.  

Куçсем хупланчӗç ... Пӗр тӗтре умра... 
Анчах куратăп сӗмлӗх витӗрех – 
Йăл! тăвакан Çӗр чăмăрӗ тавра, 
Ишет Тур Амăш кинори пекех. 

Курăнусем чупаççӗ куçсенче      
Хăрушă тӗлӗксен саманчӗ пек.   
Вут-çулăм, тӗтӗмсен çаврăмӗнче  
Кунсем – авалхисем – куçаççӗ тек. 

* * *
...Куратăп акă: çарӗн умӗнче
Утать сулмаклăн Минин – курмӗ шар, 
Хусан Тур Амăш ун аллисенче, 
Çапăçăва кӗрет вăл пӗччен мар.   

Унпа пӗрле ав вырăспа чăваш,   
Ирçе те çармăс, мăкшă, ар, тутар.   
Хӗрес, çур уйăх – пурпӗр хурăнташ – 
Тăшмана хирӗç пурте тăчӗç кар.

Хусан Тур Амăшне çӳлте тытса  
Ирӗклӗ çар кӗрет çапăçăва.   
Суя патша полякӗсем чыхса 
Нихçан та тек ан тивччӗр Мускава.  

Васкавлăн тарчӗç тăшмансем тухса,   
Выç кашкăр пек, хӗссе хӳрисене   
Çул тăршшӗпе пусса та çаратса.  
Тасатрӗ çумăр ирсӗр ӗçсене.  

Çӗкленнӗ тусанта, лапра çăрса,  
Халăх çарӗн ав полкӗ ыткăнать. 
Тур Амăшне малта йăтса пырса –  
Раççей мухтавӗ ӗмӗрлӗх пырать!..  

 1  – Шигабутдин Марджани (16.1.1818 – 18.4.1889) – тутарсен  çутта кăлараканӗ, 
богослов, философ тата ăсчах-историк. 
 2 – Раифа – Хусан çывăхӗнчи православи мăнастирӗ. 

 * * *
Полтава хирӗнче швед çарӗсем 
Ирех çапăçăва хатӗрленеç.     
Хусан Тур Амăшне сăвап çынсем  
Петӗр патша патне, тет, çитереç.  

Патша ура çинче, пач çывăрман,   
Тур Амăшне ирех вăл кӗлтăвать:   
«Вăйне çухаттăр паянтан тăшман,
Раççей мухтавӗ çунатне сарать!     

Манайтăр Карл патша Раççей тӗлне,
Ан çӗкленейтӗр урăх ӗмӗрне. 
Мазепа гетмана парас парне –  
Туянтăр вырăссенӗн чăмăрне!»

Çӳлте, çап-çутă çăлтăр айӗнче, 
Тур Амăшӗ илтет ун сăмахне,  
Хăй ывăлне лăпкать чӗрçи çинче,  
Ачашласа илсе Иисус çӳçне... 

***
Ак Петербург. Хусан соборӗ.     
Алтарь енне Кутузов çаврăнать,   
Тур Амăшне сăпайлăн тархасларӗ:        
Французсенчен Руçа çăлма ыйтать.       
  
«Пӗлме кирлӗ, çунтарнăччӗ пуля, 
Куçăм витӗр тухса сăхайсассăн.     
Суккăр мар эп, хуйхи урăх пулӗ,     
Раççее çӗн инкек пăталасшăн!   

Тапăннă çӗршыва Наполеон,          
Пӗтӗмпех çӗре юхăнтарасшăн.    
Вӗсемшӗн çук йӗркелӗх те саккун – 
Пул тӳре-шара та суд тăшманшăн!.. »

Çӳл тӳпере çутă çăлтăр çутсан,  
Турамăш илтет вăйпут кӗллине.  
Мускав нушине чунпа ăнланса, 
Савса якатать пепкийӗн çӳçне.  

Хусан Тур Амăш пулăшрӗ пире, 
Çичӗ ютран хӳме пек хӳтӗлерӗ.         
Наполеон халь хуçăлнă тирек,         
Тапăнчӗ – тинӗс, тарчӗ – кӳлӗ пек! 

***
Куратăп фильмсенчи пек сăнсене,         
Пӗри çухалчӗ, теприсем килеç. 
Петӗр те Кутузов, вӗсен хыçне – 
Ав Сталинăн сăнарӗ тухрӗ кӗç. 

Сивӗ сăн. Куç харшисем – çунатлă.  
Тӗнче хуçисенчен вăл хуçарах.  
Чӗтрет тӗнче. Генсекăн ӗмӗт аслă –  
Хӳтӗленсе Мускавăм юлтăрах.  

Ас илчӗ Сталин: тарнă Мускавран 
Наполеон, малтан – Суя Мӗтри.
Шутлать çулпуç: «Ӳкместпӗр ураран, 
Халь фюрера Мускав паратпăр-и?!»

Кутузов Филире канаш пухсан,  
Унта вăл сăмахне каланă чух,    
Пӗр хӗрӗх çухрăмра анчах тăшман –  
Тавлашусем вӗренӗ питӗ шух. 

«Парас е парас мар тӗп хулана?» 
Каллех ыйту тухса тăрать ума.  
Сасартăк куç хывсассăн таврана, 
Генералсем пуçлаç хӗрес хума.  

Мал кӗтесрен, сăнарӗн хӗмӗпе,  
Хусан Тур Амăш кăкăртан тирет. 
Хӗмрен пуçне çӗн шухăш килнипе, 
Чи Аслă пуçлăх телефон илет:

«Çын умӗнче нихçан та кӗлтуман,
Мечӗтсене, чиркӳ те шеллемен.   
Сасартăк, сирӗлсен пуçра тăман, 
Тӗне чӗнеп çӗре хӳтӗлеме.

Епископа самолёта лартар, 
Тур Амăшне хăйпе пӗрле илсе,   
Çаврăнтăр вăл вӗçсе Мускав тавра,  
Çӳлтен окопсене хӗреслесе.  

Шанатăп, пулăшӗ Руçе пирте
Çак турăш, тăшмана çӳпе шăлса. 
Хăрушă вăрçă вӗрекен çӗрте,   
Пурне те хӳтӗлев, хӳме пулса...»

Çап-çутă çăлтăрăн ялтăрӗнче, 
Тур Амăшӗ илтет ун сăмахне,  
Хăй пепкине лăпкать чӗрçи çинче,  
Çемçен шăлса илет Иисус çӳçне...  	

Ун чух чылайăш курнă тӳпере   
Тур Амăш сăнӗ ӳкерӗннине.  
Вăрçа, шава пăхмасăр, пурпӗрех, 
Юхса вăл тухнă тӗп хула тӗлне.  

Тавăру вучӗ сарăлсах пырать,  
Тарать пăхмасăр нимӗç çав вутран. 
Хыçран ав Сив Мучийӗ хăвалать,
Çыртать вăл сăмсаран та хăлхаран. 

***
…Пăхма хăратăп çутта хирӗç эп,  
Кӗтрет кӗтетӗп, пулӗччӗ халь чух.  	
Куçсем сураççӗ, кăлăхах кӗтеп – 
Тытма калем, çырма та халăм çук! 

Пăчланчӗ телевизор – ним курмап! 
(Этемшӗн илтни çеç çителӗксӗр).
Курмастăн-тăк тӗнче – тӳсми асап, 
Ӳт-пуçӗ пур, анчах та чунӗсӗр.    

***
...Им ячӗç ман куçа. Çапла шăпа, 
Çутă сӳнчӗ... Анчах парне пурах – 
Хусанăн турăшӗ хăçантанпа
Çавăрăнать Çӗр чăмăрӗ тавра.

Тӗтрелӗхре вӗçет карап çинче3, 
Çиçсе тăран пин çăлтăр хушшинче!.. 
Çӗр çийӗпе шуйттанӗ явăнать, 
Хăй хӗçӗпе усаллăн сулкалать. 

Пурне те Турă пӗлнине манса, 
Пулас Армагеддоншăн тăрăшать, 
Хăй, сатана, саккунсене пăсса,  
Усалсенчен çар пуçтарма пăхать. 

Турра та, Аллаха та чыс туман. 
Çук уншăн Я́хве, Бу́дда та курман. 
Çухатнă намăс, хăрани пулман, 
Акать вăл çылăх та сиен ялан.  

Шанать вăл хăй пӗрмай çӗнтерессе, 
(Иккӗленӳ ун çук ку енӗпе), 
Шуйттан кӳлет усаллăх çӗклемне, 
Хăварӗ намăса несӗлсене.    

Сӗмрен çутта çулран çулах вӗçсе,   
Шăрăх та сив пăр витӗр вăл тухать. 
Сăваплă турăш – вунă çул та мар! – 
Çӗр чăмăрӗ тавра шав çаврăнать.  

Тен, çавăнпа Шуйттан, вутра çунса, 
Çӗр-каçсерен хӗçне шавах хăйрать, 
Талăкӗпех  каваршăн шутласа, 
Тӗнче вăрçи чӗртесшӗн тăрăшать?.. 

***
Çав турăша эп куртăм Кремльте,  
Хăймарăм ун патне çурта лартма.  
Эп – мăсăльман. Юрать-ши ку çӗрте  
Ют тӗн йăлисене тӗпе хума?  

Юлман ман тӗнчере пулман кӗтес,  
Умра – Çӗр чăмăр, ноосфера. 
«Господь – един!» Сăмах 
                                   «има́н» та «ве́ра» 
Ăнланăва пӗр ят пулса çитет. 

Вăрттăнлăха уçать пире Аллах,  
Сăвап ятне вăл панă тӗнчене.  
Ун тепӗр ят та пур ӗнтӗ, паллах,  
«Творец» тесе çӳл тӳпере чӗнеç.  

Аллах та Турă яланах манра  – 
Куллен-кунхи ăсра, ăнланура.    
Çут сапакан Тур Амăш сăнарӗ      
Вӗçет куç виçейми инçетлӗхре.   

 3 – 2011 çултанпа Хусан Тур Амăшӗн евӗрӗ Раççей космос станцийӗн 
сегментӗнче (МКС) упранать.

Пушкинра, Тукайра та Толстойра,
Гётере те ӗненӳсем  пӗрре.
Хӗсӗнсе, иçмасса, Чингисханра,
Юмахри пек, «ылтăн крыльцара!»

Хусанăн «Кул-Шариф» текен мечӗт, 
Пăлхавăшни чиркӗвӗпе çумра.  
Пуриншӗн те пӗрре пăхни çитет, 
Илемлӗхе çирӗплетме чунра… 

***
...Донбасс – асар-писер вут-çулăмра,  
Çыру хӗрсе вулаççӗ салтаксем.  
Ача çырăвӗсем выртаç умра  –
Вăрçă çинчен тӗрлеç хута вӗсем.   

Ăнран кайма та пулӗ çырупа! 
Вӗсенче асап, шанни кӳленнӗ.   
Çыру кӗтесӗнче кăранташпа  – 
Хусан Тур Амăшне ӳкернӗ.         

Переççӗ, сирпӗтеççӗ таврара,   
Вилме пултарӗ паттăр та шикли. 
Анчах Тур Амăш тутăрне карать,  
Иисус патне пыраймӗ халь пульли.  

Çырусене упраççӗ хӗвӗнче, 
Ача çырăвӗнчен ăшши перет. 
Вăрçи хирет. Йăлт кисренет тӗнче. 
Мӗскер малта? – Пӗлеймӗ чун, чӗре. 

Тата çыру. Чалăшласа çырни – 
Вуншар йӗрке саспаллисем карах, 
Аяларах – Сююмбике башни, 
Çур уйăхăн çурли – юнашарах. 

Пăхап «Вăхăт» программа. Вертолёт – 
Анса ларать. Бензин – бак тӗпӗнче.  
Винтсем шăпланчӗç. Çӗкленет пилот. 
Хусан Тур Амăш – çурăм хыçӗнче.

Ак офицер – ик сыпăкри тăван,   
Вăл мăсăльман. Çапăçнă Донбасра.    
Ăçтан пӗлен, мӗнле тӗнпе ăна,    
Хăварнă чӗрӗ, халӗ – запасра.    

Раççейӗн тӗнӗ – пӗтӗмӗш тӗнче,  
Окопра атеистсем пулмаççӗ! 
Ӗненӳпе яланлăх чун çинче. 
Тур патне тасаланса каяççӗ. 

***
Хирургпала шăпах сехет хушши.   
Тăтăшах тапхăрсене тустартăм! 
Тăван çӗрпе ăçта çитмерӗм-ши?  
Чунăмра пур кӗтесе пуçтартăм.  

Епле манас-ха халь çав сăмаха?  
Микулай тус каланăччӗ хӗлле.   
Тур Амăш, имӗш, халӗ те чӗрех,  
Мӗнпур çынна асапсенчен сиплет.   

Туйăнчӗ – хăлхаран пăшăлтатать, 
Такам мана Коран4  сыпăкӗсем. 
Тавралăх янраса чăнкăртатать, 
Çап-çутă ангел тухрӗ пек ишсе.   

Саманчӗ аслă, çавăнтах – ансат.  
Эп тӗлӗкре е çакă чăн-чăнах?.. 
Тин çеç вӗçеттӗм, çеçкереччӗ сад.   
Ак ӗнтӗ – çук тӳпи те çук çăтмах. 

Шухăш пайсене тирпейлӗн пухрăм,       
Курăнупа вӗçтертӗм инçете.                 
Сывласа кӗç саланса каяттăм,           
Çӗршер, пиншер те пӗчӗк йӗкӗте! 
 
«Ура!» тени вӗçейрӗ чунăмра:   
Хӗвел вăранчӗ – ăшă та хӗрӳ...
Палаткăна кӗрейнӗ тухтăра   
Такам каларӗ пек: «Ку Çӗнтерӳ»! 

  4 – Коран аятне илсе кăтартасшăн кунта: «Ля хауля уаля куууата илля 
биллях». Унта Аллах пире йӗркене пăсассинчен управ парать. Вăлах Унăн 
хушăвӗсене пурнăçласа пыма вăй-хăватпа тивӗçтерет тенӗ.

Пур ӳтӗм тăрăх ыткăнчӗ хавас!     
Хум килсе çапрӗ çӳллӗ тӳперен:     
«Уçсамăр куçсене!» – каларӗ сас.   
Тӗссем мана хупларӗç çӗнӗрен.       

Хирург ман турӗ хăй çӗнтерӗвне!  
Вăл харпăр-хăйӗн – çӗнтерӳ ку-тӗр. 
Чăнах та пурнăçларӗ тивӗçне,    
Уçса маншăн Çутă патне çул-йӗр.    

Леш Çӗнтерӳ, вăл аякра-ха халь,   
Тăван Çӗре таврăнӗ ăшăра.          
Ма çаврăнать-ха Çӗр тавра ахаль?   
Хусанти Тур Амăшӗн сăнарӗ! 

Çын пурнăçӗ – хӗнре, куççульсенче,   
Çавах пулаç малта çӗнтерӳсем.      
Пӗрмай çут чунсенче, чӗресенче  –     
Çунайччăр пирӗн хӗм шанчăкăмсем! 

***
...Наркозӗ иртрӗ, пуçăмра шăв-шав,  
Алăк енне пуçларăм эп утма. 
Хăлха çурса сас пачӗ шăнкăрав, 
Шăв-шавсенчен пулăшрӗ вăл хăпма. 

«Куçсем епле? Шанатăп, курăн эс?» – 
Тӗп хуларан тус – Коля шăнкравларӗ, 
Ман куç валли шырать имçам –
                                                       мертес,  
Пин çухрăмран хисеплесе каларӗ. 

Кӗç операци пуласси пирки,       
Ăна эп шухăшпа та пӗлтермен. 
Чăн кăткăс пирӗн пурнăçăн йӗрки –
Епле-ха сиснӗ тусăм инçетрен?    
 
Тен, пур таçта çӳлте ятарлă дрон, 
Ӗçе ман ятăмпа пурнăçлама... 
Пӗлетӗп халӗ: пур апла закон – 
Мана та çынсене ертсе пыма! 

«Эп сипленетӗп. Юнашар хирург, 
Ун чыслă ӗçӗсемшӗн савăнап…» 
«Чăтсам, юлташ, – тет тусăм 
                                                 трубкăра. – 
Кунта эп саншăн çуртасем лартап 

Чиркӳсенче Хусан Тур Амăшне.
Инкеклӗ çынсене вăл пулăшать. 
Ун ӗçӗсем пурин валли парне – 
Им-юмсенчен усăллăрах пулать». 

«Господь – един!» – тесе хушса хурса, 
Эп урăх тӗнлине аса илтерчӗ.
Хусан Тур Амăшне мăнаçласа,
Ăна чунтан шанни пирки пӗлтерчӗ.  

Кӗрешнӗ маншăн кам – шалти хăват, 
Е çӳлтен янă чаплă хирургсем?..  
Хăтарнă – шанчăк! Вăт ăçта сăвап! – 
Сиплевӗн çурчӗ. Илтрӗм кӗлӗсем. 

***
Хăш халăх сыхламан тăван çӗре, 
Тавăрупа пӗрре çеç мар паллашнă?.. 
Пин çӗнтерӳ те пулнă Раççейре.  
Хусанпала чылайăш тăванлашнă.

Юн юхнă, хывнă юрату йӗрне,  
Кунта сивӗпе шăрăх хутшăнать. 
Сăваплă турăш – тек çине-çине! – 
Çӗр Чăмăрӗ тавра шав çаврăнать.  

Вӗçет тăрна, шавлать тӗкӗлтура,  
Пӗтӗмӗшле хӗвел тӗнче тавра.   
Кам панă турăша Хусан ятне? – 
Сыхлать çӳлте вăл халӗ мӗнпурне! 
  

   Чăвашла Лидия Угахина тата 
Евгений Турхан куçарнă.

ЯТАРЛĂ ÇАР ОПЕРАЦИНЕ ХУТШĂНАКАНСЕН ПУЛТАРУЛĂХӖ 

ФРОНТРАН САЛАМ КУКАМАЯ

Фронтри çӗрсенче, сӗм-тӗттӗм вăрманта, Фронтри çӗрсенче, сӗм-тӗттӗм вăрманта, 
Çыратăп сăвва, алла пăшал тытса:
«Юратнă кукамайăм, саламлатăп сана!  
Сывлăхусем епле? Мӗнле-ши эс унта?
Манăн веçех аван. Эп килшӗн
                                    тунсăхлатăп.
Сывлăхăм аптрамасть,  
               юлташăмсем шанчăклă.  
Усал тăшмансенчен сыхлатпăр
                                       çӗршыва,  
Ак çитӗç çав кунсем – 
                       вӗçленӗ те ку вăрçă 
Таврăнăп эп вара тăван 
                                         тăрăхăма. 
Пӗр сӗтел хушшинче тӗл 
                             пулăпăр санпа –
Калаçăпăр чунтан йывăр 
                                  кунсем пирки.  
Иртсе кайччăр вӗсем, ан килччӗр
                                                    каялла.
Пурăнар малалла ыррине çеç шанса. 
Паянхи кун вара пит савăнăçлă
                                                     маншăн –
Мӗншӗн тесен паян çуралнă эс ирпе.  
Тав тăватăп сана, юратнă кукамайăм,  
Эс манăн чӗререн тухмастăн нихăçан. 
Эс мана ӳстернӗ, ăс парса вӗрентнӗ, 
Нихăçан та манмап мана ыр суннине. 
Эп юратап сана таса чун-чӗрепе,
Хам пӗлетӗп кăна мӗн тери эс хитре! 
Вăрăм ӗмӗр тата сунатăп эп сана, 
Сывлăхпа ăнăçу ертсе пыччăр çулна. 
Ӗмӗр пурăн савăнса, пурнăç
                                 илемне туйса!
                         Николай НЕСТЕРОВ.

Вӑрçӑ пуçланчӗ терӗç –
Пире ак чӗнсе илчӗç:
Автоматсем тыттарчӗç
«Зелёнка» тӑхӑнтартрӗç...
Бронежилетсем пачӗç – 
Вӑрӑм çула кӑларса ячӗç...
Хӑракансем тарса пӗтрӗç –
Чикӗ леш еннелле чуптарчӗç.
Теприсем: «Сывлăх çук, – терӗç, –
Эп чирлӗ, каяймап», – терӗç.
Хăю урлӑ каçарчӗç, 
Кама руль умне лартрӗç, 
Кама окопсене ӑсатрӗç – 
Кунта веç урӑхла!
Çӳлте дронсем вӗçеççӗ – 
Темӗн те пӗр пӑрахаççӗ.
Йӗри-тавра йăлт сирпӗтеççӗ, 

Инçетре çулăмпах çунтараççӗ...
Тылра вара нумайăшӗ çапла 
пурӑнаççӗ: 
Ӑшӑ вырӑнта çывӑраççӗ, 
Кулаççӗ, савӑнаççӗ, 
Хӗрӗсене, арӑмӗсене ыталаççӗ... 
Кунта юлташсем аманаççӗ, вилеççӗ, 
Нумайăшӗ хыпарсӑр çухалаççӗ.
Аннесемпе юратнă арӑмсем – 
Пире чунтан кӗтекенсем! 
Çыхăнăва тухманшӑн ан çилленӗр, 
Пире эсир кулленех аса илсемӗр.
Пӗтет ку вӑрçӑ, пулать Çӗнтерӳ!
Таврӑнӑпӑр киле,
Ыталӑпӑр сире!

Алексей РОМАНОВ (Кузьмич). 
430-мӗш полк.

ПӖТЕТ КУ ВĂРÇĂ, ПУЛАТЬ ÇӖНТЕРӲ! 

Ухтияр Тудиярович Илюхин 
1948 çулхи çурла уйăхӗн 1-мӗшӗнче 
Азнакай районӗнчи Çутă Кӳлӗ 
(Якты-Куль) ялӗнче çуралнă. Кӗçӗн 
классенче чăвашлах вӗреннӗ. Малалла 
вара шкул пӗтеричченех тутарла 
вӗреннӗ вăл. Шкул хыççăн виçӗ çул 
колхозра тракторист пулса ӗçленӗ. 
1972 çулта Чистайри ял хуçалăх 
техникумне пӗтерсен Азнакайри 
«Сельхозтехникăра» инженер пулса 
вăй хунă. 

1999 – 2009 çулсенче УБРта 
механикре ӗçленӗ. Мăшăрӗпе хӗрпе 
ывăл çуратса ӳстернӗ. Ухтияр 
Тудиярович çырма юратать. 
Тахçантанпах Азнакай районӗн 
«Маяк» хаçачӗпе çыхăну тытать. 
Ухтияр Илюхинăн  тутарла çырнă 
статйисемпе калавӗсем унта тăтăшах пичетленеççӗ. Темиçе çул каялла 
Ухтияр Тудиярович чăвашла та çырма пуçларӗ. Хайлавӗсем «Сувар» 
хаçатра час-час кун çути кураççӗ. Çыравçăн тахçанхи ӗмӗчӗ пурнăçланчӗ 
– пӗлтӗр вăл хăйӗн 75 çулхи юбилейӗ умӗн хăйӗн пӗрремӗш чăвашла 
кӗнекине пичетлесе кăларчӗ, «Кӳлӗ çутти» ятлă вăл.

Ухтияр ИЛЮХИН

«Москвич» машина çине лартăмăр та ӗç пуррипе Хусан хулине 
хускалтăмăр. Руль умӗнче Михаил Михайлович – тивӗçтерӳ уйрăмӗн 
пуçлăхӗ, эпӗ комбайнсене юсакан цехри инженер. Вăл вăхăтра Çырчалли 
урлă çӳреттӗмӗр. Халиччен эпӗ запчасть хыççăн грузовиксемпе усă 
кураттăм. «Татсельхозтехника» пӗрлешӗвӗ Хусан Кремлӗнче вырнаçнăран 
манăн унта çитсе ыйтуллă çырусене алă пустармалла. Михалычăн, паллах, 
тӗп хулара ӗçӗ нумай.

Вятка кӗперӗнчен иртрӗмӗр, пыратпăр çапла хуллен кăна. Хăвăртлăха 
ӳстерсе пулмасть – е хирӗç машина килет, е хăвăртрах кайма юрамасть.

Сылтăм енчи ял çулӗнчен пирӗн ума «ГАЗ-53» машина килсе кӗчӗ. Эпир  
унăн хыçалти икӗ кустăрми хушшине ал чăмăрӗ пысăкăш чул хӗсӗннине 
курах кайрăмăр.

МА ЧӖНЕП-ШИ?..

Калав

– «Газик» хăвăртлăхне ӳстерчӗ-тӗк, чул пирӗн енне вӗçет, – тетӗп эпӗ, 
пурнăçăмра тем те курнă çын пек.

Умри машинăран иртсе кайма пăхрăмăр, анчах хирӗçрен пӗр чарăнмасăр 
машина килет. Çапла 30 çухрăм пытăмăр. Юлашкинчен тинех хевтине чул 
«хӗстернӗ» вăрттăн тăшман пысăк çултан пăрăнса куçран çухалчӗ. 

«Уф, хăтăлтăмăр!» – тесшӗн кăначчӗ, хирӗç килекен «КАМАЗ» кустăр
мисем хушшинчен вӗçсе тухнă чул катăкӗ пирӗн малти кантăка чăлпар 
ватса пăрахрӗ. Çул хӗррине чарăнса кӗленче ванчăкӗсене ура айӗнчен, 
кантăк раминчен хырса тăкрăмăр. Ларкăч хыçӗнче пулнă çӗлӗксем, алса-
сем тупса тăхăнса малалла хускалтăмăр. Хусана çитме тата 60 çухрăм-ха. 
Авăн уйăхӗ пулин те, чӳречесӗр кабина сивӗ.

– Шăна-мӗн вӗçсе кӗрсен тата... – тетӗп эпӗ, хура куçлăх тăхăнса ларнă 
Михалыч енне пăхса.

Эй, тупата, шăна тавраш вăрах кӗттермерӗ:  чӳречесӗр юлнă кабина 
ăшне тӗкӗлтура персе те кӗчӗ. Чарăнма тиврӗ. Тытса вăркăтрăмăр вара 
«пикировщика» кабинăран. 

– Эсӗ, «юмăççă», малалла мӗн пуласси çинчен нимӗн те ан кала, юрӗ-и?!
– Михалыч…
– Ан чӗн!
Эпир иксӗмӗр те нумай калаçакан çынсем, анчах пӗр сăмах чӗнмесӗр 

çитрӗмӗр Хусан хулине. Хамăрăн республика базинче чӳречене лартса 
пачӗç. Урăх нимӗнле мыскара курмасăр киле йӗркеллех таврăнтăмăр.

Çак ăнсăрт хыççăн вара эпӗ Михалыча ытлашши сăмахсăр, пуç сӗлтсе  
кăна сывлăх сунма пуçларăм. Татах «ан чӗн!» тесе калассăн туйăнать. Ху-
сан çулӗ çинче пулса иртнӗ мыскарана вара час-час аса илеттӗмӗр.

Халь малти кӗленчи ваннă машина курсан эпӗ нумаях пулмасть вилнӗ 
Михалыча аса илетӗп. «Сельхозтехника» пӗрлешӗве, çавăнта ăмăрта-
ăмăрта ӗçленӗ рабочисене, Союз тăрăх чупакан шоферсене, колхозсене 
пулăшма васкакан инженерсене – кашнине мухтаса асăнмалла.

ШĂРТТАН

 Калав

Пирӗн асанне Сердеби апат пӗçерес енӗпе ăста хӗрарăмччӗ. Пур-
çукранах асанне тутлă яшка-çăкăр пӗçеретчӗ. Пуснă выльăх ӳпке-
чӗрисенчен пилменкке, хутнă кăмакара кӳптӗрме, пӳремечӗ, çырла 
кукăлӗ тата тем-тем пӗçеретчӗ. Çӗнӗ ялта пурăнма пуçласан пирӗн асан-
не кӳршӗ ялти тутар арăмӗсенчен чек-чек пӗçерме вӗреннӗ. Çапла тутлă 
пулнă унăн ку çимӗçӗ, ял-йышра асаннене «чек-чек мăнакка» тесе ырă ят 
панă.

Анчах чи тутли, чи капăрри вăл – шăрттан. Çулла пирӗн çемье сурăх 
пусатчӗ, сивӗ тытакан нӳхреп çукчӗ пирӗн. Эпир шурлăхлă çӗрте вырнаçнă. 



74

Ашăн ытларах пайне тăварланă, пӗр çатма сурăх ашӗнчен асанне шăрттан 
хатӗрлетчӗ. Вăл ирех кăмака умӗнче. Сурăхăн хырăмлăх пыршине лайăх 
çăвать, тултан-шалтан тăварпа сăтăрать. Туранă аша та тăварпа, ыхрапа, 
пăрăçпа тата темсемпе пăтратать. Тимлесе, ăшӗнче сывлăш хăвармасăр, 
вӗсене пыршă ăшне тултарать те пир çиппипе çӗлесе хурать. Пурне те 
çу сӗрнӗ çатма çине хурать. Кăмакана ирех хутнă, вутă çунса пӗтнӗ. Пу-
лас шăрттана асанне кăмакана чикет, ун çăварне хӗç-тимӗрпе хуплать. 
Тепӗр ирхине пиçи-пиçми шăрттана кăмакаран кăларать, кăмакана хутса 
ăшăтнă хыççăн шăрттана каллех кăмакана лартать.                                                           

Асанне пуян хресчен çемйинче ӳснӗ. Паллах, вăл Илюхинсен çуртӗнче 
аслă çын, унăн сăмахӗнчен иртсе никам та ӗç туман. Кил-çурт ун аллинче. 
Çиме çăкăр, аш-какай вăл пӗçерет, çаплах пӗтӗм япала ун аллинче. Тутлă 
апатран нумайăшӗ çемьешӗн мар. Тăванӗсене хăналама пирӗн асанне 
пит юратать. 

Аттепе анне ирех ӗçе тухса утнă, ачасем çывăраççӗ. Çак вăхăтра асан-
не патне йăмăкӗсем, тантăшӗсем килсе лараççӗ. Сăмаварпа чей вӗретсе, 
çимеллисем хатӗрлесе юмах юптараççӗ кинемейсем. Кăмакаран тутанса 
пăхмалăх шăрттан илсе хурать хуçа карчăк. 

Каçхине килте вăйлă харкашу хускалчӗ: асаннен кăмакари шăрттанӗ 
çухалнă! Айăпа никам та хăй çине илмест. Аслисем ӗçре пулнă, апла пул-
сан ачасем ыйтмасăр илнӗ. Кам-ши кун пек намăссăр ӗçе тăвакан? Асан-
не тăхăр çулти Ираида йăмăка айăплать.

Ял çыннисем пурте çавапа пăрçа çулма çӳреççӗ. Пирӗн анне те хӗлле 
çуралнă кӗçӗн йăмăка ача кӳми çине вырттарса пусура ӗçлет. Анчах чӗчӗ 
ачи чарăнмасăр макăрать. Вара анне яла таврăнса ача пăхма Ираидăна 
макăрта-макăрта илсе каять. Мӗншӗн тесен унăн шăрттан çиесси килет. 
Асламăшӗ кăмака умӗнче асапланнине Ираида пăхса выртнă-çке-ха.

Шăрттан çиесси килнипе каç енне ача урапипе йăмăкне туртса Ираида 
хиртен пăрахса тарнă. Анчах килте хаяр асанне турчăкапа кӗтсе илнӗ ăна. 

– Ăçта хутăн шăрттана?
Шăпăр хуллине тутанас килменнипе йăмăк тухса тарать. Ăçта пы-

танса ларнă-ши вăл – кӗтӳ ансан кăна кӗчӗ киле. Вăл вăхăтра асанне 
лăпланнăччӗ, пурте çывăрма выртрăмăр.

Çӗрле анне пире, ачасене, вăратрӗ те эпир сасăсăр кăна чăлана 
кӗтӗмӗр. Унта çулла çывăрмалли сарлака йывăç кравать пур. Анне ун 
варрине хăма татăкӗ хучӗ те кăнтăрла «çухалнă» шăрттана вырнаçтарчӗ. 
Кăнтăрла, ача пăхма Ираидăна илме таврăнсан, анне кăмакари шăрттана 
асаннерен вăрттăн кăларнă та урăх çӗре пытарнă, хăй ӗçне васканă. 

Çапла туса пирӗн анне мӗнпур çемьешӗн пулма тивӗçлӗ апата усал 
асаннерен туртса илсе килти ачасене çитерчӗ.

Ун пек тутлă çимӗç эпир ӗмӗр тăршшӗпе те çимен пуль. Çак пулăм 
хыççăн вара асанне урăх шăрттан пӗçермерӗ. Ватăлнипе халӗ пулмарӗ-
ши?..    

1981 çулхи çу уйăхӗн 28-мӗшӗнче 
Çӗпрел районӗнчи Çӗнӗ Упи ялӗнче 
çуралнӑ. Çӗнӗ Упири тӗп, Упири 
вӑтам шкулсенче вӗреннӗ. Хусанти 
Бизнеспа информатикăн уçă 
колледжне куçăн мар майпа пӗтернӗ. 
2016 çултанпа Çӗпрел районӗн 
таврапӗлӳ музейӗн филиалӗнче – 
Çӗнӗ Упири П.В.Дементьев ячӗллӗ 
музейре методист пулса ӗçлет. 

Унăн статйисемпе заметкисем 
Çӗпрел районӗнчи «Тӑван ен», 
республикăри «Сувар», Ульяновскри 
«Канаш», Шупашкарти «Çамрӑксен 
хаçачӗ» хаçатсенче тăтăшах 
пичетленеççӗ. Нумай пулмасть Юрий 
илемлӗ литература хайлавӗсем те 
çырма пуçларӗ. 

 Юрий АДЪЮТАНТОВ

ТĂВАН КИЛ ĂШШИ

Калав

Тавралăха каç сӗмӗ çапнă, кӗркунне хуçаланать. Пӳлӗмре пурте 
çывăраççӗ. Тутлă тӗлӗксем курса киленеççӗ ӗнтӗ. Пӗр Марье кинемейӗн 
çеç ыйхи таçта çӗтнӗ. Енчен-енне çаврăнкаласа выртрӗ-выртрӗ – ниеп
ле те çывăрса каяймарӗ. Утиялне сирсе шăппăн кравать çинчен тăчӗ те, 
ыттисене вăратас мар тесе, кантăк еннелле утрӗ. Хула урамӗнчи юпа 
çутисем çул çине çутатаççӗ, сăнаса ларчӗ вара машинăсем вӗлтлетсе ирт-
се кайнине.

Ларнă май куç умне мăшăрӗпе Микалайпа уйран утă çулса таврăннă 
вăхăтсем аса килчӗç. Эх, епле хӗвеллӗ те шăрăхчӗ утă уйăхӗ! Лаша лавӗ 
çине типӗ утта тиенӗ те шăкăлтатса калаçса, кулкаласа килелле таврăнаççӗ. 
Çамрăк чухне пӗр-пӗринсӗр пӗр кун та пурăнайман, тунсăхласа çитнӗ 
каçчен. Урам вӗçӗнчи хурăн айӗнчи сак çине мăшăр кăвакарчăн пек ларса 
малашлăха сӳтсе явнă, çемье пурнăçӗ пирки ӗмӗтленнӗ...

Икӗ хӗрпе виçӗ ывăл çуратса ӳстерчӗç мăшăрӗпе. Ачисем шкултан 
вӗренсе тухсан хуланалла çул тытрӗç, ӗçе вырнаçса тӗпленчӗç. Кашнин 
хăйӗн çемье пурнăçӗ, ачисем. Мăшăрӗ пурнăçран уйрăлни те пайтах. 
Иккӗн чухне вăхăт иртни те сисӗнместчӗ, картишре выльăх-чӗрлӗхпех 
аппаланса йăпанатчӗç.

Пӗччен кун кунласси кансӗртерех çав. Канмалли кунсенче ачи-
семпе мăнукӗсем килсех çӳретчӗç. 12-ӗн вӗсем асламăшӗ-кукамăшӗн. 
Тунсăхлама вăхăт çукчӗ.

Пӗр кунхине кӗçӗн ывăлӗ Толя ӗçрен килне çитсен мăшăрӗпе Нинăпа 
амăшӗ пирки калаçса пăхрӗ, лешӗ хирӗç те пулмарӗ. Амăшне хӗл каçма 
юр çăвиччен хулана илсе килчӗç. Сывлăхӗ кăшт хавшакрах пулнипе çумра 
пултăр терӗ ывăлӗ. Кинӗ ӗçрен килсен вӗри апат пӗçерсе çитерет, кӗпе-
йӗмне çăвать, тасатса тирпейлет. «Ырă туни ырăпах таврăнать», – тенӗ 
ваттисем. Ачана пăхнă пекех пăхаççӗ.

– Тăван кил-çуртра аванрах пекчӗ. Ытлашши нушалантарассăм та 
килмест капла сире. Çиме те нумай çиеймеп, çăварта шăлсем те нумай 
юлман, çемçереххисене чăмлатăп. Эпир аçăрпа сире çуратса ӳстертӗмӗр, 
пăхса çитӗнтертӗмӗр, йывăрлăхсен умӗнче пуçа усмарăмăр. Çапла ватлăх 
енне сулăнсан пӗччен пурăнатăп тесе шутламан та, – чунтан калаçрӗ 
Марье, шывланнă куçӗсенчен куççуль тухрӗ, тутăрпа шăлса илчӗ. – Ялта 
пурăннă чухне качака та тытнă, чăх та усранă. Кӳршӗри Анна каçатчӗ те 
лараттăмăр вара иртнӗ вăхăтсене аса илсе, – ассăн сывласа илет кинеми.

Ывăлӗ нимӗн чӗнмесӗр пуçне усса тимлӗн итлесе ларчӗ амăшӗ 
калаçнине.

– Анне, нимӗнле чăрмав та кӳместӗн, кашни кун пырса çӳреме инçе 
вӗт-ха яла. Кунта куç умӗнче, яланах çумра. Сана ялта пулсан пăхакан та 
кирлӗ. Пӳртне хутса ăшăтма вуттине те кӗртмелле, пусăран шывне те ăсса 
килмелле...

Толя пӳлӗмрен тухрӗ, самантранах каялла кӗрсе амăшне ăшшăн 
ыталарӗ те:

– Анне, епле-ха капла? Эпӗ кӗçӗнни пулнă май сана пăхса тăратăп. 
Хӳтлӗх кирлӗ. Пӗртте тăкăсламастăн пире. Хăвна килти пек туй, ан вăтан. 
Аньăпа Максим шкултан килсен килте, пӗччен мар. Чей вӗретсе ӗçтереççӗ, 
сан юратнă пӗремӗкне те илсе килеп ыран. Хама пурнăç парнеленӗ тăван 
аннене каялла илсе каймастăпах. Каялла яла илсе таврăнсан пӗччен епле 
тăрăн? – чунне уçса калаçрӗ ывăлӗ.

– Аннене ялта йывăрлăхсен умне тăратса хăвармастпăр, – кинӗ те 
килӗшрӗ мăшăрӗпе.

Ялта пурăннă чухне каникула килсен мăнукӗсем те асламăшне çав те-
риех юрататчӗç. Лавккана кайсан конфет-пӗремӗкне те яланах туяннă. 
Нихăçан та уйăрса паман, виçеллӗ тыттарнă. Хăй çумне çупăрласа илсе 
лăпкăн ачашлатчӗ пӗчӗкскерсене.

Анчах тем пулчӗ юлашки вăхăтра, сывлăхӗ те япахрӗ, пуçӗ шавлать, 
ыратни аптратать тет. Анатолипе больницăна кайса килсен тухтăр уколпа 
имçамсен рецепте тыттарччӗ. Пӗр ватăлсан чирӗсем те çыпçăнсах тăраççӗ 
çав. Урисем те сураççӗ çанталăк улшăннă вăхăтра...

Çуркунне, ăшă кунсем çитсен, яла кайса килме шутларӗç. Ах, мӗнле 
савăнăç! Тинех кӳршисемпе курнăçӗ. Тăван кил умне çитсенех Марье ки-
немин куççулӗ юхса анчӗ. Савăнăç куççулӗ, ялти сывлăша тулли кăкăрпа 
тарăннăн сывласа илчӗ. Тавралăха сăнаса пăхрӗ. Ялтах аван çав. Пурне те 

паллан. Хулара кирпӗч çуртра кунӗпе ларан ниçта тухмасăр.
Хирӗçре пурăнакан Улькка килсен сак çинче темӗнччен шăкăлтатса 

калаçса ларчӗç. Каç пулнине те сисмен. 
 Каçкӳлӗм пахчара ӗçлесе ӗшеннӗ хыççăн ывăлӗ мунча хутса ячӗ. Эх, 

мӗн тери аван хурăн милӗкпе çан-çурăма çапни! Пылпа чей ӗçнӗ хыççăн 
лăпкăн выртса çывăрчӗ тăван килте кинеми. Тӗлӗк тӗлленчӗ: тăван колхоз-
ра ӗçленӗ вăхăтри çулсем, ачасем шывра чăмпăлтатни, уйра утă типӗтни… 
Килтех аван çав!

ХАÇАТ ТУСӖ 

Калав

Улттăмӗш класра вӗренекен Артём шкултан шавласа килсе кӗчӗ пӳрте. 
Асламăшӗ, нуски çыхса лараканскер, мӗн пулнă-ши тесе мăнукӗ еннелле 
çаврăнчӗ.

– Асанне, кур-ха, манăн заметка хаçатра пичетленнӗ, – терӗ Артём 
хаçатне асламăшне кăтартса.

– Мӗн пирки çыртăн вара? Кӳр-ха, вуласа тухам, – терӗ Ольга Василь-
евна хаçатне ачан аллинчен илсе.

– Шкулта пӗр класра вӗренекенсемпе ватă çынсене пулашма кайни 
çинчен, – хавхаланса калаçрӗ мăнукӗ.

Хаçатри заметкăна тимлӗн вуласа тухсан асламăшӗ сăмах хушрӗ:
– Маттур та эсӗ, аван çырнă тимуровецсем пирки. Ваттисене пулăшни 

хисеплӗ. Тӗл пулсан сывлăх сунма ан ман. Малашне те шкул пурнăçӗ пир-
ки çырсах тăр.

– Тавах сана ырă сăмахусемшӗн, асанне. Тăрăшатăп яланах. Валенти-
на Николаевна вӗрентекен урокӗсене питӗ тимлӗн итлесе ларатăп. Чăваш 
çыравçисем çинчен нумай пӗлетпӗр. Вӗсен кӗнекисене библиотекăран 
илсе вулама сӗнет вӗрентекен. Вулама питӗ кăмăлланипех пуль, сочине-
нисем те çырма юрататăп эп...

...Вăхăт малаллах шăвать, Артём та халӗ ӳссе çитӗннӗ ӗнтӗ. Педаго-
гика университетӗнче вӗренсе аслă пӗлӳ илчӗ. Çемье çавăрса Шупашкар 
хулинче пурăнать. Мăшăрӗпе Маринăпа хӗрпе ывăл – Ксенийăпа Егор –  
çитӗнтереççӗ. Артём Николаевич пӗр шкулта чăваш чӗлхи вӗрентет. Ху-
лара пурăнсан та ачасемпе чăвашла пуплет, вулама, çырма хăнăхтарать. 
Вӗсене литература музейӗнче çыравçăсемпе йӗркелекен тӗлпулусемпе 
каçсене илсе çӳреме тăрăшать. 

Мӗн чухлӗ кӗнеке шӗкӗлчемен-ши ача чухне? Хаçат-журналсемпе халӗ 
те туслă çыхăнура. Хăй те литература журналне калавсем ярса тăрать, пи-
четленсе тухсан çийӗнчех тепӗр хут вуласа тухать. Асламăшӗн ырă сӗнӳ-
канашӗсене яланах асра тытса тăрать. Ал çырăвӗсене тирпейлӗн упраса 
пӗр папкăна пухса пырать. Пайтах пуçтарăннă ӗнтӗ.

Çырнисем нумайлансан кӗнеке издательствине пухнă калавӗсен, 
тӗрленчӗкӗсен, сăввисен пуххине кăтартма кайрӗ. Ырласа йышăнчӗç унта 
ӗçлекенсем. Редакторсем алçырусене пăхса, тӳрлетсе калăпласан  нумай 
та вăхăт иртмерӗ – Артём Николаевичăн «Пурнăçа юратса» кӗнеки пичет-
ленсе те тухрӗ. 

Кӗнеке кăларасси çăмăл мар – тăкакӗсене хăйех саплаштарчӗ. Хуплаш-
ки çинче çуралса ӳснӗ тăван ялӗ сăнарланнă. Кӗнекене шкулпа, тăван 
ялпа, çамрăклăх çулӗсемпе çыхăннă калавсем кӗнӗ. Сăвăсем те пур.

Иртнӗ эрнере литературăна кăмăллакансем, тус-юлташӗсем биб
лиотекăна çӗнӗ кӗнекене пахалама пуçтарăнчӗç. Нумай ырă сунăм  
янăрарӗ çав каç. Малашне тата ытларах çырма сӗнчӗç тусӗсем. Автор каш-
нинех çӗнӗ кӗнекине алă пусса парнелерӗ.

Çыравçăсен союзӗн ертӳçи Максим Антонов вара Артём Васильева    
союз пайташне илнине çирӗплетекен удостоверени парса чысларӗ. Ку 
пысăк кӗтменлӗх пулчӗ Артём Николаевичшăн. Вăл пурне те чӗререн тав 
турӗ. Унран телейли тӗнчипе те çукчӗ пуль çав каç. 

Наталия Николаевна Клементьева 
(Фролова) 1979 çулхи пуш уйăхӗн 
23-мӗшӗнче Чăваш Республикинчи 
Патăрьел районӗнчи Именкасси ялӗнче 
çуралнă. 1996 çулта Хирти Пикшик 
вăтам шкулне пӗтернӗ. 

Сăвăсемпе калавсем ача чухнех 
çырма пуçланă Наталия. Пирвайхи 
сăввисем «Тантăш» хаçатра 
пичетленнӗ. Патăрьел районӗнчи 
«Авангард» хаçатпа та туслă çыхăну 
тытнă вăл. 

1999 çулта Çӗпрел районӗнчи 
Алешкин Саплăк йӗкӗтне Алексей 
Клементьева качча тухнă Наталия. 
2019-2020 çулсенче Çӗпрел районӗнчи «Тăван ен» хаçатра ӗçленӗ, халӗ 
штатра тăман корреспондент. 2020 çултанпа Çӗпрел районӗнчи 
таврапӗлӳçӗсен пӗрлӗхне ертсе пырать, 2021 çултанпа Алешкин 
Саплăкри Культура çурчӗн директорӗ пулса тăрăшать. Мăшăрӗпе пӗрле 
6 ача ӳстереççӗ.

Наталия КЛЕМЕНТЬЕВА

АН АЙĂПЛА
Ан айăпла çынна пӗлмесӗр,
Кӗвӗç чунна кӗве çиет.
Тен, вăл ирттернӗ йывăр ӗмӗр,
Суранӗ ун куратăн пӳрленет.

Ан айăпла çынна шăпишӗн,
Эсӗ утман ун çулӗпе.
Юлташ тесе вӗт йăпшăнатăн,
Ху тулнă йӳç кӗвӗçлӗхпе.

Кашкăр пекех çынсем тискеррӗн
Çурса тăкасшăн пӗр-пӗрне.
Сурăх пекех хăйсем курнасшăн,
Мăй-мăй тусах сутаç тусне.

Ан айăпла çынна пӗлмесӗр,
Эсӗ иртеймӗн ун çулне.
Ху пулнишӗн пачах телейсӗр
Чунна ан пар кӗве çиме...

КӖТЕТӖП
Кӗтетӗп ывăла кайнăранпах,
Тӗлпулу çитме нумай юлмарӗ.
Тӗпӗртетет чӗре кашни кунах,
Вăрах шăвать сехет йӗппийӗ.

Кӗтет аçу çӗр çывăрмасăр,
Малашлăхра сана ыр çын курса.
Давид чупать шав йăкăр-йăкăр,
Аса илет сана ялан вăл савăнса.

Тăван киле часрах васка эс,
Кӗтме халь йывăр-çке мана.
Эп тунсăхпа веç кӳтсе çитрӗм,
Ман шухăшра пӗр эс кăна.

АМĂШ ПĂШĂРХАНĂВӖ
Çӗр çывăрмасть амăш мăнтарăн,
Ларать кичем, пăшăлтатса,
Чӗри çунать, çунать ачишӗн,
Чӗппи ун халӗ вăрçăра.

Хăравçă евӗр эс тармарăн,
Мăнаçланап санпа, ачам.
– Анне, эп вăрçа каяп, – терӗн. –
Эп пулмасассăн тата кам?

Тата хăçан сана курап-ши?
Ӗмӗтленетӗп тӗл пулма.
Мӗн-ма аннен чӗри çунать-ши,
Хăрать ывăлне çухатма.

Ман ывăл эс, ман ăмăрткайăк,
Турă упратăрччӗ сана.
Сана кӗтеп... Чунра пур шанчăк 
Сана илме хам ытама.

ШУХĂШСЕМ
Каç пулсассăн шăплăха
Эп илетӗп ытама.
Çитмӗл çичӗ шухăша
Сарса хурап хам ума.

Урхамах пек вирхӗнеç
Акăш-макăш шухăшсем.
Сăннисем хытă чикеç
Çын каланă сăмахсен.

Çитӗ ӗнтӗ вылятса
Шухăша ирӗк ярса.
Тилхепине хыт тытса
Ан яр эс ăна мала.

Чӗре сасси – чăн юлташ,
Итле шăплăх пур чухне.
Чӗре сасси – пит йăваш,
Итле пурнăç кӗввине.

АЧАСЕМ
Пӗчӗкскерӗм, маттурскер...
Чун йăпатмăш, хитрескер.
Çут хӗвел пек ачашскер,
Çук Давидран хаклăскер...

Кăвак куçлă хӗр пӗрчи,
Вăрăм çӳçлӗ вутăшпи.
Пăрчăкан пек вăр-варскер,
Хӗрӗм манăн чиперскер.

Пӗчӗкренех ăслăскер,
Чи сапăрри Николай.
Калаçмасть вăл чуххăмла,
Шутлать кашни сăмаха.

Çакă пирӗн кил-çуртра,
Вăйли çук-тăр Кирилран.
Ӗç вылять пӗчӗк алра,
Ашшӗ пекех пулнăран.

МĂШĂРĂМА
Ан сăна мана эс вăрттăн, 
Эп сана çеç юратап. 
Ыталап сана пит хыттăн, 
Эс пурришӗн савăнап. 
 
Тав тăвап Турра эп саншăн, 
Пурнăçра веçех пулать. 
Мăшăр çунат хуçăлсассăн, 
Манăн та чунăм сурать. 
 
Каçарсам мана пуриншӗн, 
Çирӗм çул вăл сахал мар.
Е шанманшăн, чăтайманшăн, 
Ӗмӗр пирӗн вӗçсӗр мар. 
 
Мăшăрне çухатнă акăш
Темшӗн-çке айван юлать. 
Çавăнпа та мăшăр акăш, 
Ун йăви ăшă пулать. 
 
Упраса пурнасчӗ ӗмӗр, 
Пурнăçăн çиппи черчен. 
Пӗр-пӗрне ялан юратăр, 
Ӗмӗрлӗх куç хупиччен.

Николай Иванович Андреев 
1980 çулхи çу уйăхӗн 11-мӗшӗнче 
Çӗпрел районӗнчи Çӗнӗ Йӗлмел 
ялӗнче çуралнă. Тăван ялти 
шкултан вӗренсе тухнă хыççăн 
И.Н.Ульянов ячӗллӗ Чăваш 
патшалăх университечӗн юридици 
факультетӗнче вӗреннӗ. «Заря» 
агрофирма филиалӗнче вăй хунă. 
Унăн пӗрремӗш хайлавӗсем –
сăвăсем – Çӗпрел районӗнчи 
«Тăван ен» хаçатра 2014 çулта 
пичетленнӗ. Каярах Хусанта 
тухса тăракан «Сувар» хаçатра, 
Шупашкарти чăвашла пичет 
кăларăмӗсенче тухма  пуçланă. 
Николай Андреев «Шăрăх кунсем» тата «Ӗмӗт хыççăн» кӗнекесен авторӗ.

2019 çулта Николай Андреев Петӗр Хусанкай ячӗллӗ литература 
премине тивӗçнӗ.

Николай АНДРЕЕВ

– Гонорар укçи пуçтарӑнчӗ. Шупашкартан концерт лартма юрӑçсем 
чӗнсе илес мар-ши тетӗп? – пӑртак шухӑшласа çӳренӗ хыççӑн пат каласа 
хучӗ Авдей. – Ан тив, курса савӑнччӑр.

– Ах, Авдей, мӗн аташан-ши хӑв укçана пӗр пустуя тӑкакласа, –  вӑрçса 
тӑкрӗ çавӑнтах ӑна Елюк. – Миллиардер мар пулӗ те эсӗ? Пӗлтӗр чӗнсе илсе 
ларттарнӑ концертушӑн та никамран пӗр тав сӑмахӗ илтмерӗмӗр. Пачах 
хирӗçле. Сиввӗн пӑхса, çӑварӗсене шыв сыпнӑ пек пӗр чӗнмесӗр туха-ту-
ха кайрӗç клубран концерт вӗçленсессӗн. Калӑн, эсӗ вӗсен кӗсйисенчен 
вӑрттӑн укçа кӑларса илнӗ. Шкул директорӗ вара санран уççӑнах кулать. 
Пӳрнипе тӑнлавне шаккаса сана «тӑхӑр вун тӑххӑр» тет. Ӑнланмаççӗ пирӗн 
ял çыннисем ыркӑмӑллӑх мӗн иккенне. Халӑхран укçа пуçтарса илсе пӗр-
пӗр вак-тӗвек ӗç тунине çеç хисеплеççӗ. Предсельсовет ун пеккисене Тав 
çырӑвӗсем парсах хавхалантарать. Санӑн ятна вара аса та илмеççӗ.

– Ку тӗрӗс-ха. Ӑçта вырнаçтарас-ши вара ман çав укçана?
– Хама пар, – сӗнчӗ Елюк.
– Сана тата. Каллех ӗмӗрне пӗрре тӑхӑнса пӑхса пӑрахассишӗн тум-

тир туянма-и? Каплипе те пӗтӗм шкап-шифоньер, пӗтӗм мачча санӑн 

УСĂЛЛĂ «ТĂКАК»
Калав

ланчашкусемпе тулнӑ. Çук, – килӗшмерӗ Авдей.
– Апла пулсан лавккана кайса тутлисене илсе кил. Маншӑн укçа 

хӗрхенетӗн пулсан, – тутине тӑсрӗ кӳреннӗ хӗрарӑм.
Авдейӗн те кӑмӑлӗ пӑсӑлчӗ. Гонорар укçине пӗтӗмпех кӗсйине 

лӳчӗркесе чикрӗ те уçӑ сывлӑша васкарӗ. Алӑка шаплаттарса хупсах тухса 
кайрӗ вӑл урама. «Мӗншӗн çак пурнӑçра пурте çын укçипе хуçаланасшӑн? 
Вӗсем ӗçлесе илмен вӗт-ха ӑна...» – тарӑхса утрӗ арçын лавкка енне. 
Кӑмӑлне çӗклес тӗллевпе эрех туянса ӗçес шухӑш çуралчӗ.

– Мана ав çав çуттине пӗр кӗленче парӑр-ха, – лавккана кӗнӗ-кӗмен 
укçа тӑсса хушрӗ сутуçа.

– Пӗр кӗленче çеç сахал пулмасть-и? – «шӑтса» тухрӗç таçтан тусӗсем – 
Сергейпе Толя.

– Апла пулсан икӗ кӗленче парӑр-ха эрехне, – хушрӗ Авдей, эрех ӗçнӗ 
хушӑра юлташӗсемпе калаçса кӑмӑлӗ çӗкленессе шанса.

 Лавкка хыçӗнче халап çапнӑ хушӑра кӗленчесем самантрах пушанчӗç. 
Вӗсем эрех ӗçнине курса çӗнӗрен те çӗнӗ юлташсем килсех тӑчӗç. Кил-çурт 
таврашӗнче пӗр-пӗр ӗç сиксе тухсан пулӑшма чӗнме кӑнтӑр варринче ху-
нарпа шыраса тупаймăн хӑшне. Анчах Авдейӗн кӑмӑлӗ уçӑлнӑччӗ ӗнтӗ. 
Епле ан уçӑлтӑр-ха? Пурте ӑна чупса пырса алӑ параççӗ, ырӑ сӑмахсем ка-
ласа мухтаççӗ, çурӑмӗнчен ырласа шаккаççӗ. Çине-çине лавккана кӗрсе 
çӗнӗ туссене хӑналама эрех йӑтса тухрӗ. Вӗсемпе пӗрле хӑй те ӳсӗрӗлсе 
кайрӗ...

Малаллине лайӑх астумасть. Каç пулма пуçланӑччӗ пулас. Йӗри-тавра 
пӗр çын юлманччӗ. Таçтан полици ӗçченӗ сиксе тухрӗ. Хӑйпе пӗрле таçта 
пыма чӗнет. Ырӑ мара сиснӗ Авдей ӑна пӑхӑнасшӑн мар. Аллисемпе лавк-
ка стенине çатӑрласа тытнӑ. Хӑйпе пӗрле лавккана та илсе кайма хатӗр.

Çак вӑхӑтра вӗсем патне предсельсовет килсе тухрӗ. Участковӑй ӑна 
тем ӑнлантарчӗ те предсельсовет Авдей çине ӑшшӑн кулса пӑхрӗ.

– Ан тӗкӗн ӗнтӗ, – уççӑнах илтрӗ Авдей предсельсовет полици ӗçченӗ 
умӗнче ун хутне кӗнине. – Хамӑр çын.

 Йӗрке хуралçи ӑна итлесе Авдейрен хӑпрӗ. Чун-чӗререн хӗпӗртенӗ 
ӳсӗр арçын такӑна-такӑна ӳксе килӗ еннелле чупрӗ...

... – Ах, ӑнман! Пӗр пус юлмиччен ӗçсе янӑ вӗт укçине! – вӑранса кайрӗ 
арӑмӗ тилӗрнӗ сасӑпа. 

 Вӑл килӗнчех, диван çинче, салтӑнмасӑрах выртать иккен. Елюк вара 
унӑн кӗсйисене ухтарать.

– Мӗн чухлӗ укçана пӗр усӑсӑр пӗтерчӗ, ирсӗр! – енчен енне çавӑра-
çавӑра çапса вӑрçрӗ Авдее хӗрарӑм.

– Ан вӑрç усăсăр, – куçне уçса ячӗ урӑла пуçланӑ Авдей. – Хамӑн укçана 
питӗ усӑллӑ тӑкакларӑм эпӗ хальхинче. Халӗ мана пӗтӗм ял арçынни 
вырӑна хурса хисеплет. Сергейпе Толя вара ыталаса чуптуманни кӑна. 
Предсельсовет, предсельсовет вара... Мӗнле ӑшшӑн кулса пӑхрӗ-ха ман 
çине! Пӗрремӗш хут ман хута кӗрсе: «Хамӑр çын», – терӗ. Çавӑн пек мат-
тур пирӗн ялсем.

Аскольд Де Герсо (Аскольд 
Алексеевич Герасимов) Павлă 
районӗнчи Потап-Тăмпăрлă ялӗнче 
1969 çулхи нарăс уйăхӗн 10-мӗшӗнче 
çуралнă. 1978 – 1986 çулсенче ялти 
шкулта, каярах Оренбургри халăх 
медицинин халăхсен хушшинчи 
шкулӗнче вӗреннӗ.  

Аскольд Де Герсо сакăр кӗнеке – 
«Асамлă тӗнче», «Юратап эп сана», 
«Графиня поневоле», «Нежданная 
гостья», «Нераскрытая тайна 
гибели Моррисона», «Поэтические 
зарисовки», «И загляну в твои глаза», 
«Найди меня в следующей жизни» – 
авторӗ. 

Аскольд Де ГЕРСО

– Авă, çитрӗмӗр те ӗнтӗ. Таймапуç, шăллăм, – Сергей машинăран тухас 
умӗн сывпуллашса аллине тăсрӗ таксиста.

– Чылай вăхăта-и? – ытла та кӗрӗс-мерӗс сумка çине пуçне сӗлтсе  
кăсăкланчӗ таксист. – Ку тăрăха нумайăшӗ çулне те маннă ӗнтӗ...

– Çăва çине леçсе хăвариччен, – йăл кулнă май хуравларӗ Сергей.
– Ӑнлантăм, – терӗ таксист. Хăй вара ăшӗнче: «Ăсран тайăлман пулӗ-

çке...» – тесе шутларӗ. Унтан вырăнтан хускалса каялла хулана вӗçтерчӗ.
Сергей, çул хӗрринче юлнăскер, тимлӗн сăнарӗ яла. Вăхăт иртнӗçем çумăр 

айӗнче хуралнă хуçасăр пӳртсем, урам тăршшӗпе ӳсекен йăмрасем  – кусем 
вӗт иртнӗ вăхăтра пурте чуна, чӗрене çывăх пулнă. Питӗ те çывăх...

Сумкине йăтрӗ те Сергей ял еннелле уттарчӗ. Сумки самаях йывăр, 
анчах та чарăнса тăмарӗ, малаллах утрӗ. Яла кӗрсен Сергей юлашки хут-
чен кунта хăçан килнине аса илес терӗ – пултараймарӗ. Пилӗк çул-ши е 
тата та ытларах?

Юлашки хут килнӗ чухне тăван ашшӗ-амăшӗн çуртне юсани,  кар-
тишре сарăлса кайнă чие тунисене кăклани аса килчӗ. Арăмӗ вара миçе 
чӗнсен те яла килсе çӳремерӗ. Кăнтăра канма кайса пултăр ун... Сергей 

ТАВРĂННИ 
Калав

Çурçӗрте аванах укçа ӗçлесе илетчӗ. Арăмне мӗн: мӗнлерех кӗрет çав укçа, 
ун пирки вăл нихăçан та шухăшламан тесен те тӗрӗс пуль... Ӑна укçине 
аллинчен тыттар, çавă кăна.

Çурçӗрте вара... Çанталăк алхасма тапратсан икӗ утăмранах нимӗн 
курма та, тавçăрма та çукчӗ. Пӗр çӗртен тепӗр çӗре тросран тытăнса çӳренӗ 
самантсем сахал мар пулнă. Троса вӗçертрӗн-тӗк – пӗтрӗ пуç! Вун пилӗк 
çул çавнашкал çанталăкра тăрăшнă хыççăн кил патне çывăхарах ӗçе те 
вырнаçса пăхрӗ Сергей. Шалу енчен аванах хӗсӗк, анчах та чăн сăлтавӗ 
кунта пулмарӗ. Арăмӗ сăмахланине те шута илместчӗ. Çук, чăн сăлтавӗ 
пачах урăх: тунсăх пусрӗ Сергее. Çурçӗр хăй патне туртрӗ. Каллех уйăх 
çурă çурçӗрте, пӗр уйăх тăван тăрăхра. Хытă тытать хăй аллинче Çурçӗр, 
вӗçертесшӗн мар. Ăнсăртран инкек сиксе тухман-тăк, хăçанччен ӗçленӗ 
пулӗччӗ-ши Сергей?

Пӗррехинче ӗçленӗ хушăра инкек сиксе тухрӗ. Кам айăплă пулни-
не никам та тӗшмӗртмерӗ, анчах та килне таврăнсан Сергей хăйне япăх 
туйнине асăрхарӗ. Больницăра врач йăлтах тӗплӗн ăнлантарчӗ: халӗ Сер-
гей иккӗмӗш ушкăн инваличӗ. Çурçӗр çинчен ан та шутла текех. Çурçӗр 
кăна-и – нимӗнле йывăр ӗç те юрамасть.

Ку вара çулăм çине çу сапнипе пӗрех пулчӗ арăмӗшӗн. Кашнинчех 
мӗскер те пулсан тупсах тăчӗ ӳпкелешмелли, çатăлтатмалли. Ырă туни-
не самантрах манчӗ: упăшкин укçипе Турцисем тăрăх канса çӳренине те, 
хаклăран та хаклăрах тумсем туяннине те... Сергей хăйне тăван килӗнче 
ытлашши пулнă пек туйрӗ. Арăмӗ хăваламарӗ ăна килӗнчен, çавах та каш-
ни сăмахӗнче сивӗлӗх уççăнах курăнса тăчӗ: эсӗ пулмасан мана аванрах 
пулӗччӗ тени. Сергей пӗрре кăна сăмах хушса пăхрӗ: 

– Ку хваттере эпӗ хамăн укçапа туяннăччӗ. 
Арăмӗ çакна кӗтсе çеç тăнă тейӗн: 
– Паянхи пурнăçра ку нимӗн те мар. Тата: эпӗ инвалид хыççăн çӳреме 

качча тухман...
Юлашки сăмах Сергее пушшех аптăратса ячӗ. Пуçран михӗпе çапнăнах 

туйăнчӗ ăна. Çемье çавăриччен унăн ашшӗ-амăшне пӗлнӗ ӗнтӗ, çавах 
та темӗне шаннă. Халӗ, авă, уççăнах палăрчӗ: улми йывăççинчен аякка  
ӳкмест.

Ӑçта каймалла унăн, мӗскер тумалла – арăмӗ çавăн пирки пӗртте пуç 
ватмарӗ. Куç умӗнчен çеç çӗттӗр. Çакăн хыççăн Сергей аванах шухăша 
кайрӗ. Шухăш вара çавнашкал тухрӗ: пурнăçа çӗнӗлле йӗркелес пулать. 
Йăлт çӗнӗрен. Мӗнлерех? Кун çинчен те пӗрре çеç мар пуçне ватрӗ. Ирт-
нине аса илнӗ май Сергей ăнланма тăрăшрӗ хăй ăçта йăнăшнине. Хăçан? 
Тен, пӗрремӗш хут тӗл пулнă хушăра? Вăл вăхăтра унăн савнийӗ те 
пурччӗ – Наташа, пӗр-пӗрне питӗ килӗштеретчӗç. Сахал мар шурăмпуç 
пӗрле кӗтсе илнӗ вӗсем, чечек çыххи те нумай парнеленӗ хӗре. Вӗсем 
пӗрлешесси пирки те сăмах хускатнăччӗ, ӗмӗтленнӗччӗ телейлӗ пурнăç 
çинчен. Ташă каçӗнче урăх пикене асăрхаман пулсан-и... Хула хӗрӗ пӗр 
вӗçӗмсӗр ун умӗнче явăнчӗ...

Çав каç хыççăн Наташăпа хутшăну йăлт пăтрашăнса кайрӗ. Каччăн 
пуçӗнче хула пики хуçаланчӗ. Наташа хурланчӗ те, тунсăхларӗ те, çавах 

Сергей хыççăн чупмарӗ. Çӗр каçа мӗнле тӳссе ирттернине пӗр хăй çеç 
пӗлчӗ. Хула хӗрӗ кăштахран кайрӗ. Ун хыççăн Сергей те тухса вӗçтерчӗ. 
Ашшӗпе амăшне вӗренме кӗтӗм тесе улталаса хăварчӗ. Çумӗнче вара кач-
ча ăнлантарса паракан тупăнмарӗ. Тата çамрăк каччă итленӗ пулӗччӗ-
ши çын сăмахне? Тăван ялне ултă çул иртсен килчӗ вăл ун чухне. Наташа 
кӳршӗ яла качча тухнă терӗç. Кунта тӗлӗнмелли çук, паллах: Сергее кӗтсе 
ӗсӗклесе лармалла мар вӗт унăн. Тата каччă пăрахăçларӗ тесе ватта юлма 
та сăмах паман никама та. 

Тен, çакăнта пулчӗ унăн пысăк йăнăшӗ? Çӗнӗ илӗртӳллӗ пике куç тӗлне 
тухрӗ те пуçне çухатрӗ. Енчен те çакă мар-тăк, пурнăç йăлт урăхла пул-
ма тивӗçчӗ. Халӗ аванах вăхăт иртнӗ хыççăн Наташăна аса илчӗ Сергей. 
Çулӗсем уйрăлса кайнăранпа та пӗрре те тӗл пулман – курнăçман вӗсем. 
Ӑнсăртран та килсе тухман çавăн пек самант. Тата, тепӗр енчен, тӗл пул-
сан мӗскер калама пултарать вăл? Иртнине тавăрма çук тата кирлех-ши 
вăл?

Акă Сергей ун-кун пăхкаласа илчӗ урама. Пушанса юлнă çуртсем 
лараççӗ. Вăхăтӗнче кашни çуртра пурнăç кӗрлесе тăнă: ача-пăча сасси 
янранă, çамрăксем çемье çавăрнă. Халӗ ӗнтӗ ялта ватăсем çеç юлнă пулӗ 
ӗмӗрӗсене вӗçлеме.

Тăван килӗ патне çитме тата вунă-çирӗм метртан та сахалрах юлчӗ. 
Питӗ те йывăр пулчӗ Сергее çак хушша утма. Ӳкӗтленӗн туйăнчӗ ашшӗ-
амăшӗн çурчӗ. Калинккене уçса иртнӗ чухне тăпсисем, чылайранпа 
çу тавраш курманскерсем, хурлăхлăн чӗриклетрӗç. Хунавсем çӗнӗрен 
çӗкленме ӗлкӗрнӗ, арçын вӗсене айккинелле сирсе алăк патнелле утрӗ.

Куç тӗлне çийӗнчех çăраççи тухрӗ. Çумăрпа аванах тутăхнă, чылай вăй 
та кирлӗ пулмарӗ çăраççине туртса илме. Иртнинче килсе кайнăранпа 
улшăну çук та-ши?.. Мӗн ăçта хăварнă, çавăнтах выртать. 

Сумкине тасарах çӗре вырнаçтарса Сергей мӗскертен пуçлас тенӗн 
пăхкаларӗ. Унтан пӳрте кӗчӗ.

Пур çӗрте те тусан. Çуртри нӳрӗк шăрши тӳрех сăмсине çапрӗ. Çавăнпах 
чи малтан кăмака хутса яма шут тытрӗ. Ара, вутă ал айӗнчех çителӗклӗ. 
Çулăм вăй илсе кайнине сăнанă хушăра шухăшӗпе каллех кил патне 
таврăнчӗ. Тӗрӗс мар тумарӗ-ши тухса кайса? Тен, çине тăрса юлмаллаччӗ? 
Çавăнтах тепӗр шухăш хирӗçлерӗ: инкек тухасси инçе мар. «Чиркӳри 
шăшин те мăнаçлăхӗ пур», – тесе каланă ваттисем. Çавăнта пулчӗ те ӗнтӗ 
чăн сăлтавӗ. Çавăнтан шикленчӗ. Çавăнпах тухса кайма шутларӗ. 

Кăмакари вутă аванах çунма пуçласан çуртра тирпейлес тесе хускал
нăччӗ çеç, картишре сас пулчӗ. Унтан алăка шаккарӗç. Кам-тăр мăрьерен 
тӗтӗм тухнине асăрханă та тӗрӗслеме килнӗ. Ача-пăча алхасмасть-ши? Пу-
шар кăларсан? Вăхăчӗ чылайранпа шăрăх тăрать те пурте типӗ, тавçăрса 
та ӗлкӗреймӗн – вут-кăвар алхасма тытăнӗ.

– Кӗрӗр, – чӗнчӗ Сергей килнӗ çынна.
– Кам пур кунта? – хирӗç илтӗнчӗ хӗрарăм сасси.
Çак сасса Сергей тӗлӗкре илтсен те çийӗнчех уйăрса илеет. Çакă 

сасăпа унăн яшлăхӗ тачă çыхăннă. Анчах та алăкран кӗнӗ çын ăна уйăрса 
илеймерӗ.

– Эпӗ кунта, – терӗ тепӗр хутчен Сергей. Алăк патнелле çаврăнса хăна 
çине тинкерчӗ.

– Сергей, ара эсӗ мӗскер кунта? – халӗ хăна та палласа илчӗ ăна. 
– Наташа? – тӗлӗннине пытараймарӗ Сергей. Пăлханнипе сасси 

чӗтрерӗ. Аванах вăхăт иртнӗ пулсан та, Наташа ним чухлӗ те улшăнман. 
Çамрăк чухнехи евӗрех яштака пӳ-силлӗ, сăн-пичӗ те улшăнман.

– Аван-и, Наташа. Вăт, килтӗм акă...
– Отпуска-и? Чылайранпа килменччӗ...
– Çапла, нумайранпа килмен, тӗрӗс. Яланлăхах килтӗм.
– Мӗншӗн ара?
– Ахалех...
Сергей тӳрех пӗтӗм хыпара каласа парас темерӗ. Наташа тавçăрса илчӗ 

сăлтавне, анчах хирӗç чӗнмерӗ. Тата тахçантанпа курман çынпа  унсăр та 
аванах сăмах вакламалли.

– Тен, иртен шалалла? – сӗнчӗ Сергей.
– Иртсен те юрать, – Наташа алăк патӗнчен иртсе тенкел çине ларчӗ.
Сергей ăна сăнарӗ: утти те пӗртте улшăнман. Кăмакара вутă кӗрлесе 

çунать. Сергей кăмака патӗнчен пăрăнса Наташăна хирӗç ларчӗ.
– Каçар та, Наташа, чей хатӗр мар. Килсессӗн ӗлкӗреймерӗм-ха. Халӗ 

çеç çул çинчен.
– Ара, эпӗ ун пирки мар-ха. Хăв пӗлетӗн, енчен те хуçасăр çуртран 

тӗтӗм тухнине курсан пуçа темӗнле шухăш та килет... 
– Ӑнланмалла, Наташа. Пур çӗрте те куç, тимлӗх кирлӗ. Хăв мӗнле? Эсӗ 

кӳршӗ ялта пурăнатăн теместчӗç-и?
– Çапла. Упăшка çӗре кӗнӗренпе виçӗ çул кунта пурăнатăп ӗнтӗ. Мăшăр 

сывă чухне тӳсмеллеччӗ, вăл вилсен вара хăть кашкăр пек ула. Туртмасть 
чун манăн вăл яла. Ывăл, ав, халӗ ман патăмра хăналанать, кил-çуртра, 
картишре пулăшать. Вăт çапларах пурăнатпăр. Енчен те мӗнле-тӗр 
пулăшу кирлӗ-тӗк, чӗн. Хуть хăçан та пулăшатпăр. Тата мӗскер эпӗ сана 
вӗрентетӗп, эсӗ вӗт ял çынни – хăвах пӗлетӗн. Манмарăн пулӗ?

– Манман. Астăватăп.
– Юрӗ, чылай лартăм, – Наташа тухса кайма хатӗрленчӗ. – Кичем пул-

сан хăнана пыр.
Наташа тухса кайсан пӳрт пушанса юлнăнах туйăнчӗ. Каç сăнӗ те 

тискерленнӗ пек. Çутă çук.
Сергей кантăк умӗнче кăшт ларчӗ те тӳпене çӗкленекен уйăха сăнаса, 

унтан çывăрма хатӗрленчӗ. Паянлăха çитӗ çакăнпа тенӗн.
Ир çинчен, кăшт çӗнӗ кун çутăлма тапратсанах вăранчӗ вăл ыйхăран. 

Çавах çӗкленме васкамарӗ. Пӗр-икӗ сехет те выртрӗ-ши йăваланса?..
Ура çине тăрсан чейникне вӗретсе пӗр курка кофе ӗçрӗ. Унтан карти-

ше тухрӗ. «Кун ирттермелӗх пур кунта, – Сергей çенӗкре те, ытти çӗрте те 
пуртă шырарӗ, тупаймарӗ, çавăнтах тимӗр-тăмăр купи çӗтнине асăрхарӗ. 
– Паллă ӗнтӗ, вăрă-хурахсен йӗрӗ». 

Кăмăл пур-и, çук-и – кайма тӳр килчех ӗнтӗ кӳршӗсем патне. Ир 
çинченех ниçта та пуртă тавраш туянма çук. Наташа картишӗнче çӳретчӗ 
ӗнине кӗтӗве яма хатӗрленсе.

– Салам, Сергей. Мӗскер çав тери ир ура çинче?
– Салам. Картишре хунавсене кăклас тенӗччӗ, ӗçлеме нимӗн те 

тупаймарăм. Çывăрма вара хулара та вăрах çывăрман. Наташа, санран 
пуртă ыйтас нушапа килтӗм халӗ, ик-виç сехетлӗхе параймăн-ши?

– Илех вара. Тимӗр тавраш пирӗн кунта вăрах çӗтсе выртмасть, 
çийӗнчех уралантараççӗ.

Сергей çур сехет ытла та сулмарӗ пуртăпа, суран хăйӗн çинчен 
систерчӗ. Пуртта хурса картлашка çине кайса ларчӗ.Унччен те пулмарӗ, 
картише çамрăк каччă килсе кӗчӗ.

– Ырă кун сунатăп, – чӗнчӗ вăл алă тăсса. – Юра.
– Сергей, – хăйпе паллаштарчӗ хуçа. Ăшшăн алă тытрӗç.
– Пулăшу кирлӗ мар-и? – унтан хуравласса кӗтмесӗрех, пуртта тыт

рӗ те хунавсене тӗплеме пикенчӗ. Пултаруллă ӗçлет каччă пуртăпа, ал-
линче выляса çеç тăрать. Тата хунавсене çийӗнчех пӗр вырăна пухса 
пырать. 

– Акă, – пуртта çуммăн хурса Юра Сергей çумне вырнаçрӗ.
– Енчен те хирӗçлеместӗн пулсан эпӗ пирус туртса ярасшăн? – ыйтрӗ 

вăл.
– Паллах, хирӗçлессӗм çук.
Юра сигарет кăларса мăкăрлантарса ячӗ.
– Çутă кӗртсен аван пулатчӗ, – сăмах хушрӗ Юра, тӗтӗме вӗрсе кăларнă 

май.
– Хулана шăнкăравлатăп паянах, – хуравларӗ Сергей. – Хамăр тӗллӗн  

хăтлансан штраф тӳлеттерес хăрушлăх пур.
– Паллă ӗнтӗ, – килӗшрӗ Юра.
Сигаретне туртса пӗтерсен тав тăвасса та кӗтсе тăмарӗ, хăйӗн ӗçӗсемпе 

васкарӗ каччă. Сергей кăнтăрлахи апат хатӗрлесси çинчен аса илчӗ. Ӗçпе 
аппаланнă хушăра темӗн те шутласа пăхрӗ вăл каччă пирки.  Мӗн каласан 
та каччă сăнӗнче хăйӗн паллисене асăрхарӗ. Çамрăклатакан тӗкӗре пăхнă 
пекех. Çавă çеç-и? «Манăн ывăл мар-ши вăл?» – текен шухăш та çуралчӗ 
унăн пуçӗнче. Наташа ун-кун пирки яш чухне пӗрре те сăмах хускатман 
та кам пӗлсе çитерес пур? Çитменне тата вăл хăй те нихăçан та ыйтман.

Вăт мӗнле те пулса тухать пурăнан пурнăçра. Пурăнатăн, 
кăштăртататăн, таçта айккинче санăн тӗпренчӗкӗ пурăннине пуçна та 
илместӗн. Вăл та сан çинчен нимӗн те пӗлмест. Сергей халӗ тин тавçăрса 
илчӗ çакăн пирки. «Çук, кун пирки Наташăпа çине тăрсах сăмах хускат-
малла. Юрамасть капла», – шут тытрӗ Сергей. Çавах та васкамарӗ. Пурте 
хăй вăхăтӗнче пулса иртмелле. 

Часах хуларан электриксем çитсе çутта майлаштарса пачӗç. Çутă пур 
çуртра илемлӗрех те, кăмăллăрах та.

Каçкӳлӗм Наташа килсе тухрӗ.
– Ак халь çутă та пур, – йăл кулчӗ вăл. – Килсе кӗме те кăмăллă. Карти-

ше те тирпейленӗ...
– Сире таймапуç... Эсир пулман-тăк...
– Сергей, мӗскер эсӗ мӗскӗнленсе калаçатăн?
– Эпӗ мар, тухтăрсем çапла каларӗç.

– Тухтăрсем тетӗн? – Наташа курткине хыврӗ те ун патне çывхарчӗ. – 
Шăппăн лар, ан хускал, – терӗ.

Хускалма мар, тӗлӗннипе Сергей çухалса кайрӗ çийӗнчех. Нимӗн 
чӗнме аптрарӗ. Наташăн аллинчен темӗнле асамлă хумсем çапаççӗ. Акă 
вăл ăна пуç тӳпинчен сӗртӗнчӗ. Вун пилӗк минутран ытла та иртмерӗ-ши, 
Наташа аллисене илчӗ те: 

– Аптрамалли çук. Вӗçсе çӳрекен пулатăн.
– Чăнласах-и?
– Турă умӗнче калатăп. Ыранхи кунтан тытăнатпăр.
Унтан шăпланчӗç. Малтан Сергей шăплăха сирчӗ:
– Наташа, Юра ман ывăл-и?
– Санăн. Уйăрса илтӗн-и?
– Уйăртăм. Мӗнле уйăрса илмӗн?
– Хальлӗхе хăйне ан кала. Эпӗ вӗт ăна ятарласа сан патна пулăшма 

ятăм. Сана курсанах эпӗ тавçăрса илтӗм тем аван маррине.
Наташа Сергее тӗлӗнтернӗçем тӗлӗнтерчӗ. Икӗ кун хушшинче çавăн 

чухлӗ çӗнӗлӗх уçрӗ вăл хăйӗншӗн. Хулара юлнă пулсан пӗлнӗ пулӗччӗ-ши 
çав таран?

Çакă каç темӗнччен шухăша путса выртрӗ вăл. Ыйхи çӗтрӗ. Татах та 
татах шухăшсенче иртнине таврăнчӗ. Манăçнă, хупăннă иртнине. Çук çав, 
манăçман. Пурте, пурте асра, хăшне яш чухне асăрхаман та е курам мар, 
пӗлес мар тенӗ, халӗ вара вăхăт иртсен уççăнах курăнать. Астăвăм пурне 
те куç умне кăларать. Сергейӗн чӗри сурса кайрӗ.

Вăл урисене урайне антарчӗ те вырăн çинче тăрса ларчӗ. Çутă çутмарӗ. 
Тулли уйăх кантăкран аванах çутатать. Сергей пӗр хускалми ларчӗ вырăн 
çинче.

Ир енне вара Сергей хускалайми пулчӗ. Пӳрнисене те хуçлатаймасть. 
«Нивушлӗ вилӗм çывхарса çитрӗ? –  çылăхран та хăрамасăр шухăшларӗ 

вăл. – Вӗçлемен ӗçсем вара мӗн чухлӗ...»
Алăк сасси пулчӗ. Кам-тăр çӳрет е туйăнчӗ-ши?
– Вăт сана ме! Эсӗ чăннипех вилме хатӗрлентӗн-и? Юрамасть, – 

Наташăн сасси янăраса кайрӗ çумӗнче. – Эпӗ вӗт сана каçхине каласа 
хутăм – ир çинчен сывалма çул уçатпăр тесе...

Çавă ир хыççăн икӗ çул çеç иртрӗ, Сергей килсе кӗнӗ çурта паллама та 
çук. Сергей хăй те улшăннă, хулӗсем сарăлнă, çан-çурăмӗ яшăнни евӗр. 
Хуларан мӗскӗннӗн килнӗ арçынпа хальхи арçын хушшинче çӗрпе пӗлӗт 
евӗр уйрăмлăх. Çавах та пӗрремӗш те, иккӗмӗш те çав этемех.

Ирина Николаевна Большакова 1973 
çулхи ака уйăхӗн 10-мӗшӗнче  Çӗпрел 
районӗнчи Куршанкă Шăхаль ялӗнче 
йышлă çемьере çуралнă. Вăтам шкул 
хыççăн Ульяновск облаçӗнчи Сенгилей 
хулинчи учительсене хатӗрлекен 
училищӗре вӗреннӗ, алла диплом илсен 
тăван ялне таврăннă. 22 çул Куршанкă 
Шăхалӗнчи ачасене вӗрентнӗ çамрăк 
педагог. Ӗçленӗ хушăрах Хусанти  
Тутар патшалăх гуманитарипе 
педагогика университетӗнче куçăн 
мар майпа вӗренсе аслă пӗлӳ илнӗ. 
Пултаруллă педагог 2014 çулта 
Хусана куçса килнӗ, «Borita school» ют 
чӗлхесем вӗрентекен тата ачасене 
аталантаракан шкулта пӗчӗккисене 
вӗрентет. 

Опытлă педагог ача-пăча валли 
калавсем çырать. Хусанти «Сувар» 
хаçатпа, Шупашкарти «Халăх шкулӗ» 
журналпа тачă çыхăну тытать. 

Ирина БОЛЬШАКОВА

Кăнтăр апатне килсен шăллăмпа иксӗмӗре аппапа тете пӗремен вело-
сипедпа ярăнтараççӗ. Рама çинче сиккелесе пынипе кут ырата пуçлать, 
анчах пурпӗрех ярăнас килет. 

Тете темшӗн вите тăррине хăпарса кайнă. Тем шаккать. Ӗçӗ вӗçленчӗ. 
Хуллен шăвăç çийӗн шуса анчӗ. Хапха тăррине çитсен урисемпе тӗренсе 
чарăнчӗ. Алăк тăррине çитрӗ. Ак вăл алăк хăлăпӗ çинче. Унтан çӗр çине 
сиксе анчӗ. Аллинче мăлатук. Аннине куртăм. Хăпарнине асăрхамасăр 
юлнă. Епле пӗр хăрамасăр çавăнта çитиччен хăпарса кайнă-ха вăл? Шăвăç 
çийӗн шуса анасси велосипед рами çинче кута ыраттарса пырасси мар. 
Эпӗ хапха çине пăхса тăнине асăрхарӗ те:

– Иринук, кунта хăпарма юрамасть. Ӳксен кутна кăна мар, кут 
шăммине амантан, ăнлантăн-и? – терӗ.

– Ăхă, – тетӗп. 

НИКАМА ТА АН КАЛА 
Калав

Аслисем ӗçе кайрӗç. Колхоз хирӗнче чикӗнтӗр çумлаççӗ. Пӗрре кăна 
ярăнса пăхасчӗ вӗсем каялла таврăниччен. 

Хапха тăррине хăпарса кайрăм. Çивиттийӗ айӗнчен вите çивиттийӗ 
çине хӗсӗнкелесе тухрăм. Тăват уран упаленсе вите çивиттийӗ тăррине 
хăпарса кайрăм. Хирте ӗçлекенсем çӳлтен пит аван курăнаççӗ. Апла çум 
çумлакансем маттикӗсене çӳлелле тăратичченех ярăнма пулать иккен-
ха. Кут çине лартăм та йăр! шуса антăм.  Хапха çивиттийӗ тӗлне çитсен 
сылтăм урапа тӗрентӗм. Кӗлетке малалла шума чарăнчӗ. Çаврăнтăм та 
каллех тăват уран упаленсе вите тăррине хăпартăм. Çапла темиçе хутчен 
те ярăнса антăм. 

Хапха алăкӗ уçăлчӗ те картишне шăллăм кӗрсе тăчӗ, ăна тете велоси-
педпа хире çити лартса кайнă пулнă иккен.

– Эс мӗскер аслăк тăрăх упаленсе çӳретӗн? Унта хăпарма юрамасть 
терӗç вӗт. Персе ансан? Ан часрах! – тет.

– Шикли шикленнӗ, кӗрӗк пӗркеннӗ! – терӗм те мухтанас тесе 
хăвăртраххăн шуса анма шутларăм. – Кур, епле ярăнма пулать! 

Хăвăртрах шуса аннипе ура тӗренсе ӗлкӗреймерӗ. Вӗçсе антăм. Кут 
çине лак! лартăм. Шăлт кăна мунча чулӗсене купаласа хунă купа çине пер-
се аннă иккен.  Сывлаймастăп. Шăллăм çумра. Пичӗ шурса кайнă. Аран 
сывласа ятăм. Володя мана ура çине тăма пулăшрӗ. Ниçтан та юн тухни 
курăнмасть. Пӳрте кӗтӗмӗр. 

– Никама та ан кала.

ПУРТЕ ПӖРЛЕ 
Калав

Асаттепе асанне кукамай патне хăнана кайнă. Асатте таврăнчӗ, асан-
не çук.

– Асатте, асаннене ăçта пăрахса хăвартăн?! – тӗпчетпӗр эпир. 
– Мӗн тăватăр асаннӗрпе? Урисем утмаççӗ, аллисем чӗтреççӗ, пичӗ 

тӗпсакайӗнчи çурхи улма пек пӗтӗркеленсе кайнă. Кама кирлӗ çавăн пек 
ват çын?

– Сан асаннӳ мар та – сана кирлӗ мар, пире кирлӗ! – асаттен хăлхи 
илтменнипе хытах кăшкăратпăр эпир йăмăкпа.

Асатте малти пӳрте кӗчӗ те кравачӗ çине тăсăлса выртрӗ. Мӗн тумалла 
капла? Тулта ашса тухма çук, пӗр чарăнми юр çăвать. 

Атте ӗçрен таврăнчӗ.
– Атте, асатте асаннене кукамай патне манса хăварнă! Илсе кил! –  

хамăрăн куççуль тухать.
– Ыран лаша кӳлсе çунапа илсе килӗп, çуран утса çитеймест вăл кунта.
Анне те ӗçрен таврăнчӗ.
– Мӗн пулнă? Мӗншӗн йӗретӗр эсир? – терӗ анне пире ыталанă май.
– Асатте асаннене кукамай патӗнче манса хăварнă… Асанне килме 

тухсан… Путса ларсан?
– Çеруш, эсӗ тимӗрçӗре ик ачуна харăс лартса çӳремелли çуна 

тутартăн, çав çуна çине ларт та туртса кил аннӳне. Катюша, Маргарита, 
çунăра парса яратăр-и?

– Ура-а-а!– кăшкăратпăр халь савăннипе.
Атте пирӗн çунана сӗтӗрсе кайрӗ. Анне каланка хутса ячӗ. Эпир чӳрече 

сакки çине хăпарса лартăмăр. Кӗтетпӗр.
– Асатте, асатте, пăх! Атте асаннене çунапа туртса килет! 
Асатте пирӗн пата пырса тăчӗ:
– Ав епле, патша майри пек ларса килет! Ватă пулсан та юрататăр ик-

кен асаннӗре! Хе-хе-хе!
Тăватсăмăр та малти пӳрте кӗтӗмӗр. Эпир йăмăкпа пӗри асатте чӗрçи 

çине, тепри асанне чӗрçи çине хăпарса лартăмăр! Телевизор пăхатпăр.  
Пӳрт ăшă, тутлă яшка шăрши сăмсана кăтăклать. Часах анне яшка антарӗ 
те пире çиме чӗнӗ. Пурте пӗрле апат çийӗпӗр. 

– Юрӗ, вырт, пахчари çимӗçсене хамах сапăп, – терӗ шăллăм 
куççульне шăлса.

Вăрантăм. Картише тухрăм. Мунча чулӗсем çук. Ун вырăнӗнче çара 
тăпра анчах выртать. Эп çывăрнă вăхăтра чулсене урăх вырăна куçарнă. 

Аслисенчен пӗри те ятламарӗ, айăпламарӗ те.  Вите тăрри те урăхран 
ярăнма илӗртмерӗ.

Иван Павлович Павлов (Актай) 
1944 çулхи авăн уйăхӗн 13-мӗшӗнче 
Аксу районне кӗрекен Аслă Сӗнчел 
ялӗнче çуралнă. Шкул пӗтерсен 
ялтах ӗçленӗ. Каярах Омск хулинчи 
профессипе техника училищинче 
электросварщика вӗреннӗ. Тăван 
ялне таврăнсан клуб заведующийӗнче 
вăй хунă. Çав çулсенчех Пӗкӗлмере 
тракторист-машинист специальноçне 
алла илнӗ. Ӗçленӗ хушăрах Пăвари 
ветеринари техникумӗнчен 
зоотехника вӗренсе тухнă. 1987 çулта 
Нурлат районне кӗрекен Мамăк ялӗнче тӗпленнӗ, вырăнти хуçалăхра вăй 
хунă. 2004 çулта тивӗçлӗ канăва тухнă.

Пӗрремӗш сăввисем Аксу районӗнчи «Ял пурнăçӗ» хаçатра кун çути 
курнă. Нурлат районӗнчи «Туслăх», республикăри «Сувар» хаçатсемпе  
тачă çыхăну тытать. Иван Павлов-Актай ултă кӗнеке – «Пӗрре курсах 
саврăм-ши?», «Юрату туптанă телей», «Телей çăлтăрӗ айӗнче», «Сӗнчепе 
Çарăмсан хушшинче», «Сӗнчел – манăн пӗчӗк çӗршывăм», «Куйкăрăш» – 
авторӗ.

Иван Павлович А.Талвир ячӗллӗ литература премине тивӗçнӗ.

Иван ПАВЛОВ-АКТАЙ

ÇУРАЛНĂ ЯЛ – ТĂВАН 
КӖТЕСӖМ
Сӗнче хӗрри хăва-йăмраллă,
Чӗнет мана хăй ытамне.
Сӗнчен ун кăмăлӗ хăй майлă,
Калăн, именчӗк хӗр-пике.

Кунта йăмралăха саркайăк
Иленнӗччӗ илемлӗрен.
Туяттăм хăтлă та пит лайăх
Хама кунта мӗн пӗчӗкрен.

Килсе тухсан шыва кӗмешкӗн
Аса илетӗп аннене.
Çунă кӗпе-йӗм чӳхемешкӗн
Çӳреттӗмӗр Сӗнче хӗрне.

Ăшшăн пăхатчӗ вăл, ачашшăн
Сӗртӗнетчӗç ун аллисем.
«Ан пăрăн çулунтан», – калассăн
Туятăп халь те тутусем.

Туятăп: эп – Сӗнчен пӗр пайӗ,
Шăнкăр-шăнкăр шывăн юххи.
Пӗлетӗп, танлашаймӗ шайӗ
Атăлпа вăл, анчах кӗвви...

Итлесе тăнă май туятăп
Çак кӗвӗ – ман чӗрен таппи:
Савнă хӗрпе-им калаçатăп,
Юхăмӗ, тейӗн, йăл кулли.

Çуралнă ял – тăван кӗтесӗм.
Юратнă ен – чунăм ăшши.
Пӗлетӗп, эс мана кӗтетӗн,
Эсӗ те маншăн чи хакли.

ХĂНАНА СИРЕ КӖТЕТПӖР
Кӳлӗ хӗррипе утатăп
Киленсе илемлӗхпе.
Шăхăркаласа пыратăп
Икӗ çăлкуç тӗлӗпе.

Çул çинче мана тӳр килчӗ
Витре йăтнă хӗр-пике.
Витринче уйăх ишетчӗ,
Çăлтăрсем – ывăççипе.

Ман çине кăштах именнӗн
Пăхса илчӗ йăл кулса.
Сывлăх сунчӗ те сăпайлăн
Куçне тартрӗ вăтанса.

Мӗн пулчӗ сана, шух пуçăм,
Кайрăн темшӗн çухалса?
Темле ăшă, ырă туйăм
Чуна илчӗ çавăрса. 

Ку хутчен калаçкаланă
Хӗрсемпе. Ну, мӗн тăвар?
Кӗлленнӗ те сӳнсе ларнă
Çулăмсăрах шӗл кăвар.

Мӗн пулчӗ-ха, тӗлӗнетӗп,
Пăлханать чӗрем самай.
Тата мӗн пулать, кӗтетӗп
Шикленерех хам пӗрмай.

Вут-çулăмла хыпса илчӗ
Чуна юрату ăшши. 
Савакан телейлӗ теççӗ,
Пур çав унăн та нуши.

Сахал-им ирттеркеленӗ
Куç хупмасăр каçсене.
Хăш чухне выртсах та йӗнӗ
Йӗпетсе минтер питне.

Хăш чухне вара вӗçетӗн
Акăш евӗр тӳпере,
Чăпăрт-чăпăрт чуптусассăн
Чун юратнă сар хӗре...

Унтанпа нумай шыв юхрӗ
Шăнкăр-шăнкăр Сӗнчере.
Хӗр-пике ман мăшăр пулчӗ,
Çиччӗн – туслă çемьере. 

Мăнуксем ав çитӗнеççӗ,
Савăнтараççӗ пире.

Вун пӗрӗн тӗпӗртетеççӗ
Пухăннă чухне пӗрле.

Савăнса кӗтсе илетӗн.
Ах, уйрăлма йывăр-çке.
Чӳречерен куç илместӗн – 
Хăçан тата килеççӗ?

Иксӗмӗр çеç пурăнатпăр
Пӳлӗхçе шайра тытса.
Сывлăхсене пӗлкелетпӗр
Атьсенне шăнкăравласа.

Чип-чиперех пурăнаççӗ
Мăнуксене ӳстерсе.
Тăтăшах килсе тăраççӗ,
Хăвараç тирпей кӳрсе.

Кун-çулсем ăçта чупаç-ши?
Тин кăначчӗ хӗрӗхре.
Ӗмӗр вăл çапла иртет-ши?
Хупăнӗç куçсем пӗрре.

Мăшăрпа килӗштеретпӗр
Мехел çитнӗ сывлăхпа.
Хăнана сире кӗтетпӗр
Çитмӗл тултарнă ятпа!

ЭПИР ПУР, ЭПИР ПУЛАТПĂР
Ахалех пăшăрханатпăр – 
Эпир пур, эпир пулатпăр,
Чăваш пӗтмест нихăçан.
Туслă, хăтлă пурăнатпăр,
Пирӗн çӗршыв – Тутарстан.

Ташă-юрă, вăйă-кулă
Чăвашла çаптарнă чух
Савăнмасăр кам-ха юлнă
Вут-хӗм чуна хыпнă чух.

Чăтаймарăм, эп те тытрăм
Аллăма хуткупăса.
Чунăма яриех уçрăм – 
Ятăм ташша чăвашла.

Лидия Григорьевна Угахина Аксу 
районӗнчи Унтакшă ялӗнче 1942 
çулхи нарăс уйăхӗн 22-мӗшӗнче 
çуралнă. Шкул хыççăн Шупашкарта 
И.Н.Ульянов ячӗллӗ Чăваш патшалăх 
университетӗнче аслă пӗлӳ илнӗ. 
Алексеевски районӗнчи Чăваш Майни 
вăтам шкулӗнче чăваш чӗлхипе  
литературине вӗрентнӗ. 

«Тутарстанри Чăваш Майни», 
«Çавра çил», «Çунатлă  шанчăк», 
«Самана кустăрми» кӗнекесен авторӗ. 
2009 çултанпа Раççей Писательсен 
союзӗн пайташӗ, 2013 çултанпа ТР 
ЧНКА çумӗнчи Чăваш çыравçисен 
союзӗн пайташӗ. 

Лидия Угахина вӗрентекен 
тата çыравçă «Сувар» хаçатпа 
туслă. Чăваш чӗлхин илемлӗхне, пуянлăхне халăх патне çитерсе унпа 
мăнаçланма, ăна юратма вӗрентет. 

Лидия УГАХИНА

Паян Марье ирех икӗ ачине ертрӗ те Хыр ӗшни енчи ана çине çурхи 
тырра вырма васкарӗ. 14-ри Кӗркури ӗçе хăнăхнă ӗнтӗ, акă 8 çулти  Наçтука 
амăшӗ паян пуçласа тырă вырма илсе тухать.

– Анне, – терӗ Кӗркури çулпа пынă май, – эсӗ мана вăрçмăн-ши? Ялта  
комсомол ячейки уçăлни пирки пӗлтерчӗ Екатерина Петровна, ялти  
шкулта чăваш чӗлхипе вӗрентекен. Кăмăл пулсан унта çырăнма юрать-и?

– Мӗн ӗçлеççӗ вара унта? – ыйтрӗ амăшӗ.
– Çӗнӗ пурнăç тумашкăн çынсене явăçтармалла, вăрçăра вилнӗ  сал-

таксен çемйисене пулăшмалла. Тата спектакль, концерт лартма  йыхăрать 
вӗрентекен, репетицисем шкулта пулаççӗ. Малашне кашни çуртра Ильич 
ламписем çунӗç. Кино кăтартӗç. Хирти анасене сухалама  тракторсем пулӗç.

– Ырă ӗçшӗн ма ятлас, çапах килти ӗç çинчен манма  юрамасть. Пи-
куль  пек куштансенчен пăрăнарах çӳре. Аçу та çӗнӗ пурнăçшăн кӗрешсе 
пуç  хучӗ... Нумай халăх хирӗлчӗ çапăçура. Çӗршыв юхăнчӗ.

– Анне,  Ленин хушнă пек малалла аталанӗ пурнăç. Вӗренмелле, 
вӗренмелле тата вӗренмелле, – тенӗ В.И.Ленин. Вăрçи çеç ан пултăр  урăх.

Ывăлӗпе калаçса пырса çул кӗскелчӗ, ана çине çитсе те тăчӗç.  Марье  

МАРЬЕ 
Калав

çурлине тытса тырă пусси умне тăчӗ, кӗлтурӗ. Тырра тăкаксăр пуçтарса  
кӗртме Çӳлти Турăран пулăшу ыйтрӗ. Çурлипе  тулли  пучахлă  тулă  
хăмăлне тирпейлӗн  вырса кӗлте çыхрӗ. Ачисем те ӗçе пуçăнчӗç.

Кăчăрт-кăчăрт кӗвӗ кӗвӗлет çурла сасси, ăнса пулнă тырра вырма та  
кăмăллă. Çурла уйăхӗ. Çӗршыври лару-тăру асар-писер  тусăннине  пăх
масăр хӗвел, шăнса пăрланнă çынсен чӗрисене ăшăтма шутланă евӗр,  кӗр 
енне сулăннă çӗр çийӗн хăйӗн ăшшине сапалать: ăшăтать, ачашлать, ша
нăç парать. Мăшăрӗ, Ваçанкка, граждан вăрçинче шуррисемпе  çапăçса 
вилнӗ текен çыру илчӗ Марье. Çемьере пысăк çухату, хурлану.

4  ача, çуртри ӗçсем – йăлтах Марье çине тиеннӗ. Килти лаша çине  утлан-
са вăрçа тухса кайрӗ те Ваçанкка, çухалчӗ. Пӗр тиха пур-ха, çавна  ӳстересчӗ.

Вăрçа кайиччен мăшăрӗ çӗршыва пулăшатчӗ: çуна-урапа, пичке-
сем  туса хатӗрлесе вулăса ăсататчӗ. Шуррисем çывхарма пуçласан хăй  
ирӗкӗпе Хӗрлӗ Çар ретне тăчӗ. Вилтăприйӗ ăçтине те пӗлме йывăр,  Ала-
пука хулишӗн çапăçăва кӗрсен пуç хучӗ тесе çырнă çырура.   

Марьесен  тырă ани икӗ çӗрте. Пӗрне,  Усрав  енчине, Пикультен  тара  
илнӗскере, малашне  акаймăпăр, ачасем  те çамрăк. Пикуль, хусахскер,  пӗр 
анине те акса тырă ӳстереймест, лаши те, ӗни те çук унăн. Совет  влаçӗ пул-
сан ăна чухăн çын тесе комбеда суйланă та йăрккать çавăнта  кашни кун. 

Влаçрисене  налук пуçтарма пулăшать. Пуш уйăхӗнче кашни хресчен 
хуçалăхӗнчен тырă пуçтарса çӳрерӗç. Хресчен çемйине çимелӗх  те, ана  
шуратса хăварма вăрлăх  та хăвармасăр пуçтарса кайрӗç. Кашни  хуçалăхăн 
çăмарта, аш, сӗт, сурăх çăмӗ памалла. 

Çурла уйăхӗ вӗçленсе пырать, хӗвел те вăтанчăк хӗр евӗр, сайра 
кăна пӗлӗтсен хушшинчен тухса çынсене савăнтарать. Марьепе ывăлӗ  
кӗлтесене урапа çине тиесе авăн картинче купана хыврӗç. Кӗрхи ӗçсем  
вӗçленсен авăн ӗçӗ  тытăнать. Инçетри хирте тепӗр ана урпа, сӗлӗ вырма 
ывăлӗпе хӗрне ертсе тухрӗ Марье. 6 çулти Элекçейпе 4 çулти Прукка кил-
те хайсемех çывăрса юлчӗç. Наçтук  та çурла тытса тырă вырма  вӗренчӗ, 
час-часах тӳрленсе тăрса амăшӗпе сăмахлать.   

– Анне, Усрав вăрманӗнче шӗшкӗ мăйăрӗ те пулса çитет пулӗ, хăçан  
кайăпăр мăйăр татма?

– Тата виçӗ кун тăрăшса ӗçлесен, ытти вак-тӗвек ӗçсене пăхмасăр 
кайăпăр мăйăр татма.

– Лисукпа аппăшӗ паянах кайрӗç, – тет Наçтук.
– Мăйăрӗ пирӗн валли те юлать вăрманта, вăл питӗ ырăскер.
Çапла калаçа-калаçа икӗ аршăн чухлӗ урпа вырса тухнăччӗ, сасартăк  

ял енчен чан сасси илтӗнсе кайрӗ,  тӗтӗм тухни курăнчӗ. Марьепе  ачисем 
те яла чупрӗç.

– Ах, Турăçăм, пирӗн çурт çунать-çке! – тинкеререх пăхсан ăнланса 
илчӗ Марье.

Шыв, шыв кирлӗ! Хирти çынсем  те пушар патне чупса çитрӗç, витре  
йăтса çырмана шыв ăсма чупрӗç. Хапхана яри уçса улăм витнӗ çурт çине  
шыв сапма пуçларӗç.

Марье пӗр самант аптраса тăчӗ. Унтан сасартăк:
– Прукка! Элекçей! – тесе кăшкăрса ячӗ. – Пӳртре икӗ ача! 

– Çунакан пӳртре икӗ ача! – хăраса кăшкăрчӗç çынсем те. Екатерина  
Петровна кам-тăр  тупса панă сăхманпа витӗнчӗ те хăй çине шыв сапма  
хушрӗ, вара çунакан пӳрте кӗрсе кайрӗ.

Ача-пăча, халăх вăл çунакан çуртран тухасса сывламасăр кӗтеççӗ. 
Пӗрре, иккӗ… Пилӗк минут шутлаççӗ çынсем. Акă тинех 4-ри Прук-

кана йăтнă, Элекçее çавăтнă Катюша курăнчӗ. Сывă, пурте  сывă – ача-
сем те,   Катюша та. Марье ачисене ыталарӗ. «Пӳрте кӗрсе япаласене илсе 
тухасчӗ», – тет. Анчах ăна кӗртмеççӗ. Пӳрт тăрри те çунса ишӗлчӗ. Пушар  
хăйӗн усал чӗлхипе чӳречесене, алăка хыпашларӗ. Пӗр самантра пӳрт, 
кӗлет, пӳртум кӗл пулчӗç. Аяккарах ларакан лупас тата тăм кӗлет патне  
вут  çитеймерӗ, юрать çилсӗр кунччӗ, çынсем сыхлани те пулăшрӗ. Çурт  
кăмаки çеç шыв сапнипе исленнӗскер, хуп-хура курăнса ларать.

Сивӗтиччен çемье  тăм кӗлетре пурăнкаларӗ. Улăмран тӳшек майларӗ  
Кӗркури. Ашшӗн кӗрӗкӗпе витӗнсе çывăрчӗç.

– Ăçтан тухнă пушар? – ыйтаççӗ 6 çулти Элекçейрен. 
– Эпир вырăн çинчен те тăманччӗ-ха, пӗр ватă старик килчӗ те вучахран 

кăвар илчӗ, килте шăрпăк пӗтрӗ-ха, – тет. Çав çын кăвар ӳкерсе  хăварчӗ 
пулмалла. Прукка та вăранчӗ, пӳртрен тухас  тесе алăка уçрăм, унта тӗтӗм.

Вара Пруккапа иксӗмӗр сӗтел айне кӗрсе пытантăмăр.
Вăрă вăрлать те çурт юлать, пушар тухсан ним те юлмасть.
Авăн уйăхӗнче Марье çунса кӗлленнӗ çурт вырăнӗнче темӗн шыратчӗ, 

хăй патне учительница пынине  те сисмен.
– Ырă кун пултăр, Марье аппа, мӗнле пурăнкалатăр? – тет.
– Ачасене пушартан хăтарнăшăн тав тăватăп сире, ятăра калама та 

пӗлместӗп.
– Катюша тесе чӗнӗр, анне те çапла чӗнет мана.
– Совет влаçӗ тăлăх  ачасене пăхма ача çурчӗсем, приютсем   йӗркелерӗ. 

Наçтука, Элекçейпе Пруккана вăхăтлăха, çурт туса  пӗтериччен, приюта 
вырнаçтарма пулать. Килӗшетӗр-и? Ку ялтан  ачасем татах пулӗç.

– Килӗшетӗп, – терӗ Марье савăнса. – Эпир аслă ывăлпа кӳршӗсем   
патӗнче пурăнкалăпăр.

– Ыран лаша лавӗ тупса ял Совечӗ пулăшнипе ачасене приюта  леçӗпӗр.
Марье çăмăллăн сывласа ячӗ, çӗнӗ çурт  лартма тӗллев  тытрӗ.
Марьепе ывăлӗ çуннă çурт вырăнне тирпейлерӗç. Çунса пӗтеймен та

тăксене никӗс  çинчен  илсе пуçтарчӗç. Урай  хăмисем  вырăнӗпе  аванах 
тăраççӗ, сапнă шыв сыхласа хăварнă.

Марье тӗпсакай  алăкне  хирсе уçса аяла анчӗ. Хул хушшине пӗчӗк кăк
шăм хӗстерсе тухрӗ. Аçу, Ваçанкка, упранă укçа пулмалла кунта.  Укçана 
кăкшăмран илсе шутларӗç. Раман мучăшӗпе кӳршӗ ялтан кӗлет  пури, ки
вӗрех çурт туянма килӗшсе килчӗç. Ниме пуçтарса  турттарчӗç.

Сивӗсем пуçланиччен пӗренесене мăкласа улăм витрӗç. Çуркунне,  
акана тухиччен, çурта пурăнмалăх майларӗç. Раман мучăшӗ,  Костинсем  
çемйипе Марьене кил-çуртне туса лартма пулăшрӗç. Ял-йыш та нимене  
пуçтарăнса ӗçлерӗ, Ваçанкка сывă чухне хăйсене пулăшнине манмарӗç. 

Çу уйăхӗнче Марье ачисене приютран илсе таврăнчӗ.
Пурăнать-ха Унтакшă ялӗ, çырма пек шавласа иртет унти пурнăç. 1941  

çулта Аслă вăрçă пуçлансан Марье виçӗ ывăлне те вăрçа ăсатрӗ.

Валери Туктар (Валерий 
Александрович Мартынов)  1951 çулхи 
чӳк уйăхӗн 7-мӗшӗнче Аксу районӗнчи 
Çӗнӗ Аксура çуралнă. И.Я.Яковлев 
ячӗллӗ Чăваш патшалăх педагогика 
институтне пӗтернӗ, çирӗм çула яхăн 
шкулта ачасене вӗрентнӗ, директорăн 
вӗренӳ енӗпе çумӗ пулнă. 

Пирвайхи сăввисем Аксури «Ял 
пурнăçӗ» хаçатра, пӗрремӗш калавӗ 
«Хатӗр пул» (Шупашкар) журналта 
пичетленнӗ. 

Халӗ Лениногорск хулинче 
пурăнать. Пултаруллă авторăн нумай 
сăввине Алексей Наумов, Анатолий 
Печников, Владимир Егоров тата 
Геннадий Садовников композиторсем 
юрра хывнă, вӗсене халăх ансамблӗсем 
сцена çинче шăрантараççӗ. 

Валери Туктар «Шухăшăмсем – 
шурă кăвакарчăнăмсем», «Хӗр хули», «Пӳлер кӗввисем», «Хусан – Казань» 
тата «Чӗлхе çинчи сăмахсем» кӗнекесен авторӗ, Шамил Бикчурин ячӗллӗ 
прими лауреачӗ, РФ Писательсен союзӗн пайташӗ.

Валери ТУКТАР

…пур шухăша пӗрле те шухăшласан,
ик куçăмран та куççуль ай тан юхать.

                         Чăваш халăх юрринчен.

Кируш такам макăрнă саспа вăранчӗ, тӗртсе тунă çивиттие хăй çинчен 
сирсе тăнларӗ. Унăн ăшă тӳшек çинчен тăрасси килмерӗ. Вăл пуçне мин-
тер çинчен çӗклесе ыйхăллă куçӗпе тӗпел еннелле пăхрӗ. Сӗтел пуçӗнче 
амăшӗ салма татса тăрать. Кил-картиш еннелле каснă чӳрече патӗнчи 
вăрăм сак çинче мучăшӗ ларать. Вăл вӗсем патне час-час килсе çӳретчӗ. 
Паян мӗншӗн-тӗр тумтирне хывман, пуçӗнчи карттусне аллинче тытнă та 
тем çинчен калаçать. Арçын ача вӗсем калаçнине итлесшӗн, анчах мучăшӗ 
темшӗн çурма сасăпа калаçать. Вăл мӗн-тӗр пытарса калаçнăн туйăнчӗ 
Кируша. Çирӗм пилӗк çул ытла хӗсметре пулнă мучăшӗ сак çинчен тăрса: 

ЯЛТĂРМА 
Калав

«Кин, илсе килме Кукăркӳл больницине каятпăр», – салхуллă сассипе 
каларӗ алăк патнелле утса.

Ялтăрман, пăяхăшӗ тухса кайсан, куçӗ вӗри куççульпе тулчӗ. Хăйне 
лăпкăн тытма тăрăшсан та куççульне чараймарӗ: пичӗ тăрăх тумламăн-
тумламăн юхса анчӗ, чăтаймарӗ – ӳлесе ячӗ. Амăшӗ кăшкăрса макăрни ачан 
чӗрине çӗмрен йӗппи тирӗнсе çурнă пек ыраттарать. Кируш вырăн çинчен 
тăрса ун çумне пырса тӗршӗнчӗ. Амăшӗ чунтан хурланса та хуйхăрса 
макăрнине астумасть вăл, анчах та унăн пичӗ тăрăх юхакан  куççулӗ ачан 
чун-чӗрине хурлантарчӗ тата пăшăрхантарчӗ. Амăшӗн шурса кайнă сăн-
пичӗ ăна тарăн шухăша ячӗ, çапах та вăл мӗншӗн татăлса макăрнине ывăлӗ 
чухлаймарӗ те, ăнланаймарӗ те.

– Анне, анне, ан ма-а-кăр!.. Анне, макăрмастăн вӗт? – лăплантарасшăн 
пулчӗ амăшне Кируш. Ялтăрман вӗри куççулӗ ик куçӗнчен тумла-
ма пурпӗрех чарăнмарӗ: курăнман пусаркăч хӗстерсе лартнăн кăкăрӗ 
йывăррăн пăчăртанчӗ, сывлама йывăрланчӗ, аллинчи йывăç кашăкӗ урай-
не шалтăрт тухса ӳкрӗ, куçӗ те чарăлса кайрӗ, хăй тайăла-тайăла вăйсăррăн 
кăмака çумне тайăнчӗ. Унăн пуçӗнче пӗр шухăш çеç:  «Ах, каллех-и?»

Виççӗмӗш ачине çуратнă хыççăн пуçланчӗ ку. Ыратни кăвапа йӗри-
тавра çатăрласа илетчӗ те чăтма çук асаплантаратчӗ – хăть те ăçта кайса 
кӗр. Больницăра сипленнӗ хыççăн юлашки çулсенче чăнах та лăпланнăччӗ 
çав ыратни. Халӗ ак çӗнӗрен пуçланчӗ-ши? Паян Петрухан вилнӗ хыпарне 
илтсен аптранипе ыратрӗ ӗнтӗ.

Кируш амăшӗ тайăлса кайнине курчӗ те:
– Анне, анне! – тесе хăй те ӳлесе ячӗ.
– Анне, ан ӳк-ха... Анне, ан чирле... Анне... – куççуль витӗр амăшне      

хӗрхенсе калаçрӗ ачи. Ялтăрма ывăлӗн сассине илтмерӗ пулас, ури çинче те 
пӗр самант та тытăнса тăраймарӗ, унăн куçӗ хуралса килчӗ, пуçӗ çаврăннипе 
урайне тӗшӗрӗлсе ӳкрӗ. Амăшӗ ӳкнине курсан Кирушăн хăранипе сас-
си çӗтрӗ, вăл читлӗхри вӗçен кайăк пек ним тума пӗлеймерӗ, чӗтресе хал-
ран кайса тăчӗ. «Анне ăш чирӗпе аптракалатчӗ, анчах хальхи пек тӗшрӗлсе 
ӳкместчӗ», – шухăшларӗ хăй тӗллӗн Ялтăрман асли ачи. Амăшӗ мӗншӗн хытă 
пăлханнине ывăлӗ тавçăрса илӗймерӗ, шухăша кайса ун çумне пӗшкӗнчӗ.

Кӗтӳ хăвалакансем килӗсене саланчӗç. Çумăр пӗлӗчӗсем хӗвел 
пайăркисене хупласа илчӗç. Ир каç енне сулăннăн туйăнать. Пӳрт ăш-
чикки те хӗвел шевлисӗр ытла та кичеммӗн курăнать. Пӳртри шăплăх алăк 
уçăлнă сасăпа сирӗлчӗ. 

– Аван-и? Манăн килес, – калаçса алăк урати урлă каçрӗ кӳрши. Вăл 
куштăрканă сулахай аллипе хăлăпран тытса пӳрт алăкне хупрӗ. Ăна хирӗç 
сас-чӳ пулмарӗ, вара сăмахне уçса:

– Кивçен илнӗ çур çăкăра леçме каçрăм та-ха, анчах манран маларах 
сирӗн пата хуйхă килсе çитнӗ иккен, – ассăн сывларӗ Синепи карчăк. –  
Усал хыпар утпа, ырри çуран çӳрет тесе ахаль каламан çав ваттисем.

Урайӗнче выртакан Ялтăрма, те уçă сывлăша пула, те кӳршин сасси-
пе тăна кӗрсе вăй-халне пухса сак çине тăрса ларчӗ. Çак вăхăтра Кируш 
кӗпипе шăлаварне тăхăнса кутник сакки çине ларчӗ. Кил хуçи хăйне 
кăшт çăмăлтарах туйрӗ, тутăрӗ айӗнчен тухса сапаланнă çӳç пайăркисене 

пуçтарса майларӗ те тутăрне тӳрлетсе çыхрӗ. Синепие, çур çăкăрне сылтăм 
аллипе тытса алăк патӗнче тăраканскере:

– К-кил, и-иртсе лар, – чӗнчӗ вăл тытăнчăклă сассипе. 
Кируш вара амăшӗпе кӳрши мӗн çинчен калаçнине итлерӗ.
– Çынни çынахчӗ те çав, ӗмӗрӗ кӗске пулчӗ, – калаçса Синепи малалла 

иртсе аллинчи çур çăкăра сӗтел çине хучӗ. Пӗрмеллӗ шупăрне йӳле ярса 
тăрăхла сак çине ларчӗ. Сывлăш çавăрса илсе малалла калаçрӗ. – Алли мӗне 
тăратчӗ? Мӗнле ӗç тытсан та тирпейлӗ тăватчӗ. Унăн тимӗрçӗре ӗçлемелле 
марччӗ çав.

– Алли ылтăн пулсан та тăнăç пурăнма ăсӗ пулмарӗ, – хирӗçлерӗ кӳр
шине Ялтăрма.

– Мӗн калам... Мӗн туса пама ыйтсан та яланах туса паратчӗ, нихăçан 
та тăваймастăп е манăн вăхăт çук теместчӗ, – ырăпа асăнчӗ Петруха 
çинчен кӳрши. 

Синепи сывлăш çавăрнă вăхăтра Ялтăрма шухăшсен авăрне путрӗ: 
«Ултă çул иртрӗ çумри мăшăрӗ уйрăлса çемйине пăрахса кайнăранпа. Па-
янхи кунччен çумра пулмасан та ачасен куçӗ умӗнчеччӗ. Халӗ вӗсем кама 
«атте» тесе чӗнӗç?..» 

Синепи карчăк чӗнмесӗр лараймарӗ.
– Эс, кин, мана ан çиллен те-ха, вилекене хӗрхенетӗп, сывви вăл мӗнле 

йывăр пулсан та пурăнать.
– Ачамсем пӗчӗккӗ-çке… Çăкăр пӗçерме çăнăхăм çук, армана кайма 

тыррăм çук, – кулянса калаçрӗ кил хуçи.

– Çаплине çапла-тăр та-ха, эп мӗн калам, пурнăçăм манăн та, пӗччен 
çыннăн, пылаках мар, – майӗпен тăсрӗ калаçăвне кинеми.

– Мӗнле пурăнмалла малашне? – кӳршинчен ыйтнăнах калаçрӗ Ялтăрма.
– Эс, кин, çамрăк çын, хăвна ху лăплантар, çирӗп кăмăллă пул.
– Ăш тӗрекӗ çук çав, сывлăхăм çирӗп мар, – хуравларӗ кил хуçи.
– Ав, Кируш мӗн пысăкăш! Часах çитӗнсе çитӗ, ун хыççăн кӗççӗннисем те.
– Сывлăхлă пулсан çителӗксӗр пурнăçпа та ӳсӗç-ха, – пӗлтерчӗ шухăш-

кăмăлне Ялтăрма.
– Алимент укçи нумай пулмасан та пулăшчӗ-ха сире, – йăпатасшăн 

пулчӗ Синепи карчăк Петруха арăмне.
– Юлашки çулсенче, хăй чирличчен ытларах колхозра мар, кӳршӗ ял-

сенче платникре çӳрерӗ, алимент укçи тӳлес мар тесе, – кăмăлсăрланчӗ 
Кирушăн амăшӗ.

– Мӗн калам эппин, шухăш-кăмăлӗпе Петруха пурпӗрех сирӗн çинчен 
шухăшланă пуль-ха.

– Темӗн-çке, пӗлейместӗп. Хам хăр тăлăх, ют çынсем патӗнче ӳсрӗм. 
Ачасене хăр тăлăха хăварас марччӗ. Епле те пулсан чӗрӗлесчӗ, – улшăннă 
сассипе калаçрӗ кил хуçи.

– Ну, эп каям-ха, вучах чертнӗччӗ, каярахпа каçса ларăп, – тесе Синепи 
карчăк тухса кайрӗ.

Урамра кӗрхи çанталăк. Синепи карчăкăн пит-куçне пӳртрен тухсанах 
сивӗ çил сӗртӗнчӗ. Кӗрхи хура-сивӗ пӗлӗтсем пӗрмаях шăваççӗ те шăваççӗ. 
Йывăçсем хăйсен кӗрхи тӗрлӗ тӗслӗ илемлӗ тумне хывма та ӗлкӗрнӗ. 
Каçсерен кӳлленчӗкри шыв пăрпа витӗнет, пӗлӗтсем çаплах юхаççӗ, 
кăшт та чарăнмаççӗ. Юр пӗрчисем сывлăшра çаврăна-çаврăна вӗçсе анса 
çӗр çине лăпкăн выртаççӗ. Кӗр кунӗсем иртсе пыни, шурă юрлă сивӗ хӗл 
çывхарса килни çинчен систереççӗ вӗсем.

Кӳрши тухса кайсан Ялтăрман çурчӗ каллех кичемлӗхпе тата шăп
лăхпа тулчӗ. Çак шанчăксăр кичемлӗхпе шăплăх чуна çӳçентерсе шик
лентереççӗ. Паянхи кунччен Ялтăрма кичемлӗхе питех туймастчӗ. Ма-
лашнехи çинчен шухăшласа ӗмӗтленетчӗ. Пăяхăшӗ килсе хурлăхлă хыпар 
пӗлтернӗ хыççăн шутсăр пăшăрханать. Ун пуçӗнче тем тӗрлӗ шухăш 
явăнать. Пӗри çиеле тухать те хăвăрт явăнса ыттисемпе пӗрлешсе каять. 
Пӳртри шăплăха ывăлӗн сасси сирчӗ.

– Анне, мӗн пулнă ара? Мӗн тума макăратăн?
– Эх, ачам... Мӗн пулнă тесе ыйтатăн... – хурлăхлă сассипе куççульне 

тутăр вӗçӗпе шăлса калаçрӗ Ялтăрма.
– Ма каламастăн ара? – куçӗнчен пăхса ыйтрӗ макăрма чарăнайман 

амăшӗнчен Кируш.
Çак самантра Ялтăрма пуçӗнче каллех арпаша-арпаша шухăшӗсем 

явăнчӗç. «Мӗн тăвас?.. Чăнне калас-ши? Мӗнле калас?.. Мӗн калас-ха?...» 
Вара вăл пӗр шухăшне те суйласа илеймерӗ, ывăлне кӗттерсе те тăмарӗ.

– Аçусăр тăрса юлтăмăр, – терӗ чӗтрекен сассипе.
– Ăçта кайнă вăл? – пӗлесшӗн пулчӗ ывăлӗ.
– Аçу Кукăркӳл больницинче  чирӗ аптратнипе вилнӗ, – пăшăрханса та 

шикленсе пӗлтерчӗ ывăлне Ялтăрма. 

«Вилнӗ» сăмаха илтсен Кируш чӗтренсе илчӗ, хытса кайрӗ, унăн çурăмӗ 
тăрăх сивӗ чупрӗ, сăнӗ улшăнчӗ, чӗнейми пулчӗ. Амăшӗ ывăлне ыталаса 
хăй çумне çупăрларӗ, хăйне те пӗтӗм ӳт-пӗвӗпе темӗскерле вăй чӗтретсе 
илчӗ. Ялтăрмана ача чухнехи пурнăçӗ тӗлӗкри пек асне килчӗ.  

«…Шкула вӗренме çӳреместӗмччӗ-ха, тете шкултан килсен кӗлет 
умӗнчи йăмра айӗнче пӗрле выляттăмăр. Аттепе анне киле таврăниччен  
кӗтӗве хирӗç кайса выльăхсене кӗтсе илеттӗмӗр, вӗсене çăкăр чӗллипе 
илӗртсе хăваласа килсе кил-картишне кӗртеттӗмӗр…»

Вӗри куççульпе хӗрелнӗ куçӗпе ывăлӗ çине пăхрӗ, ачи сăнран кайса 
халсăрланнипе  ăна лăплантарас тӗллевпе эмел ӗçтерчӗ, унтан вырăн çине 
вырттарчӗ. Ялтăрма лăпланаймарӗ, унăн чӗри йӗппе чикнӗ пек ыратрӗ, 
ачалăхӗ куçӗ умне каллех тӗлӗкри пек тухса тăчӗ.                                                           

 «…Çур çӗр тӗлӗнче пӳрт алăкне кӗмсӗртеттерсе шакканипе пур-
те вăрантăмăр. Кăраççын лампи çунакан пӳрте милици тумӗллӗ виçӗ 
арçын кӗрсе тăчӗç. Аттепе аннене урай варрине тăратрӗç, пӗри хуралла-
са тăчӗ, иккӗшӗ пӳрт ăш-чиккине ухтарчӗ. Аттен çӳлӗк çинчи кӗнекисене 
тустара-тустара урайне пăрахрӗç. Арчари япаласене те кăлара-кăлара тем 
шырарӗç. Пӳртре тустарман япала тата вырăн хăвармарӗç. Аттене анне-
пе калаçтармасăр, темле çыруллă хут кăтартса вулаттарчӗç те çӗрлех тытса 
кайрӗç. Анне пире, ыйхăллăскерсене: «Аçуна каялла киле ыранах яраççӗ», – 
тесе йăпатса çывăртрӗ. Миçе хутчен укăлча хапхи патне каймарăмăр-ши ат-
тене кӗтсе илме, анчах та кашни кун кӗтсен те  кӗтсе илеймерӗмӗр. Кам тата 
мӗншӗн çăхав ярса аттен пуçне çирӗ-ши?...» Çак асаилӳпе кил хуçи тӗпеле 
кӗрсе ӗçе пикенчӗ.

* * *    
Йывăр аманнă Петрухан суранӗсем вăрçă чарăннă хыççăн виç уйăхран 

тин пирчерӗç. Унпа пӗрле сывалса çитнӗ вырăс тата мăкшă арçыннисене 
те килӗсене ячӗç. Вӗсем Саратов госпиталӗнче сывалакансемпе ытакланса 
сывпуллашнă хыççăн инçе çула тухрӗç. Петрухан тăван ялӗ Чулман Атăл 
тăрăхӗнче вырнаçнă.

Тăван тавралăх! Мӗнле ытарайми илемлӗ Сӗнче тăрăхӗ. Çуркунне 
ешерекен улăх, пыл хурчӗсем вӗçекен çаран, карăш, куккук сассиллӗ 
вăрман! Сӗм авалтан хăват панă Сӗнче хăйӗн хăвачӗпе пур чӗрчуна. Сӗнче 
тăрăхӗнче ларса тухнă вырăс, тутар тата чăваш кӳршӗллӗ ялсенче туслă 
пурăнаççӗ. Чăннипех илемлӗ Сӗнче енӗ, кунта ӗçчен халăх  пурăнать. 
Хастар çамрăксем ӗçре пиçнӗ, çырла пек чипер хӗрсем уявсенче хăйсен 
юррисене çепӗççӗн шăрантараççӗ. Ача чух выляса-чупса çӳренӗ вăхăтсем 
аса килеççӗ. Эх, ырă та савăк çамрăклăх. Çар  госпиталӗнчен таврăнакан 
салтакăн чунӗ хăпартланса, савăнса кайрӗ, сиккелесе чупса каяс килчӗ ун. 
Пӗр-икӗ утăм турӗ те чарăнса тăчӗ, суранӗсем хăйсем çинчен аса илтерчӗç. 
Акă Çӗнӗ Шуршыв курăнса кайрӗ. Пӗрремӗш хут курнă пек кашни кӗтесе 
сăнарӗ вăл. Кашни çурт, карта-пахча, урамсемпе тăкăрлăксем чуна çывăх-
çке. Шăнкăрч йăвиллӗ çăка хыçӗнчен курăнакан улăмпа витнӗ пӳрт – вӗсен 
килӗ. Ăна курсан карт! туртăнчӗ салтакăн чӗри.

Тăван кил-çурчӗ Петрухана пит кичеммӗн кӗтсе илчӗ. Вăл илемсӗррӗн 

курăнать, хуçасăр тăрса юлнă пӳрчӗ умне утса çитсен унăн кăмăлӗ хуçăлчӗ, 
куççулӗ пăчăртанса тухрӗ, çавра пичӗ тăрăх тумласа юхрӗ. Вăл çил хапхине 
уçса килкартишне кӗчӗ: курăк пусса илнӗ, тӗл-тӗл мăян та ӳсет. Кивӗ çуртăн 
улăм çивиттийӗ самаях пусăрăннă, вырăн-вырăн путăкӗсем те курăнаççӗ. 
Тусанланнă чӳрече кантăкӗсем тӗксӗммӗн курăнаççӗ. Пӳртӗн алăкӗ çинче 
çакăнса тăракан çăра тутăхма пуçланă. Шухăша кайса салтак нумайччен 
пусма çинче пирус туртса ларчӗ, унтан аллинчи сӳнмен пирус тӗпне курăк 
çине пăрахса таканлă аттин кӗллипе лапчăтса сӳнтерчӗ те кӳрше каçрӗ.

– Кӗр, кӗр! Килтех, – илтӗнчӗ шалтан хӗрарăм сасси. «Кам çапла шакка-
са çӳрет-ши?» – шухăш вӗçрӗ Синепи пуçӗнче. Пӳрте салтак тумӗ тăхăннă 
арçын кӗрсе тăчӗ. Тӗмсӗлсе те, тинкерсе те пăхрӗ Петруха çине Синепи, 
анчах палласа илеймерӗ. «Тахçан курнă пек те, тен, куçăм арпаштарать», – 
пӳртне кӗрсе тăнă арçын çине пăхса тӗлӗнчӗ кӳрши. 

– Аван-и, кинеми! – аллине тăсрӗ Петруха урай варринче тăракан Си-
непие хирӗç утса.

– Чим-ха, чим… Петруха сасси мар-и ара? – хăйӗн кӳршине палланипе 
савăнса калаçрӗ çитмӗлтен иртнӗ хыткан карчăк.

– Эпӗ, эпӗ, Петруха, – хуравларӗ Микулайăн аслă ывăлӗ. – Таврăнтăм, 
вăрçăран сывах таврăнтăм.

– И-и, ачам, аçу сире мӗнле кӗтсен те кӗтсе илеймерӗ, – кулянса сăмах 
хушрӗ кӳрши.

– «Ак, паян çитӗç, ак, ыран таврăнӗç», – тесе кашни кун, куçӗ хупăниччен, 
чунӗ тухиччен сире кӗтрӗ. Синепи Петрухапа тата та калаçасшăнччӗ, 
тăватă çул иртнӗ-çке кӳршӗ Микулайăн аслă ывăлне вăрçа ăсатнăранпа, 
анчах та салтак Синепирен çăра уççине аллине илсе хăй çуралса ӳснӗ кил-
çуртне пусăрăнчăк кăмăлпа каçрӗ. 

Салтакран таврăннă-таврăнманах тăван колхозри бригадир Петру-
хана кӳршӗ районти вăрмантан пӗрене-кӗрешсем лавпа турттарма ячӗ. 
Унпа пӗрле йӗкӗтсем те лавра çӳреççӗ. Йывăçсене касса ӳкерекенсем тата 
вӗсене сыпăлакансем пурте Петруха ялӗнчен – Çӗнӗ Шуршыв çыннисем. 
Вăрман касакансен, сыпăласа хатӗрлекенсен тата тиесе тăракансен 
ӗçӗсене Улатимӗр йӗркелесе тăрать. Унăн сылтăм питӗнчи суранӗн пысăк 
çӗвви палăрать, кăтра çӳçӗ кăвакарса шуралнă. Шупка сенкер куçлă, вăтăр 
пиллӗкелле çывхарнă арçын, аманнă сылтăм урине сӗтӗрсе утать, анчах 
туя çине таянмасть. Ӗçлекенсемпе пит япшар калаçать, шӳтсем кала-
са парса пурне те култарать, хăй те çынсемпе пӗрле кулса илет. Ытларах 
вăл çамрăксене ăнлантарса тата кăтартса тăрать. Вăрман касакансене 
ушкăнсене уйăрнă: тӗпрен касакансем; туратсене иртекенсем; иртнӗ ту-
ратсене пуçтарса йăтса купалакансем килӗштерсе меллӗн ӗçлеççӗ. Тӗпрен 
касса яракансен алă сыпписем ывăнсан, туратсем пуçтаракансемпе, е ту-
ратсене касса иртекенсемпе ылмашăнаççӗ. Пӗр ушкăнне Ялтăрма, Петру-
хапа пӗр урамра çуралса ӳснӗскер, йӗркелесе тата тӗрӗслесе тăрать, хăй те 
ушкăнрисемпе пӗрле ӗçлет. Кунта унăн тантăшӗсем Алтатти, Илтепи, Пи-
непи, Утрепи, Унихӗр, Пинеслу тата Тӳнеслу тăрăшса вăрман касаççӗ. 

Ялтăрма çамрăк каччă вăрçăра пулнă çулсенче çитӗнсе чиперленнӗ. Унăн 
вăтам йăрăс пӗвӗ, çавра тулли пичӗ, хура-хăмăр куçӗсем, чăмăр кăкрисем 

хăйсен илемӗпе пит илӗртеççӗ. Çамрăк хӗрӗн çăра куç харшийӗсем, вăрăм 
çивӗчӗ ăна тата та ытларах чиперлетсе илем кӳреççӗ. Ӗçлеме вара вут та 
пăрăç ӗçлет. Ялтăрма усравра ӳснӗ тăлăх хӗр. Çитменнине, тетӗшӗ вăрçăра 
хыпарсăр çухалнă, кӗçӗн йăмăкне кӳршӗ районти Чăваш Шупашкар ялӗнчи 
ача-пăчасăр çемье усрава илнӗ. Халӗ вăл хулара пурăнать. Вăл йăмăкне ют 
яла усрава панăранпа та кайса курман. Юнашар тăрса тӗл пулсан та ни-
епле те пӗр-пӗрне палласа илес çук. Ялтăрмана ачапча чухнехи пурнăçӗ 
çинчен Пикушсен Калмăрса ятлă ват куккăшӗ – амăшӗпе пӗртăванӗ – ка-
ласа панинчен çеç пӗлет.

Пӗр ирхине пурин те лавсем тиемелле пулчӗ. Чукун çул станцине ну-
май вакун килсе çитнӗ пирки вун çичӗ лав çумне тата пиллӗк хутшăнчӗ. 
Ялтăрма та ыттисемпе пӗрле пӗренесене лав çине тиеме пулăшрӗ. Хӗрсемпе 
каччăсем шӳтлени вăрманта ян-ян кайса тăрать. Вӗсем Çăварнире 
кама çураçмалли тата Çимӗкре камăн туйне тумалли çинчен калаçса 
пӗренесене лавсем çине тиеççӗ. Ялтăрма юлашки пӗренесене лав патнелле 
Петрухапа юнашар тăрса йăвантарчӗ. Çак самантра ăна тӗлӗнмелле çепӗç 
туйăм тыткăнларӗ. Каччă хăйпе юнашар ӗçлекен пике çине куç хывмасăр 
чăтаймарӗ. Ялтăрма та салтак тумлă Петруха çине ăшшăн пăхрӗ. Вӗсен 
сăн-пичӗ именчӗклӗн писевленчӗ, çӳхе тутисем вăтанчăклăн кулса илчӗç. 
Чăтаймарӗ Петруха сăмах хускатмасăр:

– Пит килӗштерсе сатур ӗçлетӗр, хӗрсем, – терӗ вăл, хăй вара пӗр урам
ра ӳснӗ хӗр çинчен куçне ниепле те илеймерӗ.

– Эпир вăрман «уписем-çке», – шӳтлерӗ Ялтăрма каччă çине ăшшăн 
пăхса.

– Хăш вăрман «уписем» пулатăр-ха? – парăмра юлас мар терӗ Петруха 
юптарса. Ушкăнпа йăтса тиенӗ пӗренесене вăл вӗренпе çыхса пăркăчпа 
пăркăчларӗ. Тепӗр самантран пӗрене тиенӗ лавсем тапранчӗç, вăрмантан 
тухса чукун çул станцийӗ еннелле кайрӗç.  

Хӗллехи Микула праçникӗ çывхарса килет. Вăрманти пас тытнă хурăн, 
ăвăс, юман тата хыр йывăççисен турачӗсем хăйсен илемӗпе илӗртеççӗ. 
Çуна тупанӗсен йӗрӗсем кăпăшка юр çинче йӗрленсе ӳкерӗнчӗç. Уй-хирпе 
вăрманти тумхахсем юрпа витӗнсе хупланнипе çул-йӗрсем такăрланчӗç. 
Вăрман касакансем çул çинче, хваттерӗсене таврăннă май, ӗç кунӗ ӳсӗмлӗ 
иртнипе савăнса такмакласа юрлаççӗ. Лав çине ларсан юрлама пуçлаççӗ 
те мӗн Пухтел ялне çитсе кӗриччен хӗрсем юрăсем шăрантараççӗ. «Çӗнӗ 
юрпа – çӗнӗ юрă», – теççӗ халăхра. Паян та Пинепи,  юрлама юратаканскер, 
пуçларӗ:

Эх, сипарат-сипарат
Кукăр-макăр юхтарать.
Манăн савни салтакра
Çыру çырса тултарать.
Иккӗмӗш лаври Пинеслупа Тӳнеслу тус-тантăшӗ хыççăн харăс  такмак

ласа юрларӗç:
Шур куяна курсан салам калăр,
Ан кăшлатăр ăвăс хуппине.
Ман савнине курсан салам калăр,
Ан çӳретӗр ют ял хӗрӗпе.
Тепӗр лав çинче тилхепе тытса пыракан Ялтăрма та хăйӗн уçă сассипе  

малалла шăрантарчӗ:
Кӗпер çинчен шыв юхать,
Йӗтӗн пирне шыв илет.
Савнине савни илет,
Савманнине кам илет?	
Çул тăрăх юрласан вăрман касакансене вăрăм çул кӗскелнӗн туйăнать. 

Çапла çав вăл çамрăклăх – çунатлă туйăм. Ӗçрен таврăнса апат çиетӗн те  
ӗшенни те иртсе каять. Хӗллехи вăрăм каçсенче клуба кайса кино е ял 
çамрăкӗсен пултарулăх ушкăнӗн концертне курса киленетӗн, тепӗр чух 
вăйă картине кӗрсе юрласа хавхаланатăн.

Петруха Ялтăрмана куç хывнăранпа канăçне çухатрӗ. Кашни пулăм-
самантра хӗрсен ушкăнӗнче чун-чӗрине килӗшекен хӗре шырать. 
Ялтăрмана тантăшӗсемпе пӗрле курсан вăл чун хавалӗпе хӗпӗртет.  
Вăйăран салансан савнине ăсатма çӳрет каччă. Кун пек савăнăçлă каçсем 
лавра çӳрекен Петрухана ялан тӳр килмеççӗ. Ытти лавçăсем пекех чу-
кун çул станцийӗнче е çул çинче кунне-çӗрне ирттерет вăл. Çурхи шыв 
пуçланиччен, çуна çулӗ пӗтиччен вăл Нурлатри чукун çул станцине лавпа 
çӳрерӗ.

* * *
Пурнăç урапи пӗрмай малалла кусать. Çут тӗнчен хăйӗн тытăмӗ пур. Вăл 

хăйне евӗр хитре. Этемшӗн те пит илемлӗ çут тӗнче. Çын та çутçанталăкăн 

пулăмӗсене пăхăнса-йышăнса пурăнать. Çуллахи Микулара, уяв пуçланнă 
каç, Ялтăрмана çураçрӗç. Авалхи йăлапа Çимӗкре çамрăк мăшăрăн туйӗ 
кӗрлерӗ. Ял Канашӗн çуртӗнче пӗрлешнине çирӗплетекен документа 
вӗсене ăшшăн саламласа тыттарчӗç. 

Пурнăç малалла шăвать. Амăшӗн варӗнче пепке те майӗпен 
чăмăртанать, амаланать, ашшӗпе амăшӗ патне çутă тӗнчене тухассишӗн 
тапаланма пуçлать.	  

Петруха ялти тимӗрçӗре ӗçлет, Ялтăрма колхоз ферминче сурăхсем  
пăхать. Çамрăк мăшăр пӗрремӗш ачи çураличчен пит килӗштерсе, «пӗр 
çăвартан» тенӗ пек пурăнчӗ. Вӗсем ывăлне Кируш ятлă хучӗç. Анчах та 
ывăлӗ çуралнă хыççăн çук-çук та, кӗтмен çӗртен харкашу сике-сике тухрӗ. 
«Çемьере чашăк-тирӗк шакăртатмасăр çăвăнмасть», – теççӗ мар-и? Пет
руха тимӗрçӗ лаççинчен ялан каçа юлса, çитменнине хӗрӗнкӗ таврăнать. 
Çапла, арăмӗпе упăшки хушшинчен «хура кушак» чупса каçнă тейӗн. 
Упăшки хирӗçесшӗн тӗрлӗ сăлтав шырать. «Яшкуна тăварлă пӗçернӗ» е 
«яшкуна мӗншӗн тăвар каламан» тесе чӗрре кӗрет. Арăмӗ кил-çуртри плат-
ник ӗçӗсене тутарттарасшăн мăкăртатать. Апла пулсан та Микулайăн аслă 
ывăлӗ тимӗрçӗ лаççинчи ӗçне пӗтереймест, унта вăл кунӗн-çӗрӗн ӗçлет.

Хӗвел тухса пытанать, кун хыççăн каç килет, эрне хыççăн эрне 
сисӗнмесӗрех иртет, çапла çулталăк çаврăнса-таврăнса килет. Вăл та хăйӗн 
урапине малаллах кустарса чупать. Çăварни кун Ялтăрма иккӗмӗш ачи-
не çуратрӗ. Çемьере тепӗр çӗнӗ кайăк хутшăнчӗ, ăна Елюк тесе чӗнеççӗ.  
Виççӗри Кируш та савăнать. Хăйӗн йăмăкӗпе вăл пит вылясшăн:

 – Хăçан мана унпа выляттаран? – йӳтетсе çӳрет ывăлӗ амăшӗ Елюка 
кăкăрне ӗмӗртме ларсан. 

Вăрçă вăхăтӗнче хуçасăр юлнă çурт-йӗр юхăнса çитнӗ. Хӗллехи сивӗ 
каçсенче урайӗнче ларакан витрери шыв сӗлкӗшленсе пăрланать. Ачисем 
сулхăн пӳртре вырăн çинче икӗ утиялпа витӗнсе çывăраççӗ. Çу кунӗнче 
Ялтăрма пӳртне сӳтсе юсаттарасшăн пăшăрханать, анчах упăшки иртен 
тытăнса çӗрлеччен тимӗрçӗ лаççинче – ӗçре. Нумай вăхăт хушши пуçне 
ватса çӳрерӗ хӗрарăм. «Мӗнле юсаттарас-ши пӳрте?» – текен шухăш туха 
пӗлмерӗ унăн пуçӗнчен. Вара Ипрел тутарӗсене тара тытма шутларӗ.  
Çурт-йӗрне сипленӗшӗн çӗнӗ ыраш парса тӳлесси çинчен платниксемпе 
калаçрӗ вăл. Тара килӗшекенсем пӗр турткаланмасăрах унпа килӗшрӗç.

Ялтăрма пӳртне сӳтсе хăпартнă эрнесенче нумай шараçланчӗ. Яшка-
çăкăр пӗçерсе хатӗрлеме кашни кун кӳршине миçе хут хутламарӗ-ши? 
Ачисемпех каçрӗ. Юрать-ха ыр кăмăллă Синепи кинеми вӗсене тарават 
йышăнать. Петруха арăмӗ мӗнле йывăр пулсан та нăйкăшмасть. Платник-
сене кăмăлтан пăхать. Апат-çимӗçне вăхăтлă пӗçерсе çитерет. Платник-
сем, лайăх апатлантарнине кура, тăрăшса кал-кал ӗçлеççӗ: хӗвел тухсанах 
ӗçлеме тытăнаççӗ те мӗн хӗвел анса лариччен тăрăшаççӗ. Ахаль каламан çав: 
«Халăх сурать – кӳлӗ пулать, пӗччен сурать – типсех пырать», – тесе. Ипрел 
тутарӗсем пит тăрăшса ӗçлесе пӗрремӗш Сăпаса Петрухапа Ялтăрман кил-
йышне çӗнетес ӗçӗсене пӗтерсе савăнтарчӗç.        

* * *                 
Пуçӗ ыратнипе Петруха куллен аптрать. «Иртсе кайӗ-ха… Кашни 

çыннăн ыраткалать вӗт… Вилмеççӗ-çке…»  – шухăшларӗ вăл хăй тӗллӗн 
вăйсăрланиччен.  Сархăват е пӗтнӗк курăкӗсен шӗвекне пылпа чей 
вырăнне ӗçет те пуçӗ сурма чарăнать. Анчах тепӗр самантранах каллех 
ыратма пуçлать, çитменнине унăн хăлхисем те пӳрленсе юхаççӗ. Петруха 
пуç чирӗпе аптранă текен сас-хура ял тăрăх çиçӗм хăвăртлăхӗпе сарăлчӗ.

Каçкӳлӗм Петруха патне пӗртăван шăллӗ кӗрсе тухрӗ. Вăл Кулинепе 
пурăнакан тăванӗ патне унччен те хутран-ситрен çеç кӗркелесе тухатчӗ. 
Тетӗшӗ çырăнса пӗрлешнӗ арăмне тата ачисене пăрахса кайнипе унăн 
чун-чӗри ăна тăван вырăнне йышăнманнипе час-час кайса çӳремерӗ. 
Паян та ӗç хыççăн çеç килне таврăннă май кӗчӗ. Элекçее тетӗшӗн сăнран 
ӳкнӗ пит-куçӗ, ырханланнă ӳт-пӗвӗ тӗлӗнтерчӗ те, пăшăрхантарчӗ те, 
шухăшлаттарчӗ те. Вырăн çинче выртаканскере вăл:

– Тете, санăн больницăна каймаллах, – хистесе калаçрӗ Патя,  Микулайăн 
вăтăр икке кайнă кӗçӗн ывăлӗ, тетӗшӗ пекех Аслă вăрçăра пулнăскер.

– Килтисем те пульницанах каймалла теççӗ мана, – пăлханса тухрӗ 
чирленӗ Петрухан сасси.

– Каймаллах, мӗнле каймалла мар? Килте выртнипе сывалаймастăн, –  
хăйӗн шухăш-кăмăлне пӗлтерчӗ тетӗшне шăллӗ.

– Хуньăм илсе кайма килӗшрӗ те-ха, каймаллах пуль, – больницăна каяс 
шухăшпа килӗшнине пӗлтерчӗ вăй-халӗ чакса пыракан вăтăр тăваттăри 
Петруха.  

Шăллӗ чирленӗ тетӗшне ытлашши пăлхантарас мар тесе хăйă çутас 
умӗн Кулинесем патӗнчен тухса чун-чӗри пăшăрханнипе килнелле тарăн 
шухăша кайса утрӗ.

Петрухана виçӗ эрне ытла чирлесе выртнă хыççăн вăйсăрланса çитсен 
тин хуняшшӗ – виççӗмӗш арăмӗн ашшӗ Кашук Çеркейӗ (ял халăхӗ ăна 
çапла чӗнет) Кукăркӳл больницине лав çине вырттарса илсе кайрӗ. Ку-
линен ашшӗ чаплă платник-ăстаçă. Вăл сарлака хул-çурăмлă, тӗреклӗ те 
кӗрнеклӗ, çаврака пит-куçлă, шӗвӗр кӗске сухаллă, лутрарахскер, ӗçлеме 
ӳркенмен, кӗпер хывакан, тирпейлӗ арçын. Çулӗпе çиччӗмӗш теçеткене 
çитнӗскер, çӳпçе-чӗрес, шетник-катка ăсталать. Урапа кустăрми çапасси,  
çуна тупанӗ авасси уншăн йывăр ӗç мар. 

Шупка çамкаллă тур лаша чупса ăшша пиçсе тарларӗ, платник-ăстаçă 
тилхепине кăшт пушатрӗ, вара юртма чарăнса янавар малалла ярăнса 
утрӗ. Çул çинчи тусан урапа кустăрмисемпе явăнса çӗр çийӗн çӗкленсе 
йăсăрланать. Петруха, вăйран кайнипе çул тăршшӗпех урапа çине сарнă 
тӳшек çинче выртса пычӗ. Унăн пуçӗ те, ăш-чикӗ те ыратать, вăхăт-вăхăт 
куçӗ хуралса каять. 

Шуршыв урлă хывнă кӗпер çийӗпе каçса лав Анат Паланлă витӗр тухрӗ. 
Кăнтăрла иртсен ӗлӗкхи вулăс кантурӗнче вырнаçнă Кукăркӳл больници-
не çитсе чарăнчӗ. Петрухан чирӗ палăрмаллипех палăрнă ӗнтӗ, çавăнпа 
та ăна çитнӗ-çитменех выртма йышăнчӗç, вăйран кайнăскере, наçилкке 
çине вырттарса йăтса кӗчӗç. «Сана чӗрӗлме Турă пулăштăрах, кӗрӳ», – тесе 
сывпуллашрӗ Кашук Çеркейӗ Петрухапа. Платник-ăстаçă больницăран 

тухсан: «Çӗрлеччен киле çитсе ӳкесчӗ ман», – шухăшпа  хыпаланса урапи 
çине ларса лашине тапратрӗ.

* * *
Кируш эмел ӗçнӗ хыççăн хăмăр куçӗпе мачча çинчи турат куçне пăхса 

выртса тӗлӗрсе кайрӗ. Пӳртре нимӗнле сас-чӳ илтӗнмерӗ, амăшӗ тӗпелте 
кăштăртатни унăн хăлхине кӗмерӗ. Вăл тӗлӗк тӗлленчӗ.

Тӳпери хӗвел вӗсем çине шевлине сапаласа кулса пăхать. Ак, вӗсем 
ярмăрккăна çитрӗç. Ярмăрккăна килсе çитнӗ лав хуçисем çыран хӗррипе 
лашисене тăварса утă параççӗ. Тепӗр енче лавккасем вырнаçнă, каш-
ни сутуçă патӗнче халăх хӗвӗшет. Хӗрарăмсемпе хӗрсем çӗнӗ тумтир 
туянаççӗ. Арçынсем те вӗсенчен юласшăн мар. Ача-пăча черетӗн-черетӗн 
лимонад сутакан çӗрте тăрать. Ярмăркка ирттерекен пысăк тӳремре аяк
ранах карусель çаврăнни тата малалла-каялла çынсем çӳрени курăнать. 
Пӗрисем – ун ларкăччисем çине ларса ярăннисем –  анаççӗ, теприсем – 
черетрисем – вӗсем çине ларса вырнаçаççӗ. Халăх пӗрмай хӗвӗшнипе 
вăрманти кăткă тӗмине аса илтерет. Карусельтен кăнтăр еннелле те 
суту-илӳ тăвакансем ретӗн-ретӗн вырнаçса ларнă. Кашни сутуçă хăйӗн 
тӗрлӗ-тӗрлӗ япалисемпе хатӗрӗсене туянакансене сӗнет. Суту-илӳ ретӗнче 
çӳренӗ вăхăтра ашшӗ Кируша илемлетнӗ, куçа илӗртекен тăм шăхлич илсе 
пачӗ, амăшне тӗрленӗ çӳçеллӗ тутăр туянса çыхтарчӗ. Унтан вӗсем те ка-
русель çине ларса ярăнчӗç. Ашшӗпе амăшӗн пит-куçӗ те хаваслă. Кируш 
çӗнӗ шăхличне шăхăртса савăнăçлăн утса пыратчӗ, сисмерӗ те – такăнчӗ те 
аллинчи шăхличӗ çерем çинчи чул çине ӳксе ванчӗ. Шăхличӗн катăкӗсем 
çине пăхса макăрса ячӗ Кируш...

Савăт-сапа çăвакан Ялтăрма ывăлӗ макăрнине илтсе тӗпелтен тухса 
вырăн патне пычӗ.

– Мӗншӗн макăратăн, ачам? – шăппăн ыйтрӗ вăл ывăлӗнчен. 
Амăшӗн сассипе Кируш ыйхăран вăранчӗ. 
– Шăхлич ванчӗ ман, – калаçрӗ ыйхăллă сассипе ывăлӗ.
– Мӗнле шăхлич? – ним ăнланаймасăр ыйтрӗ амăшӗ.
– Атте илсе пани ара, – ăнлантарасшăн пулчӗ ывăлӗ амăшне.
– Хăçан? – ăнланайманнипе тӗлӗнсе каллех ыйтрӗ Ялтăрма.
– Ярмăрккăна кайсан, – терӗ тăрса ларса Кируш.
– Тӗлӗк куртăн-им?
– Те тӗлӗкре, те чăнах... – темшӗн татса калаймарӗ ывăлӗ салхуллăн 

тата кулянса хăй умӗнче тăракан амăшне.

* * *
– Манăн килес? – илтӗнчӗ Синепи карчăк сасси уçăлнă алăк патӗнчен. 
– Кӗр, кӗр, иртсе лар, – чӗнчӗ Ялтăрма пăшăрханнă сассипе лăпланса 

çитейменскер. Синепи хăйӗн яланхи шупăрӗпе. Алăк патӗнчи тăрсак çине 
ларса Петрухан малтанхи арăмӗпе калаçма пуçларӗ.

– Эп сан хуйхуна пусарасшăн татах каçрăм, çилленместӗн-и?
– Кирлӗ мара ан калаç-ха, кинемей, кӳршӗ-аршă килсе çӳренӗшӗн мӗн 

тума çилленес-ха?

– Эс хуть мӗн кала та, кин, вăл сире пăрахса кайнă хыççăн ырă пурнăç 
кураймарӗ.

– Çапла çав, Ултутья патӗнче вăрман касрӗ, пӳрт пури пурарӗ. Пӳртне 
туса пӗтереймерӗ, тепӗр арăм шырарӗ – Кулинене, икӗ хут качча кайса 
уйрăлнăскере, çулăхрӗ.

– Кулинепе пӗрлешсен, çынсем патӗнче хваттерте çӳресе йăлăхсан, 
тепӗр çӗнӗ çурт лартрӗ, – çирӗплетсе калаçрӗ кӳрши. – Пӗренисене Мере-
чен вăрман хуралçи панă терӗç.

– Эп никамран та тӗпчемен, пӗлейместӗп, – кӳршине пӳлсе калаçрӗ 
Ялтăрма.

– Пӳртлӗх вăрман панăшăн Петруха вăрман хуралçи валли те 
пӗренесем пӗчченех тиесе турттарса панă тесе мана хамăр касри брига-
дир Якур каласа пачӗ. Вăрмана вăл ялан ик лав кӳлсе пӗчченех çӳренӗ, 
лаша пăхакансенчен асли пулнăскер.

– Эпир уншăн ытлашши пултăмăр çав, – сӳрӗкреххӗн тухрӗç Ялтăрман  
сăмахӗсем. – Уйрăлса япалисемпе пур савăт-сапана тиесе кайнă чухне:   
«Ачусемпе пӗрле выçă вилетӗн», – тесе хăварчӗ вăл мана. Ку сăмахсем 
чӗрене çӗçӗпе каснă пек кӗрсе ларнă та ниепле те манăçмаççӗ.

– Çула май хăйне валли те ик лавпах пӗрене тиесе таврăннă тесе 
калаçаççӗ Анаткасри арçынсем, – пӗлтересшӗн пулчӗ Синепи Ялтăрмана.

 – Вăл тар тăкни тата тăрăшни ют çын ачисем валли юлчӗ.
 – Пӗренисене турттарса пӗтеричченех выртмара çӳренӗ, пӗр нушасăр 

çурт лартаймăн çав, – сăмахне малалла тăсрӗ Синепи.
– Урайне çитес çул çӗнӗ хăма сарăпăр тесе киввисенех сартарчӗ пӳрте 

юсанă çул, пӗр çулталăка кивви те чăтӗ-ха терӗ, – Петрухан сăмахӗсене аса 
илсе калаçрӗ кил хуçи.

– Кулинесен урай хăми пыл каткинчен те сарлакарах. Çав урай валли 
кӗреш тиеме кайсан, мӗкӗрленсе йăтнипе, пуç чирӗпе тепӗр хут аптранă 
вăл, пӳрленсе тăракан хăлхисем çӗнӗрен юхма тытăннă. Ку хыпара эп 
тахçанах илтнӗччӗ, – Петрухана шеллесе-хӗрхенсе калаçрӗ кӳрши.

– Кирушпа Елюкăн тӗслӗ кăранташӗсем сӗтел çинчен ӳксен урай хăмин 
хушăкӗсенчен тӗпсакайне анса каяççӗ, – кăмăлсăрланчӗ Ялтăрма.

– Çаплине çапла та-ха, кин, эп мӗн калам, Петруха телейсӗр пулчӗ, ман 
шутпа.

– Хăй телейсӗр пулни çитмерӗ ӗнтӗ ăна, ачасене те телейсӗр тăвас терӗ 
пуль.

– Ăна Ултутья та, Кулине те тирпейлӗ те чиста тумтирпе çӳретмерӗç, 
сан пек кăмăлласа пăхаканни никам та пулмарӗ. Чăкăт пек шурă пур-
тенккепе çӳретрӗн.

– Çапах та эп ăна юраймарăм, килӗшеймерӗм, унăн кăмăлне 
каяймарăм пулас. Тен, ăнланаймарăм, хаклаймарăм çумра чухне, пӗрле 
пурăннă вăхăтра. Пурнăçăм ванчăкӗ çине текех хӗвел пăхмасть, ун шев-
ли те ăшăтмасть. Кӗлленнӗ вучах çийӗн хаваслă хӗлхем ташламасть. 
Пӗлеймерӗм пулас ăраскалăма упрама. Чӳрече кантăкӗ пек ванчӗ пурнăçăм 
пӗр самантра. Тепӗр тесен, этем ырă мар шухăш тытсан, кам пӗлет?

– Тен, йӳçӗ сăра ӗçтерсе пуçне çавăрчӗç-тӗр, – ыйтса пӗлесшӗн калаçрӗ 
Синепи пуçӗпе сӗлтсе.

– Çынран хăйӗнчен нумай килет. Ху ăс-тăнлă пулсан никам та сан 
пуçна çавăраймӗ.

– Çаплине çапла-тăр та-ха, кин, эп мӗн калам, Петруха вăрçăран 
таврăнсанах ӗçкӗпе ашкăнмастчӗ. Мӗн çитмерӗ ӗнтӗ ăна – çемйине 
пăрахса кайрӗ, çитменнине вăрçăри суранӗ аптратнипе çут тӗнчерен те 
уйрăлчӗ.

– «Каснă çăкăр чӗлли калле çыпăçмасть», – теççӗ халăхра. Манăн та чун-
чӗре мӗншӗн-тӗр йышăнмасть ăна. Мӗн тăвам? Ăраскалăм çапла-тăр...

– Ӗмӗр сакки сарлака, хамăр пурнăçра темӗн курмалла-ха. Пире 
каçартăр ӗнтӗ, – çапла калаçкаласа кӳрши ури çине тăчӗ.

– Кăшт тăхтамаллаччӗ. Хуранра чей вӗрететӗп, чей ӗçсе кай, – кӗтме 
ыйтса калаçрӗ Ялтăрма.

– Маншăн ан чăрман, кин.
– Саншăн çеç мар. Кирушпа Елюк шкултан таврăнмалла, пурне те 

çитет.
– Эп мӗн калам, çителӗксӗр пурнăçпа пурăнатăн пулсан та сӗтел хуш-

шине лартмасăр ямастăн.
– Кӳрше чей ӗçтермесӗр мӗнле ярас-ха?
 Кӳршипе кил хуçи калаçнă вăхăтра хуранри чей шывӗ вӗреме кӗчӗ. 

Ялтăрма ачисем татса килнӗ матрӳшкене чей савăчӗ çине ярса пӗçерчӗ. 
Сăмавар çукки кансӗр, анчах вăл хуранта вӗретме хăнăхса çитнӗ ӗнтӗ.  
Çăкăр касрӗ, юлашки сахăр катăкӗсене сӗтел çине хучӗ те чӗнчӗ:

– Кинеми, сӗтел хушшине лар, чей ярса паратăп, – ăшшăн калаçрӗ кил 
хуçи.

Синепи туртăнса тăмалла маррине ăнланчӗ. Вăл шупăрне хыв-
са çекӗлтен çакса чей ӗçме сӗтел хушшине кӗрсе ларчӗ. Тин пӗçернӗ 
матрӳшке шăрши сăмсана кăтăклать.

– Манпа пӗрле ларса ӗç-ха эс те, – сăмах хушрӗ сӗтел хушшинче чей 
ӗçекен кӳрши.

– Эп ачасемпе пӗрле ӗçӗп-ха. Мана ан кӗт, пӗчченех ӗç-ха, – Синепи 
карчăк еннелле çаврăнса калаçрӗ Ялтăрма. 

Чей ӗçсе сӗтел хушшинчен тухнă хыççăн кӳршӗ карчăкӗ килне каçрӗ. 
Ăна хирӗç Кирушпа Елюк шкултан таврăнчӗç. Сантăр – кӗçӗн ывăлӗ –  
урамра выляканскер, вӗсемпе пӗрле килмен. Елюка амăшӗ шăллӗне чӗнсе 
килме хушрӗ. Пӗрремӗш класра вӗренекен хӗрӗ сумкине сак çине хурса 
урама хыпаланса тухрӗ. Елюкпа Сантăра кӗтсе Ялтăрма сӗтел çине апат 
хатӗрлерӗ. Нумай та вăхăт иртмерӗ – пӳрте шăппăн аппăшӗпе шăллӗ кӗчӗç. 
Апатланнă вăхăтра сӗтел хушшинче пӗри те нимӗн çинчен те шарламарӗ. 
Кашнин пит-куçӗ салхуллă, чей те пӗр-пӗрне чӗнмесӗрех ӗçрӗç. Амăшне 
сӗтел çинчи савăтсене пуçтарса, чашăк-кашăксене çума Елюк пулăшрӗ. 
Кируш мăнакăшӗ парнеленӗ витресемпе шыв ăсма çăл патне утрӗ. Сантăр 
унран юлмарӗ. 

Ялтăрмана пăяхăшӗн хурлăхлă хыпарӗ канăç памарӗ. Петрухана 
больницăран илсе килнипе килменнине пӗлесшӗн вăл, ачисене ертсе 
Анаткасра пурăнакан Кулинесем патне утрӗ. 

Анна Степановна Никонорова 
1952 çулхи çу уйăхӗн 27-мӗшӗнче Пăва 
районӗнчи Таккавар ялӗнче çуралнă. 
Элшелӗнчи вăтам шкултан, Пăвари 
сутуçăсене хатӗрлекен училищӗрен, 
Хусанти коопераци техникумӗнчен 
вӗренсе тухнă. Тӗрлӗ çулсенче 
лавккаçăра, лавкка тата склад 
заведующийӗсенче вăй хунă. 1981 – 2013 
çулсенче Ульяновск облаçӗнче пурăннă. 
Çурт-йӗрпе коммуналлă хуçалăх 
тытăмӗнче тăрăшнă. 

Анна Степановнăн пӗрремӗш 
калавӗ Пăва районӗнчи «Ялав» 
хаçатра пичетленнӗ.  Ентешӗмӗр 
«Чун туртăмӗ» тата  «Чăнлă 
шывӗ хӗрринче» кӗнекесен авторӗ. 
1967 çултанпа тӗрлӗ чăваш хаçачӗ-
журналӗсенче пичетленет. 

А.С.Никонорова – ТР ЧНКА çумӗнчи 
Чăваш çыравçисен союзӗн пайташӗ, Пăва районӗнчи ЧНКЦ хастарӗ, 
«Уяв» фольклор ушкăнӗн юрăçи. Пăвара пурăнать.

Анна НИКОНОРОВА

Чăваш çӗршывӗнчен аякра пурăнакан чăваш çыннисенчен сахаллăшӗ 
Шупашкар хулинче пулса, спектакль тата чăн-чăн артистсене курнă пулӗ. 
Иртнӗ ӗмӗрти 70-мӗш çулсенче телевизорсем курăнкалама пуçласан та, 
чăваш кăларăмӗсене Чăваш Республикисӗр пуçне куракансем пулман. 
Çавăнпа та çуллахи вăхăтсенче Шупашкар театрӗсем чăвашла спектакль-
семпе гастрольсене çӳретчӗç, шăпах чăн артистсене куçа-куçăн курма 
май пулатчӗ. 

Ялпо лавккинче ӗçлекен çамрăк хӗр Клара Шупашкартан спектакль ки-
лет тенине клуб заведующийӗнчен илтнӗччӗ, правлени, больница умӗсенчи 
пӗлтерӳ хăмисем çинче те вуланăччӗ. Ячӗ вара кăмăла хуçать – «Хуравсăр 
юрату».

Ыран спектакль пулмалла тенӗ чух, эрнекун çумăр çума пуçларӗ, 
кунӗпе те çӗрӗпе çурӗ. Шăматкун кăнтăрла тӗлнелле хӗвел пăхса ячӗ, 

АСАМЛĂ ИКӖ КАÇ
Калав

вӗçен кайăксем хăйсен юррисене шăрантарчӗç, июнь уйăхӗ пулнипе че-
чексен шăрши сăмсана кăтăкларӗ.

Кăнтăрлахи апат вăхăтне лавккана хупса икӗ сутуçă чей вӗретсе ӗçрӗç, 
апат çирӗç. Çумăр çунине пула урайсем вараланнипе кӗçӗн сутуçă Валя 
витрепе пахчаран çумăр шывне ăсса кӗчӗ те урай çума пуçларӗ, Клара 
эрне хушшинче пуçтарăннă документсен отчетне тума ларчӗ, магнито-
фонне майӗпенрех ярса шутлама пуçларӗ. Илемлӗ чăваш юрри чуна пыр-
са тивет:

Ытарайми шăпчăк пек, 
Эс ларатăн ман çумра.
Юрататăп эп сана тесе каларăм, 
Пӗр саншăн çеç чӗре çунать
Мӗншӗн тесен юратап сана, – 

тет. Çак сăмахсене илтекен хӗр питӗ илемлӗ, телейлӗ пулӗ, начар çын 
валли юрă юрламаççӗ ӗнтӗ тесе Клара хăйӗн шухăшӗсемпе питӗ аякка 
вӗçрӗ. Ун кăмăлне каякан каччă пӗлтӗр авланчӗ. Вăл виçӗ çул аслăрах, 
Клара вӗренсе тухасса кӗтмерӗ. Тата хӗрӗ те «качча тухатăп, кăмăллатăп» 
теме те вăй çитереймерӗ. Клара яланах: «Çук, ан ухмахлан, эпӗ качча 
каймастăп, вăхăт çитмен-ха, тете те авланман-ха. Вăл мана ун пек тусан 
нихăçан та каçармасть», – тесе кăна калатчӗ Володьăна. Володя ăсатма 
çӳретчӗ, чуптуса та, пилӗкӗнчен тытса та курман. Кӳршӗ ял хӗрне шкулта 
вӗреннӗ чухне кăштах ăсаткаланă пулнă, икӗ эрне çӗнӗрен çӳренӗ хыççăн 
ял Советне кайса çырăннă та пӗр уйăхран туй турӗç. 

Клара Володя авланасса пӗлмен, туй пуличчен хăй çине алă хума та 
шутланăччӗ. «Ак, вилетӗп те выртатăп, нимӗнле туй та пулмасть ун чух-
не, авланаймасть те», – текен шухăшсем пуçне кӗнӗ. Темӗнле эмелсем 
тупса алă тупанӗ çине те хунăччӗ, пуçа шухăш килсе кӗчӗ, мана пытарсан 
вăл пурпӗрех авланать вӗт, манăн вилсе выртас-и-ха уншăн, пурăнтăр, 
авлантăр, ял шоферӗ. Эпӗ вара артист тупатăп, ак, техникума вӗренме 
кӗретӗп те дипломпа Шупашкара каятăп, пысăк лавккана ӗçлеме кӗретӗп, 
театрсене çӳретӗп, артистсемпе паллашатăпах», – тесе тăвас ӗçне тумасăр, 
урăх тӗллев лартса малалла пурăнать. Тарăн шухăшран, асаилӳрен ăна 
Валя аппăшӗ вăратрӗ. 

– Темӗнле палламан çамрăк çын лавккана кӗресшӗн, Шупашкар 
артисчӗ, спектакль кăтартма килтӗмӗр, лавккаран парне илсе каясшăн, 
апат вăхăтне кăна ячӗç, кайран репетици пулать, пушă вăхăт пулмасть 
тет, хăй тата мана урай çума чăрмантарать. 

– Клара уçса кӗртсе кăлармăн-ши ăна хыçалти алăкран? – тет Валя.
– Манăн вăхăт сахал та, э-э, килтӗрех вара хыçалти алăк патне, мӗн 

илесшӗн-ши тата хăй? – текелесе пӳлӗмрен тухса склада кӗрсе кайрӗ Клара.
Алăка уçсан чипер çамрăка курах кайрӗ вăл.
– Каçарăр тархасшăн, парк урлă утнă чухне усал йытă сиксе тухрӗ, 

алăран çыртрӗ пулас, сирӗн аптечка пур пулас, йодăпа çыхасчӗ, тен, йытти 
пăсăкскер, – терӗ хайхискер, унтан сутуçăпа пӗрле лавккана кӗчӗ. Клара 
часах çамрăкăн аллине йод сӗрсе бинтпа çыхса ячӗ. Сурана çыхнă вăхăтра 
каччă хăйӗн ятне, хушаматне каларӗ, паян спектакльте вылясси çинчен 

пӗлтерчӗ. Вăл лавккаран пысăк коробкăллă канфет илчӗ, икӗ «Шурă си-
рень» ятлă духи туянчӗ, пӗрне сурана çыхса янăшăн Кларăна парнелерӗ, 
теприне амăшӗ валли терӗ. Ваньăн (артиста çапла чӗнеççӗ) амăшӗ те ар-
тистка, анчах чирлӗ пулнипе вăл гастрольсене çӳреймест. Унăн ашшӗ çар 
çынни, майор, Афганистан вăрçинчен аманса таврăннă.

Йытă çыртнă суран сиенлӗ пуласран шикленсе больницăна кайса укол 
тутарма шутларӗç. Ваня больница ăçта пулнине пӗлменнипе Кларăна çул 
кăтартма ыйтрӗ. Хӗр килӗшрӗ, Валя аппăшне вăхăт çитсен лавккана уçма 
хушса хăварчӗ. Больницăна çитсен укол тутарчӗç те çамрăк каччă хӗре 
лавккана ăсатса хăварчӗ, каçхи спектакле пыма чӗнчӗ. 

Клара ӗç пӗтсен мотоцикл çине ларчӗ те хăй пурăнакан яла вӗçтерчӗ. 
Каçпа илемлӗ сарафан, çӳллӗ кӗлеллӗ босоножки тăхăнчӗ. Вăрăм çӳçне би-
гудипе кăтралатса салатса тăсса ячӗ. Вăл спектакль курма та мотоциклпах 
кайрӗ. Вăл çак «Ковровец» транспорт хатӗрне хăй ӗçлесе илнӗ укçа-тенкӗпе 
туяннă. Тетӗшӗн те «Минск» пур, ăна парасшăнах мар, хăй те мотоциклпа 
çӳреме юратать. Кларăна амăшӗ вăрçать. 

– Хӗрача пуççăн мотоцикл илмесен те юрать, качча кайма тупра туянас 
пулать, çулусем хушăнсах пыраççӗ ав, 20 çула та çитрӗн, юлташусем пур-
те тенӗ  пекех качча кайрӗç, ачасем çуратаççӗ, эсӗ пур – халӗ те ача ăслă. 
Каччусем те авланаççӗ, мӗн кӗтетӗн-ши? – амăшӗ хăйӗн пăшăрханăвне 
пӗлтерчӗ хӗрне. 

Клара вара: 
– Эпӗ юлташсен пурнăçне пурăнасшăн мар, анне, качча каяс шухăш 

та çук, вӗреннӗ çынсем пек хулара пысăк лавккара ӗçлес тетӗп. Малтан 
10 класс пӗтерсе тухсан сутăçăсем кăларакан училище пӗтертӗм, халӗ ак 
часах техникум пӗтеретӗп те товаровед пулатăп, тӗрлӗ тавар илетӗп. Сире 
вара, анне, тутлă апат-çимӗç çитересшӗн. Хăçан эсир çав тутлисене çинӗ? 
Выçлăх вăрçă вăхăтӗнче сире ача пăхма та ирӗк паман, хире, вăрмана 
хăваланă. Çавăнпа та мана, анне, качча каясси пирки пӗр сăмах та ан 
кала. Тен, мана каччисем юратмаççӗ те-ха, – терӗ.

– Юратнине эпир аçупа сисетпӗр-ха, чӳрече патӗнче кулленех 
шăхăркаласа çӳреççӗ. Пиччӳ, темӗн, пӗрне те кăмăлламасть-ши е сана 
усалланса çӳреттересшӗн мар-ши, ялан мана: «Анне, Кларăна урамра 
нумай çӳреме ирӗк ан пар, вăхăтпа çӳретӗр», – тет. Эпӗ вара ăна: «Кла-
ра килтен те тухмасăр ларать е кӗнеке вулать, е çырать, телевизор пăхма 
юратать, çав юрлакансене каçса кайсах юратать пулмалла, вӗсемпе 
пӗрле юрлать. Аçу «Время» пăхасшăн, Клара вара «Шире круг», «Алло, мы 
ищем таланты» передачăсене пăхать. Аçу вара яланах эрне пуçланнă чух 
программа вулать те: «Ах, çав Кларăн передачисем ку эрнере пулаççӗ, 
татах çӗнӗ хыпарсене итлейместӗп ӗнтӗ», – тет. Эпӗ вара Клара хут-
не кӗрсе: «Ав, хаçатусене лайăхрах шӗкӗлче, унта темӗн хыпарӗ те пур, 
каçпа ак килсе лараççӗ кӳршӗ арçыннисем çӗнӗ хыпар сан урлă пӗлме, 
хăйсем хаçат та вулаймаççӗ пулмалла», – тетӗп. Аçу вара мана çилленсех: 
«Вуламасан хăçатне мӗншӗн çырăнмалла, кăмака тивертме-и?» – тет. 
Тӗнче хыпарӗсене пӗлмесӗр ялти хӗрарăмсем сӳпӗлтетнине итлесе кăна 
пурăнма шутламастăп, ахальтен мар эпӗ вăрçа кайсан 6 патшалăхра 

пулнă, вăрçăччӗн икӗ çул хӗсметре тăнă, вăрçă хыççăн тата пӗр çулталăк 
çурă пулнă, çавăнпа та мана тӗнче пурнăçӗ кăсăклантарать», – тет аçу.

– Юрӗ, анне, хăвăрăнне хăвăр чухлăр, эпӗ те Кларăна начар тăвасшăн 
каламастăп, ырă ятпа ялта пурăнтарасшăн кăна, – тесе лăпланать пиччӗшӗ...

Ак спектакль те пуçланчӗ, çамрăксем каллӗ-маллӗ сцена тăрăх утаççӗ, 
виçӗ çамрăк та лётчиксен формипе выляççӗ, Клара вара Ваньăна çухатсах 
ячӗ, карттус айӗнче кăтра çӳçне курма çук, аллинчи суран çыххинчен 
кăна палларӗ. Пур сăмахне, хусканăвне, уттине Клара ытарайми юрат-
са пăхса ларчӗ, хăйӗн чӗри сиксе тухасла тапрӗ. Спектакль хыççăн Кла-
ра васкамасăр мотоцикл патнелле утрӗ. «Тен, артистсем клубрах юлаççӗ, 
кайран автобусӗпе каяççӗ», – тесе шутласа тухрӗ халăх.

– Клара, Клара, ăçта эсӗ? Кăштах тăхта-ха, ботинкăна тăхăнатăп, – 
илтрӗ хӗр сасартăк Ваньăн сассине. Кларăн чунӗ ирӗлсех кайрӗ, ун ен-
нелле çӳлтен пирӗшти вӗçнӗ пекех туйăнчӗ. Унччен те пулмарӗ, каччă ун 
çумне çитсе те тăчӗ. Кӗçӗр хăна çуртӗнче çӗр выртма юлнине, ыран каç та 
кӳршӗ ялта спектакль пӗтсен çӗр каçма кунтах килнине пӗлтерчӗ. 

Мотоцикл çине ларса çамрăксем ялтан тухса кайрӗç, юханшыв хӗррине 
çитсен кăвайт чӗртсе ячӗç,  кăвайт  çине пăхса ăшшăн-ăшшăн калаçрӗç. 
Ваня хăйне тахçанах Кларăна пӗлнӗ пек тытрӗ, хӗре Шупашкара вӗренме 
пыма чӗнчӗ, театра артист пулма ăçта вӗренмеллине тата пулăшма пул-
тарнине пӗлтерчӗ. Ир çутăлса килеспе кăна яла таврăнчӗç, уйрăлнă чухне 
автобус хыçӗнче пӗрне-пӗри хӗрӳллӗн чуптурӗç. 

Кăнтăрла тӗлӗнче Валя лавккана килсе кайрӗ, каçхине спектакль 
хыççăн кӳршӗ ял клубӗн умӗнче тӗл пулма калаçса татăлчӗç. Спектакль 
курма Клара кӗмерӗ, пӗтес умӗн кăна клуб умне çитсе чарăнчӗ. Клубран 
палланă, пӗрле вӗреннӗ çамрăксем тухрӗç, хăшӗсем чарăнса сывлăх сун-
са мӗншӗн клуба кӗменни пирки ыйтса пӗлчӗç. Ваня тухсанах Кларăпа 
иккӗшӗ мотоцикл çине ларчӗç те юханшыв хӗррине вӗçтерчӗç. Кăвайт 
çутмасăрах пӗр-пӗрин çине юратуллăн, илӗртӳллӗн пăхса ларчӗç. Ваня 
хыттăн-хыттăн ыталарӗ хӗре, хӗрӳллӗн чуптурӗ. Клара лавккаран тух-
са ӗçне урăх çынна парса хăварайсан Шупашкара пыма сăмах пачӗ. Вăл, 
паллах, кайма хатӗр, анчах та лавкка ӗçӗнчен часах тухса кайма çук, Валя 
аппăшӗ «пӗччен хам çине илсе юлмастăпах, мана шанса памаççӗ те» те-
сех тăрать. Клара Хусана сессие экзаменсем пама кайнă чухне те пур ӗçне 
те хăйех туса хăварать, таварне малтанах çителӗклӗ илсе килсе хăварать, 
пушă тарăсене вырнаçтарса, документсене мая кӳртсе хăварать.

 Тунтикун кăнтăр вăхăтӗнче сывпуллашрӗç Кларăпа Ваня. Текех ку 
яла килейменнине, урăх района кайнине пӗлтерчӗ каччă. Клара сисрӗ хăй 
юратса пăрахнине.

Кун хыççăн кун иртрӗ, çулла та иртсе кайрӗ. Кларăна ӗçрен ямарӗç. 
Ялпо председателӗ аварие лекнӗрен малашне вăл ӗçре ӗçлейменнипе 
Кларăна директорсем хатӗрлекен курсра вӗренме ӳкӗтлерӗç. Вӗренме 
кайиччен лавккана илсе юлакан тупса парсан каятăп тесе килӗшрӗ Клара, 
анчах часах илсе юлакан тупаймарӗç, пурте пысăк лавккара ӗçлейместпӗр 
тесе каялла кайрӗç. Ноябрь уйăхӗнче кăна хăтăлчӗ Клара лавккаран. Çӗнӗ 
çулта çил-тăвăл вăхăтӗнче шăннипе Клара чирлерӗ. Больницăна лекрӗ. 

Унтан тухсан февраль уйăхӗнче Шупашкара тухса кайрӗ. Пысăк лавккана 
аслă сутуçа вырнаçрӗ. Икӗ эрнерен смена пуçлăхӗ туса хучӗç. Апрель-май 
уйăхӗнче патшалăх экзаменӗсем тытрӗ, товаровед дипломне илчӗ. Июль 
уйăхӗсенче тӗп пасарти 59-мӗш лавккан директорне лартрӗç. Ăраскал 
хăйех илсе çитерчӗ Кларăна Çамрăксен театрӗ патне. Театр юнашар пул-
ни аван-ха, анчах артистсем вара çулла Шупашкарта çук. 

Октябрь уйăхӗнчи репертуарта Ваньăн ячӗ пулманнипе Клара адми-
нистратор патне кӗчӗ. Ваня çинчен калаçма пуçласанах администратор: 

– Вăл часах тухаймасть-ха сцена çине. Больницăра, йывăр операци 
тунă. Адресне никама та памастпăр, хушман, – тесе хуравларӗ. Клара 
нимӗнле майпа та тӗл пулаймарӗ Ваньăна. Ваня та пӗлмерӗ Клара Шу-
пашкарта иккенне. 

Пуш уйăхӗнчи репертуарта Ваньăн ячӗ тухрӗ. Театр çывăхра пулнипе 
артистсем ку лавккана час-часах кӗркелеççӗ. «Ваня та килмӗ-ши?» – тесе 
кӗтрӗ Клара. Çук, килмерӗ. Кăнтăрлахи апат вăхăтӗнче администратор пат-
не çыру илсе кӗчӗ Клара. Çыру çине Шупашкартине, ăçта ӗçленине, тӗл пу-
лас килнине çырчӗ. Конвертне администратора парасшăн пулчӗ, анчах ад-
министратор: «Эсир кам пулатăр, мӗнле çыру?» – тесе ыйтсан, Клара çывăх 
çынни пулнине, тӗл пуласшăннине пӗлтерчӗ. «Çук, тӗл пулаймастăр, Ваня 
авланнă, мăшăрӗ пур, çырусем памастпăр», – терӗ хайхи.

– Мӗншӗн-ха апла, хăçан авланнă? Больницăра выртатчӗ-çке? – тесе 
ыйтре Клара.

– Больницăра паллашнă врачпа, ăна качча илнӗ. Василиса Ивановнăпа 
йывăр, икӗ инвалидпа врач кирлех ӗнтӗ, Ваня та инвалид, – терӗ админист
ратор.

Кларăна уяр кун аçа çапнă пек туйăнчӗ ку хыпар. «Мӗн тăвас-ши ку 
шăпапа? Мӗншӗн манăн юратнă çынсем урăххисене качча илеççӗ-ши? Эпӗ 
çын мар-ши вара? Мӗншӗн çаплах манăн телейӗм çук?» – тесе нумайччен 
макăрчӗ Клара Сергеевна, 59-мӗш лавкка директорӗ, ӗç пӳлӗмӗнче.

Майӗпен кăна суран та тӳрленет, Клара та лăпланса пычӗ, спектакльсе-
не çӳрерӗ, Ваньăна сцена çинче курса савăнчӗ. Ваня ерипен кăна вылярӗ. 
Малтанхи пек тӗп рольсем вылямарӗ вăл, сцена çине сахал тухкаласа 
кӗркелерӗ. Кашни спектакль хыççăн Клара макăрчӗ. Икӗ çул иртсен Шу-
пашкартан каялла тăван енне таврăнчӗ, артиста вӗренме каяс шухăша 
пуçӗнчен кăларчӗ. Малаллах суту-илӳре тăрăшрӗ. Тӗрлӗ ӗçсенче ӗçлерӗ: за-
ведующий, начальник ӗçӗсене илсе пычӗ вырăс ялӗнче чăваш хӗрӗ. Çемье 
çавăраймарӗ. Хăйӗн йăмăкӗсен, пиччӗшӗсен ачисемпе савăнчӗ. 

Кашни хӗлле пуçтарăнса Шупашкар хулине спектакльсем курма 
çӳрерӗ, тӗрлӗ артистпа паллашрӗ, вӗсене хăй пурăнакан çӗре хăнана илсе 
çӳрерӗ. Сăвă-юрăсем çырчӗ.

Пӗррехинче спектакль хыççăн Ваньăна чечек çыххи парнелерӗ вăл, 
чечексен хушшине хăна çуртне пыма чӗнсе çырнă çыру чиксе хăварчӗ. 
Ваня тепӗр кунне пычӗ. Калаçрӗç, савăнчӗç пӗр-пӗринпе, 20 çул иртнипе 
туйăмӗсем те сивӗне пуçланă. Ваня Кларăна тата тепӗр кунлăха  Шупаш-
карта юлма хистерӗ, йăмăкӗ те хăварасшăн пулчӗ. Çук, юлмарӗ  Клара, кил-
нех таврăнчӗ.

Разиль ВАЛЕЕВ

ТАРХАСШĂН, АН КӖРСЕМ ТӖЛӖКСЕНЕ
Сана вӗт эпӗ мантăм тахçанах,
Тархасшӑн, ан кӗрсем тӗлӗксене.
Çурхи çилсем инçе, инçе хăваласа 
Ăсатрӗç манăн тунсăх пӗлӗтне. 
 
Тархасшăн, ан кӗрсем тӗлӗксене, 
Вӑрантӑм та – чӗре пусӑрӑнман.
Ик витрепе шыв ӑсма, ӑсма килнӗ пек
Ӗнтӗ тахçанах типнӗ пусӑран.
 
Тархасшăн, ан кӗрсем тӗлӗксене, 
Шурăмпуçра ыйхă – харама. 
Кунăмсене, çулăмсене туртса илтӗн, 
Каçăмсене хăвар мана хама. 
 
Тархасшăн, ан кӗрсем тӗлӗксене, 
Эрлентерсе ан кул эс аякран,
Сана мар эп хам çамрӑк кунсене – 
Çапла саватăп, юратап çапла. 
  
Тархасшăн, ан кӗрсем тӗлӗксене. 
Мӗн-ма кирлӗччӗ çак ман ӗмӗре?.. 
Саватăп халӗ кашни, кашни ыйхӑра, 
Пурнатăп халӗ кашни тӗлӗкре.

 
Тутарларан Константин Малышев куçарнă.

Равиль ФАЙЗУЛЛИН

                         КРЫМ
Тинӗсӗ шавлать, ун хумӗ – пӗкӗ,
Çумăрӗ хӗве юхса чӗтрет.
Ман чун хӗлӗхӗсен юрлать тӗвви.
Пăшăлтатса ларать йӗркен тирекӗ,
Цикадăсен витӗр курнан кӗвви...
Тинӗсӗ хумханчӗ тӗпӗр-тӗпӗр,
Çумăрӗ – йӗрет...
Ман хуйхă, сӗрме купăс евӗр, 
Каçсен симфонине юхса кӗрет.

ТУТАР ТУСĂМĂРСЕН ПУЛТАРУЛĂХӖ 

ÇИЧЧӖММӖШ ТӲПЕН ЮРРИ
Хӗвел патне ывăнмасăр кармашрăм–
Тытаймарăм кăштах шевлине.
Ултă тӳпе хыçалта эп хăвартăм,
Çиччӗмӗшне хал пулмарӗ çитме.

Çиччӗмӗш хучӗ – хӗвеллӗ тӳпе, 
Епле-ши ăна тупмалла?
Çавах та унта эп çитетӗпех –
Хăçан та пулин санпала!

ПИРӖН ÇӖР
Тăван çӗртен тухса кайсассăн,
Йӗкӗт юрласа ярать:
«Лайăххи çинчен ан асăн,
Арçури те чăтаймасть».

Чылайран киле çитсессӗн,
Ячӗ ватă юрласа:
«Эрешмен карти те çепӗç,
Çăлӗ те епле таса...»

Зиннур МАНСУРОВ

                           СӖТ   
Час-час мана çынсем паратчӗç тăн:  
Тӗкпе çырни хăварӗ ӗмӗр сăн,  
Çырни, ачам, чăнах пулать шăпа.   
Касса-çке кăлараймăн пуртăпа.   

Анчах.. Унтан пӗлтерчӗç пӗлӗшсем,  
Ахаль сӗтпе Пăлхарăн çыннисем   
Пергаментран сăмах иккен тасатнă.  
Çаплах вӗт общество хăй асӗнчен пăрать
Чылай событие, çынна çăвать –  
 Сӗте вӗсем каллех кайран таврăннă. 
 
Шăп вăхăт – сӗт пурне те шуратать:  
Ырра та, усала та тасатать,  
Тирсем çинчен мӗн çырнине хырать вăл,  
Кунта эп пурăннă, ăнлантăм тетӗп,
Вăл мăшкăла, хура та шуратать, пӗлетӗп.  
Шав тасатать те кăларать çил-тăвăл…

Мӗнле пулать-ха çакă, çав пӗлет, 
Кам çылăхсăр мар – шур тӗсе çитет.
Сӗт шурăлăхӗпе вăл пӗрлешесшӗн.
Аннеçӗм! Пытарса хăварнă эс мӗскер, 
Мӗн тухайман сăнра, туян темскер,  
Манра – хăвна, кăкăрупа сисесшӗн?

Апла пулсан,  ӗмӗрхине хӗç те витмест,
Çӗрекенни – юхать те пӗрӗхет
Сӗт пек… Мӗскер-ха чун шырать?

* * *
Анчах анне чӗнмест, 
Инçе кайса пырать.

СЮЮМБИКЕ БАШНИ         
«Тайăлнă башня, ан çывхар сӗре,
Аллах ан хуштăр, çăк часах ӳкет!» 
Ун никӗсне чултан та çирӗпрех,
Вырнаçнă пирӗн хуйхă, чӗпӗтет.
Ма кăшкăраç: «Астăвăр, халь ӳкет!» –
Пытараканнисем пыр тӗпӗпе. 
Сююмбике çинчен пусма килет, 
Пӗрлештерет çӗре вăл пӗлӗтпе. 

Тур çеç пӗлет, кам чăнлăха пăрать,
Чăнах е шӳтлесе куççуль тăкать.
Сююмбике башни  тӳп-тӳр тăрать,
Таврашӗнче тӗнче çеç тайăлать...

Айрат ГАЛИМЗЯНОВ 

ЕВРОПĂНА УÇАЙНĂ АЛĂК
Çумăр, çил, лапка юр айӗнче, 
Нушаланаç çынсем, йӗрет тӗнче.
Юман сăвай çапаççӗ ӗçченсем –
Пит инçетрен çуран çитнӗ вӗсем.
Петӗр патша Указӗ хушнипе, 
Хăваласа килеç катăршан пек,
Ӗçлеттереç кунта çӗрне-кунне
Кӗтет Голгофа сăрт мӗскӗнсене.

Пăлхар-чăвашӗсем лăскаç чунӗсене.
Çăпатапа – мăрса тăхăмӗсем, 
Ку тутарсем. Кунтах, ав, мăкшăсем.
Пӗрремӗш кун майларӗç вырăнне:
Çӗрпӳрт чавса сăйлаç ӳпресене.
Сив çил те нӳрӗк, шурлăх сывлани
Чир-чӗр те нишлӗх, терт, асапланни –
Уйăхранах яраç масар çине...

Вилеç вӗсем, пӗрин хыççăн тепри
Вăйсăррисем каяç, чăтать тӗпри.

Тутар утравӗ тенӗ çак тӗле 
«Хӗреслӗ вырăн халӗ» темелле.
 Тен, чăн та тухатланă вырăн çакă: 
 Патша хăй, шурлăха чăмсассăн, акă 
 Путакана çăлма. Сывалайман, 
 Ӳтне шăнтса, нумай та пурнайман.

Венеци шыв айне майпен путать, ав, теççӗ,
Хавшанă никӗс – сăвайсем çӗреççӗ.
Атăлçисем çапайнă юпасем халь те –
Тăн-тăн тăраççӗ, çирӗп, Питӗрте.
Мăнаçланса ларать мăн Питӗрпур:
Хусан урамӗсем, собор та пур.
Шăм-шак çинче тӗпленнӗ тӗп хула
Пурнать паян мăнаçлă, улăпла...

Галимзян ГИЛЬМАНОВ 

ÇУРМАРӖ ÇЕÇКИНЕ СИРЕНЬ
Пăсăлчӗ кăмăл çуркунне кăçал: 
Çурмарӗ çеçкине сирень садра...
Турачӗсем пушах тӗмин – таса –
Курмастăп эп сана савни çумра.

Илемлӗн шăпчăкăн янрать сасси, 
Ăçта вӗçсе çӳрен-ши? Хăш енче? 
Пăхсан унта, кунта та – çук усси, 
Сăнна курманнипе сӳнет тӗнче.

Тен, кăнтăрта эс, тинӗс хӗрринче, 
Илӗртнӗ-кайнă, тен, шăпу манран? 
Тен, керменте, патша читлӗхӗнче, 
Хăв юррупа ăна савăнтаран? 
 
Тен, ыррине анчах ӗмӗтленсе,
Çакланнă ăнсăртран ют капкăна. 
Халь ак, сунарçă килессе кӗтсе, 
Ларан ыраттарса эс яш чунна?

Тавра ташлать хаваслă çуркунне, 
Эс манпа мар, ăçта, савни, çӳрен? 
Чăтма, тен, пулӗ те эс çуккине, 
Çуралаймасть вӗт-ха халь те сирень...

Тутарларан Евгений Турхан куçарнă.

Ӳксе ан юл, чăвашлăх, çул хӗрне .................

